
	ДАГУУРЫН СУВДАТ ХЯСАА

	 

	“БНМАУ. Гэгээрлийн яам” Улаанбаатар хотноо 1964 онд эрхлэн хэвлүүлсэн номыг

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Араатны хаан бар

	Лусын хаан луу

	Ургамлын хаан орхоодой.

	Амьдрал тэтгэгч үндсийг

	Амиа дүйж эрж олно.

	(Эртний хятад судраас)



	




	ХҮН ОРХООДОЙН ДОМОГ

	МАНЖУУРТ НҮҮР УЧИРСАН МИНЬ

	 

	1945 оны намар Квантуны армийг бут ниргээд, Зөвлөлтийн цэргийн зарим анги анх хөдөлсөн газраа эргэж ирэхэд манай их бууны суман ч бас хамт буцаж ирж билээ.

	Бид аагим халуунд уулын жимээр жимнэн явсаар манжуурын нэг тосгонд буудаллах үед үдэш орой болж байсан болохоор тэндээ хонохоор харанхуй болохоос өмнө амжин саглагар саглагар улиангар модны завсар майхан шуухнаа босголоо. Аяны гал тогооноос утаа савсаж, харуул манааныхан ч байраа эзлэв.

	Хүдэр чийрэг өндөр гоолиг биетэй, махлаг хүрэн, царайтай, хар сахалтай манай дарга бид хоёрыг сийрэгхэн ойн зах даган явж байхад, бидний буусан газрын хавилцаах гишгэлж дагтаршсан өвсөн дээр хятад хүүхдүүд дуу шуугүй гэгч нь эгнэн суугаад, манайхны их бууны маажин бүтээлэг авахыг сонирхон ажиглаж, зарим жаал нь улаан таван хошуу олоод, малгайдаа хэзээний хадгалчихсан, зарим нь бүр цэрэг малгай олоод өмсчихсөн байв. Сумангийн дарга маань энхрийлэн инээмсэглэж хүүхдүүдэд оросоор хэдэн үг хэлсэнд учрыг ойлгоогүй ч гэсэн баяртайяа инээмсэглэцгээж байв. Дарга маань хүүхдүүдийг өхөөрдөн харж жаахан зогссоноо, саявтархан Гиринд очиход нь нэг хятад бүсгүйн бэлэглэсэн модон самаа гаргаж ирээд, өтгөн сахлаа янзлаад:

	— Ахмад аа, тосгонд очиж, хүн амьтантай уулзаж ярилцъя. Гачигдаж дутагдаж байгаа юм байвал нь тусалъя гэж надад хэлэв.

	Биднийг манжуурын тосгонд хүрч очиход нар жаргаж байв. Олон шавар байшин, шаваарсан урт гудамжны дунд хоёр худаг байсны нэг нь шар шороон будгаар будсан өндөр дүнзэн хашлагатай, зузаан төмөр таглаатай худаг байв. Түүнээс япончууд, нутгийн баячууд ус авдаг нь харан байтал илт байв. Нөгөө нь будаг ч үгүй, таг ч үгүй нь бодвол эгэл ядуу иргэдийнх байгаа биз ээ... Гудамжны үзүүрт, уулын бэлийн хадан хясаанд шахагдан вааран дээвэртэй дуган орших ба тэр уулыг залган авах гурван гүвээг бэлээс аваад оройг нь хүртэл зай завсаргүй дөрвөлжлөн хуваасан харагдах нь нутгийн тариачдын тарианы газар ажээ. Нар салхинд гандаж борлосон царайтай, туранхай горзгор хятад хүн гартаа гишүү бариад, илжгээ гүвээ өөд шавхуурдан шамдуулахад тэр нь хоёр гурав алхлаад л доош гулсана. Тэр тариачин хятад, ирэх хавраас урьд нь Япончуудын эзэмшиж байсан нуга талын нэгтээ арай илүү газар хагалах учир илжигтэйгээ ийнхүү уул өөд сүүлчийн жил мацаж байгаа нь энэ болох байв.

	Бид явсаар шарилж шавааран ургасан шавар дээвэртэй, өрөөсөн тийшээ далжийсан хариугүй муу нэг байшингийн дэргэд очиж зогсов. Цорын ганц хашлагагүй намхан цонхыг нь гандаж шарласан муутуугаар цааслан аргацаажээ. Онгорхой хаалганы нь завсраар салхи үлээж, хаалганы гадна өлгөөстэй байгаа тууш алтан үсэг бүхий нарийхан цуулбар улаан даавууг дэрвүүлнэ. Бид тэр бичгийг нь сонирхоод цонхыг нь тогшсонд хариу дуугарсангүй.

	Тэгтэл зэргэлдээх байшингаас хижээлдүү насны хятад гарч ирээд бидэн дээр хүрч ирэв. Хөвөнтэй богино хантааз, шалхгар урт даалимбан өмд өмсөж, шилбээ живхийтэл ороож, сийрсэн шаахай холхиндог углажээ.

	Урт чулуун соруултай зэс гаанснаасаа утаа баагиулсаар мэхэсхийн тонголзоод, онигор хар нүдээрээ баясгалантайяа инээмсэглэсээр манай суман даргад:

	— Япончуудыг жаахан балбачхаад Орос нутагтаа буцаад явна уу, ахмад аа! гэж оросоор хэлэхэд нь:

	— Юу жаахан гэж? Бид муусайн самуурай нарыг дахиад энд хэзээ ч эргэж ирэхгүй болтол нь балбачихсан. Одоо та нар санаа амар боллоо гэсэнд тэр хятад зангидсан нударгаа дээш өргөж, дуу алдан,

	— Хай сайн, сайн! Япончууд ум хумгүй зугтсан шүү. Танай цэрэг ирэхээр ингээд зугтсан баа! гээд, түрэмгийлэн эзлэгчид тосгоноос яаж зугтсаныг дүрслэн хүзүүгээ нугдайлган, толгойгоо барьж, дороо дэвхцэхэд сийрсэн шаахай нь сугаран ойчиж, бид хөхрөлдөв.

	— Таны нэр хэн бэ? гэж суман даргыг асуухад

	— Жао, гэж тэр тариачныг хариулахад нь

	— Жао гуай! Энэ хэний байшин бэ? Энэ улаан даавуун дээр юу гэж бичээстэй байна вэ? гэсэнд

	— Сяо Жувын гэдэг өвгөн сууна. Ва-панцуй байна, удахгүй талийгаач болох байхаа даа хөөрхий гэхэд нь би тэр үгийг анх дуулаад,

	— Ва-панцуй гэнэ ээ? гэж лавлан асуусанд

	— Хөвчид очиж хүн орхоодой эрдэг хүн гэж Жао хэлээд, нэг гишүү хоёр гараараа барьж, өвс малтаж үзүүлэхэд нь

	— Хүн орхоодойн эрэлчин гэв үү? гэсэнд,

	— Тиймээ, Ва-панцуй байна аа гэж бидэнд тайлбарлаж чадсандаа сэтгэл хангалуун толгой дохив.

	Улаан даавуун дээр жаргалтай, баян байхыг бэлгэдсэн номын үсэг байна гэж Жао гуай бидэнд хэлэв. Хүн орхоодойн эрэлчин Сяо Жувын өвгөн баян, жаргалтай болно гэж бишрээд, жилд хоёр удаа бурханд мөнх зул өргөж, буян хийдэг байжээ.

	Хүний орон сууц байхаасаа зоорь гэмээр тэр давчуухан байшинд бид ормогц эднийх жаргалын зах сэжүүр ч амсаагүй, тэр тусмаа эд баялаг гэдгийг үзээгүй болохыг нь мэдлээ. Сяо Жувын өвгөн намхан халзан дээр эрүүндээ тултал ноорхой хөнжил нөмрөн аадар ширтэн хэвтжээ. Биднийг ороход хөдөлсөн ч үгүй. Айлынхаа хүнийг юм ярьсны дараагаар л Сяо Жувын өвгөн аман дотроо нэг юм хэлэх шиг болоход нь

	— Юу гэж байна? гэж шинэ танил Жао өвгөнөөс асуусанд «Үхэх гэж байгаа хүнд хүн орхоодойн хэдэн дусал ханд өгвөл ахиад хэдэн жил наслах сан даа» гэж байна гэж орчуулж өглөө.

	— Өөрт нь хүн орхоодой байхгүй юм уу? гэж асуухад

	— Байхгүй лаа. Япончууд хамгийг нь хуу хамж аваад явчихсан Сяо гуайг хулсаар жаахан ороолгосон гэж Жао руу царайлан хэлэв.

	Жао гуайн «жаахан» гэдэг нь «зөндөө их» гэсэн үг болохыг бид мэдээд, хүн орхоодойн эрэлч өвгөнийг их өрөвдөж, «Хүний хувь заяа гэдэг хачин юм даа, бас энэ өвгөн өчнөөн олон жил амьдрал тэтгэгч гайхамшигт эмийг эрж олж явсан атлаа одоо өөрөө үхэх дээр тулаад байхад хэдхэн дусал ханд олддоггүй байна шүү...» гэж бодов.

	— Бид эмч явуулъя, эм өгнө гэдгийг Сяо Жувын гуайд хэлнэ үү гэж манай суман даргыг хэлэхэд Сяо өвгөн оросоор ойлгодог бололтой Жаогаар дамжуулан бидэнд «Энэ хорвоо дээр өвчин эмгэгийг эдгээдэг эм тан олон байвч өвгөн настай хүнд хүн орхоодой л тамир оруулж чадна» гэж хэлэв.

	Сяо Жувынийг ятгаад нэмэргүй гэдгийг бид мэдсэн боловч цэргийн эмчээ заавал явуулна гэж дахин хэлэв.

	Нэг хэсэг дуугүй байцгааснаа Сяо Жувынийг юм ярихад нь «Тэнгэр бурхнаас хүнд булга, хүн орхоодой, гутлын уланд дэвсэж дулаалах, зөөллөх ула-цха өвс, ийм гурван их хишиг хүртээсэн юм. Энэ гурван хишгийг маань япон цэрэг аль хэдий нь булаагаад авчихсан болохоор одоо яая гэх вэ дээ!..» гэж байна гэж Жао гуай орчуулж өгөөд, доош тонгойж, Сяо Жувыний чихэн дээр;

	— Энэ орос хүмүүс бидэнд хэчнээн их буян хишиг хайрласныг Сяо гуай та дуулаагүй гэж үү? Эд муу сайн самуурайг зад балбаад, манай нутгаас хөөчихсөн шүү дээ, гэв.

	Сяо өвгөн хөршийнхөө үгийг анхааралтай чагнаж байснаа, цээжээ хэржигнүүлж уухилсаар арай гэж өндийгөөд, хатуу ханз тохойлдон биднийг удтал ширтэж байснаа гүн атираа суусан үрчгэр нүүр нь гэнэт тавигдан,

	— Жао чи нээрээ хэлж байгаа бол энэ чинь надад хүн орхоодойгоос илүү тус болно. Би босохыг бодъё гэлээ. Гэвч босно гэдэг түүнд амаргүй байв.

	Сяо өвгөн ханзан дээр дэвссэн сийрсэн дэвсгэр доогуур тэмтэрч тэмтэрч, хаалганы гадна өлгөөстэй байсны яг ижил улаан даавууны өөдөс гаргаж ирээд манай даргад өгөхөд тэр өөдсөн дээр аз жаргал бэлгэдсэн үсэг зураастай байна гэж Жао гуай бидэнд хэлж өгөв. Хэзээ нэгэн цагт жаргах цаг ирнэ гэж хүн орхоодойн эрэлчин өвгөн сүсэглэн итгэдэг байжээ. Тэгээд удтал хүлээсэн аз жаргал хүрч ирсэн нь энэ ээ...

	— Айл өрхийг аз жаргалтай болгосон хүнд шижир алт бэлэглэдэг учиртай билээ гэж Сяо Жувыний дуу сэргэн өгүүлэхэд, 

	— Бидэнд алт байхгүй болохоор сэтгэлийн угаас сайхан ерөөлөө дэвшүүлнэ гэсэнд, Сяо Жувын:

	— Над бий гэж Сяо Жувын шийдмэг хэлээд, — Би хэвтрээс босдог заяа байдаг юм бол алтыг гурав нугалах үнэтэй юм бэлэглэнэ гэж Жао чи эдэнд хэл... Би эдэнд ургаж байгаа хүн орхоодойн долоон үндэс, унтаж байгаа нэг үндэс бэлэглэнэ. Өнгөрсөн арван дөрвөн жилийн дотор тэр долоон үндэс сайхан томорч, нөгөө нэг нь сэрсэн байх ёстой гэв.

	Энэ бүхэн үлгэр домог мэт санагдав. Өвгөн эрэлчнийг их сүсэг бишрэлтэй хүн юм байна гэж бид мэдсэн болохоор үгийг нь нэг их тоосонгүй. Гэсэн ч биднийг үзээд өвгөний сэтгэл сэргэж, хурдан эдгэх найдлага төрсөнд нь баярлаж, Сяо Жувын гуайтай салах ёс дотночлон гүйцэтгээд гадагш гарлаа.

	Нар уулын цаагуур жаргаад, тэнгэрийн хаяагаар гал улаан туяа бадарч өдөржин хурсан үүл нүүлгүй тунаж, бараан хормой нь уулын орой шүргэн сэтийнэ. Шингэж буй нарны туяа түймэр адил улайравч газар дэлхий бүүдийж, уулын хөндийд өтгөн сүүдэр тусаад ойд манай цэргийн хүрээний түүдэг галын сүүмэлзэх гэрэлд толийтол татсан майхан, зүлгэн дээр суусан хүмүүс үе үе тодорно.

	Биднийг аяны гал тогооны дэргэд очиход манай тогооч гвардийн түрүүч хижээл настай Кузьмич тэргэн дээрээс үсрэн бууж цагаан малгайгаа засаж өмсөөд,

	— Хоол идэх үү? гэхэд нь

	— Сүүлд болъё. Кузьмич харин чи мөн шөлнөөсөө одоохон жижиг саванд махтайхан шиг хийж, хэдэн талх, чихэр аваад, тэр захын байшинд байгаа өвчтэй өвгөнд аваачиж өг гэж сумангийн дарга хэлэв.

	Бид цэргийн эмчийн майханд ороод,

	— Ахмад та хүн орхоодой сонирхдог байхаа гэж сумангийн даргыг асуухад яагаад энэ тухай асууж байгаагийн учрыг эмч тэр даруйхан эс ухаарсан учир хэсэг зуур дуугүй байснаа,

	— Сонирхдог. Би манжуурт байх зуураа төвөд эмнэлгийн талаар олон сонин мэдээ цуглуулсан гэхэд нь,

	— Хүн орхоодойн эрэлчинтэй дайралдаж байв уу? гэсэнд

	— Дайралдаагүй нь тоогүй байна гэж эмчийг хэлэхэд,

	— Тэгвэл дуулж бай... гээд суман дарга Сяо Жувынтэй уулзсанаа ярьсанд эмч тэр дорхноо эмийн сангаа шүүрч аваад, тосгон руу явлаа.

	Эмч шөнө орой арван нэгэн цаг болсон хойно хуаранд эргэж ирээд, ямар нэгэн бичиг үзэж суусан суман дарга дээр орж, хятад өвгөний өвчин аминд халгүй боловч өлөн хоосон байснаас сульдаж муудсаныг яриад,

	— Би тамирын тариа хийсэн. Энд байх зуураа өвгөнийг хөл дээр нь босгочхийг хичээе гэсэнд нь,

	— Хүн орхоодойн тухай шинэ сонин юм олж дуулав уу? гэж намайг асуухад,

	— Одоогоор гойдтой юм олж сонссонгүй. Хэл нэвтрэлцэхгүй хэцүү юмаа гэхэд нь

	— Тэр өвгөн их сүжигтэй хүн байна билээ шүү гэж суман даргыг хэлэхэд,

	— Аргагүй шүү дээ, хүн орхоодойн тухай энд элдвийн домог байдаг байна гэхэд нь

	— Эмч та хүн орхоодойг тийм ид шидтэй гэж үнэмшдэг үү? гэж суман дарга асуув.

	— Дорно дахины эмнэлэгт хүн орхоодойг бараг өвчин болгоныг анагаах чадалтай шилдэг сайн эм гэж алдаршсан байдаг юм. Гэтэл хүн орхоодойн үндэс эгэл ядуу ард дийлэхийн аргагүй их үнэтэй, бас тун ховор байдаг болохоор бид тэр гайхамшигт сонин ургамлыг мэддэггүй юм уу гэж би бодсон юм. Ер нь Хятад, Монгол, Солонгос, Япон, Төвөд, Тай улс энэ олон орны ард түмэн цөмөөрөө тэгтлээ эндүүрсэн байж болмооргүй юм гэж эмчийг хэлэхэд, суман дарга маань хүн орхоодойн тухай яриаг ихэд сонирхон, бичиг цаастай хавтсаа хойш тавьж, өөр нэг бүтэн лаа асаагаад эмчид дөхөж суув.

	— Японыг аваад үз л дээ... Япон эмч нар саянаас европ эмнэлгийн сүүлчийн амжилтыг ашиглах болж латин эм тан хэрэглэж байгаа юм. Тэгсэн хэр нь л хүн орхоодойг орхиогүй байна. Хүн орхоодой яриа байхгүй их сайн эмийн ургамал байж таарна. Орхоодойн үндэс эмийн чадалтан гэдгийг оросын зарим эрдэмтэн аль хэдийн мэдсэн байна. Олигтойхон шиг, гүйцэд шинжлэх л хэрэгтэй байгаа юм... гэж эмнэлгийн албаны ахмадыг ярихад, суман дарга хажуугаас нь:

	— Үхэх гэж байгаа хүнд хүн орхоодойн хэдэн дусал ханд уулгавал удтал амьд явж чадна гэж Сяо Жувын өвгөн хэлж байсан. Тэр үнэн үү? эмч ээ гэхэд

	— Тиймээ гээд хэлчихэд хэцүү байна. Эндхийн ардууд хүн орхоодойд их сүсэглэж биширдэг. Аян замд явахад орхоодойн ханд уувал тамир тэнхээ орж ядаргаа гарч, өл хоол ч болдог гэж эндхийн нэг эм барьдаг хүн ярьж байна билээ гэсэнд,

	— Хаанаас даа! Манай их буучид л гэхэд жишээ нь шөл, будаа хоёргүй бол даваа давахгүй. За тэр ч яах вэ, өвгөн эрэлчин юу ярив? Нэг газар ургаж байгаа долоон үндэс, унтаж байгаа нэг үндэс бий гэж ярив уу? гэсэнд эмч суман дарга руу дүрлийн хараад,

	— Үгүй ээ гэхэд нь,

	— Тэгвэл эмч та юу ч олж дуулсангүй дээ гээд,

	— Хамгийн үнэтэй, хамгийн шилдэг сайн хүн орхоодой хаана ургадаг вэ? гэж би асуусан гэхэд нь

	— Өвгөн юу гэж байна? гэж би асуусанд

	— Танай орост бий. Улахэ, Ваку, Супутанкад их бий гэж байна лээ гэхэд нь суман дарга дуу алдаж,

	— Байз, байз... тэр чинь манай Зөвлөлтийн Алс Дорнодод байдаг голын нэр байна. Одоохон үзээдэхье гээд, цүнхнээсээ газрын зураг гаргаж, сарампай модон хайрцаг дээр дэлгээд, лаа ойртуулж,

	— Энэ... Улахэ гол байна. Тэгэхлээр манай нутагт хамгийн шилдэг сайн хүн орхоодой ургадаг байх нь ээ! Бид өөрсдөө үүнийг яагаад мэддэггүй хэрэг билээ? Манжуурт орхоодой ургадаг уу? гэхэд нь

	— Аль дээр үед алга болсон гэж өвгөн хэлж байна лээ. Урьдын цагт ч гэсэн хятадууд манай ой тайгад очиж орхоодой эрдэг байсан гэнэ гэсэнд,

	— Энэ чинь сайхан хэрэг байна даа! Та бид орос нутагт хүн орхоодой байдаг гэдгийг Манжуур нутагт ирээд дуулдаг байна шүү. Хачин аа бас! гэв.

	Ээлжийн холбоочин орж ирээд суман даргад радио мэдээ өгөхөд хошууч зургаа бушуухан эвхэж далд хийгээд босоход нь эмч бид хоёр ч гадагш гарав.

	 

	 

	 

	ОРХООДОЙН ЭРЭЛЧ

	 

	Би элдвийн алба ажилд дарагдаж өөр юм бодох ч завгүй байсаар хэдэн хоног өнгөрөв. Надтай нэг майханд суудаг болсон эмнэлгийн албаны ахмадад ч бас л ажил мундахгүй байв. Тэгсэн хэр нь тэр орой болгон эмийн саваа барьж тосгонд очоод, ёс адил шөнө дундаас хойш ирж, яаран сандран хоол идэхчээ болоод, юм бичиж гардаг байлаа. Эмч нэг өдөр надад,

	— Орхоодойн эрэлчин өвгөн бие нь бүр сайн болсон. Маргаашаас гадуур явуулна гэснээ зэгсэн зузаан дэвтэр дээш өргөн сэгсчиж, Хүн орхоодой! Миний цол хамгаалах эрдэнэ энэ дээ. Хүн орхоодойн тухай бичнэ гэж шулуухан хэлээд инээмсэглэхэд нь,

	— Миний бодоход, таны майхан дүүрэн оруулчихсан ялаа шумуулыг яаж зайлуулах вэ? гэдэг л өнөөдрийн хувьд хамгийн чухал асуудал болоод байна. Хүн төрөлхтөн энэ муусайн цус сорогчоос хэзээ нэг салж амардаг бол оо, ер тэнгэр минь гэсэнд миний үгэнд эмч огт юм санасангүй өөдөөс маань, шумуул ялангуяа хумхааны шумуул бол цол хамгаалах чухал сэдэв мөн боловч эдүгээгээс эхлэн миний мөрөөдөл бол хүн орхоодой гэж хэллээ.

	— Даанч орой болгон орхоодойн эрэлчин өвгөнийх рүү гүйгээд байдаг болсон юмаа тэр. Хүн орхоодойн тухай зэгсэн их юм олоод дуулчихсан биз дээ. Тийм үү? гэхэд мань эмч улам сэргэж.

	— Тэгсээн! гэж хариулаад лааны бадамласан голыг харандаагаар засав.

	Өглөө эрт манай хуаран дээр туранхай дунд зэргийн нуруутай, гүн үрчлээ суусан баргар царайтай, годгор буурал ямаан сахалтай, жар эргэм настай хятад өвгөн хүрч ирэв. Нүүр нь баримал мэт гөлийх авч хоёр нүд нь цогтой гялалзаж, үргэлж нэг юм хайх мэт ийш тийш эргэлдэнэ.

	Тэр хятад хуучин муу хүрэм, ширэн гутал дотуураа чихэж өмссөн хар өмд жижигхэн хүрээтэй гандмал бүрх малгай өмсжээ. Бүдүүн яргай таягаа хажуудаа тулахгүй, настай сульдсан хүний зангаар урагшлуулж тулан алхална. Хэдхэн сороод дуусах жижигхэн гаансаа амнаасаа салгалгүй зууж, тамхи байн байн нэрнэ. Энэ бол Сяо Жувын өвгөн ажээ.

	— Танай их дарга хаана байна? Их яриа байна гэж манай цэргээс асууж байх үед нь суман дарга майхнаасаа гарч ирлээ. Дарга дөнгөж босоод гол дээр очиж нүүр гараа угаах гэж байсан юм санж.

	— Аа Сяо Жувын гуай юу? бүүр сайжраа шив. Яамай яамай! гэхэд нь

	— Гялайлаа. Манай одоо мөд үхэхгүй ба -гээд,

	— Юу боллоо гэж үхэх вэ! Одоо л харин амьд явдаг цаг гэлээ.

	Сяо өвгөн өөр хүн дуулчхуузай гэсэн байртай ийш тийш хараад,

	— Манай танай ярих хэрэг байна. Манай арван дөрвөн жил яриагүй баа. Япончууд намайг тамлаж тарчлаасан, манай бас дуугараагүй байна. Одоо  танай ярих хэрэг байна гэхэд нь өвгөн хятадын сэтгэл хөдөлснийг суман дарга ажин мэдээд,

	— Сяо Жувын гуай, би бушуухан нүүр гараа угаачхаад ирье, тэгээд хоёул манай майханд орж цай ууж тухтай ярилцъя гэв.

	Нэг мөч хэртэй болоод суман дарга, эмнэлгийн албаны ахмад Сяо Жувын бид дөрөв майханд орж суухад, өвгөн малгайгаа авч, таягаа дэргэдээ тавиад, нэг аяга аагтай халуун цай хийж, удтал хүлээж зөөгшүүлэн хэд оочоод, нүдээ аньж бодлого болоход дух нь атиран үрчийв. Хятад өвгөн олон он жилээр сэтгэлдээ хадгалж явсан маш чухал юм ярих гээд байх шиг санагдаж билээ. Өвгөн хэсэг дуугүй байснаа уртаар санаа алдаад ярьж эхэллээ.

	Сяо Жувыний ярьсан түүх миний сэтгэлд хоногшиж үлдсэнээр нь сийрүүлье.

	...Аль дээр үед сэн.

	Тэр зун зогсоо зайгүй зүс бороо садран хүн орхоодой эрэхэд тун зохисгүй байсан боловч бороо зогсон нар гарсан эхний тэр өдөр л Сяо Жувын эрэлд явахаар шийдээд ойд байдаг байшингаасаа гарч, урьд нь явуулын бичээчээр үсэг зуруулсан гал улаан даавууны өөдсийг мод модонд өлгөв.

	«Уул тайгын лус савдаг эзэнтээн! Хүссэнийг минь ёсоор болгон соёрхмуу. Ухаан бодол минь мөнгөлөг загасны хайрс, уран гургуулын өд сөд мэт гялалзнам. Нарт ертөнц дээр хүмүүн болж заяасан цагаасаа авхуулаад тэнгэр бурхнаа сүсэглэн залбирч ирсэн хиргүй тунгалаг сэтгэлийг минь толилон айлдаж, хишиг буянаа хайрламуу!» гэж тэр өөдөснүүд дээр бичсэн байжээ.

	Сяо Жувын энэ залбирлыг шивгэнэн уншиж, үйсэн малгайгаа өмсөж бүчлээд, ясан малтуураа авч таягаа тулан моддын завсраар тэртээ хол цэнхэрлэн суунаглаж харагдах алсын хайрхныг чиглэн одов. Хурын усанд угаагдсан ой тайга цэмцийн ногоороод, үдийн наранд үзэсгэлэнтэй сайхныг нь өгүүлэвч баршгүй. Сяо оросын тайгыг ухаан жолоогүй дуртай болоод явах болгондоо урьд ажаагүй цоо шинэ шинэ юм олж мэдэн, алсын аян замд алд бие алжаан зүдрэвч хөвчин ойн баян, сүр жавхлан гуа үзэсгэлэнг бахдаад бахдаад ханадаггүй бөлгөө.

	Байгаль дэлхийг үнэн голоосоо хайрлан үздэг сүү шиг цагаан санаатай, хиргүй тунгалаг сэтгэлтэй хүнд л «ертөнцийн ид шид» болсон хүн орхоодой олдоно. Хар санаа агуулсан өөдгүй муу хүн алсаас амьдрал тэтгэгч үндсийг хармагц нь л уул хад доргин, хөвч тайга гиншин, хүн орхоодой зугтаад, хад хавцлын цаанаас хамаг араатны хаан барс архиран гарч ирээд, тэр муу санаатныг тасар татдаг гэж Сяо Жувын бат нот итгэдэг билээ.

	Сяо Жувын бол өөрөө тийм муу хүн хэрхэвч бишээ. Эцгийгээ дуурайж даруу дөлгөөн зантай, зовлонд учирсан хүнийг өрөвдөмтгий цайлган цагаан сэтгэлтэй төрсөндөө Сяо Жувын бахдан баярлаж, хүн орхоодой эрэхээр итгэл зориг дүүрэн явдаг агаад гар хоосон буцаж ирэх нь бараг үгүй.

	Хүн болгон тэр бүр авсаар учрыг нь тайлж чаддаггүй модонд гаргасан хэрчлээс, ухлаадас, бут дээр тавьсан тэмдгээр бүрддэг «Хао-шухуа» гэдэг тайгын хэлийг Сяо Жувын этгээд сайн мэддэг билээ. «Хао-шухуа»-гийн зураас цэг бүхэн дор болгон учир утгатай байдаг юм. Тайгын хэл дээр хятадуудын тавьсан болзмол тэмдэг бороо салхинд арилахгүй удтал байх бөлгөө.

	Сяо бутны мөчир хугалж, цуулаад завсар нь хөвд хавчуулан, модон дээр сүхээр гурвалжин, дөрвөлжин, дугуй янз янзын тэмдэг тавих ба хэрэв өөр эрэлчин энэ замаар орвол тэр тэмдгийг үзээд, заавал буцаж ондоо зүгт явна гэдгийг мэдэх ажээ.

	Сяо Жувын шөнө болтол явсаар алжаахын туйлд хүрч, гар нь энд тэндгүй шалбарч, хувцас нь урагдаж, өргөст нохойн хошуу өтгөн ургасан хотгорт хүрч, тэндээ хонохоор шийдээд зүлгэн дээр доргоны богинохон арьс дэвсэж суугаад, богцноосоо мантуу гаргаж, талыг нь идээд, тамхиа нэрэх зуур модны навч салхины аясаар нэгэн жигд шуугихыг чагнанхан, цаана нь аюултай амьтан байгуузай гэсэн шиг чих тавьж байснаа бяцхан адасга дээрээ багтах гэж хөлөө атийн эвхэрч хэвтээд, дорхноо таг унтжээ.

	Үүр дөнгөж хаяармагц сэрээд, хүн орхоодой оройтож очсон хүнд дургүй байдгийг мэдэх тул аян замдаа бэлдлээ. Мань эрэлчин умард зүг барин явж тэртээ дүнхийгч уулыг давж, ар бэлд нь хүрэх ёстой байжээ. Тэнд ноднин нэг залуу жаахан үндэс олж, ургаж гүйцэг гээд орхисон юм санж. Сяо тэр үндсийг тойруулан гадас хатгаж, тэмдэг тавьсан ойрын хуш модноосоо хүн орхоодой хүртэл хэмжвэл долоон тохой болсонд цааш нь бас долоон тохой хэмжээд тэнд нь дүнз тавьж тэмдэглэсэн юм байжээ. Иймд уг орхоодой тэр хоёрын яг тэхий дунд байх учиртай билээ.

	Тэгээд Сяо тэр үндсээ амьд ургаж байна уу, үгүй юу гэдгийг үзэхийн ялдамд хуш модон дээр тавьсан тэмдгээ тортогдох гэж яваа нь энэ бөлгөө. Тийнхүү тортогдох нь уг газар эрэлчин дахин ирсний гэрч болж, тэнд өөр эрэлчин очвол хүний олсон үндсэнд гар хүрэхгүй орхих учиртай билээ.

	Хүн орхоодой хурц наранд дургүй, шигүү урган сүлжилдсэн модны мөчрийн завсраар тусах бүдэг гэрэлд л таардаг ажээ. Халуун хүйтэн эрс хувирч, өвөл бол хүйтэн салхи хайрдаг ил задгай газар хүн орхоодой ургахгүй. Бас чийгээс зайдуу ургах боловч хуурай газар тэсэхгүй.

	Газар их шилэмтгий тэр ургамал, нэвтэрч болшгүй шахам өтгөн ой ширэнгээр халхлагдсан уулын гүн ам, хавцалд ургамуй.

	Тэгэхдээ хүн орхоодой бас ой болгонтой нийцдэг биш, дан хушин ой буюу наанадаад шилмүүст навчит мод ихтэй холимог ойд л ургана. Хатуу шилмүүст модон ойд хүн орхоодой бараг дайралдахгүй, дайралдаж гэмээж нь цөөн хуш холилдож ургасан газар л хааяа ганц нэг ургана.

	Хүн орхоодойд бас дайсан байхын дотроос хамгийн аюултай нь «Чөтгөрийн мод» юм. Гадна байдлаараа хүн орхоодойтой их адилхан тэр мод атаархахдаа түүний хаа ургасан газар ургаж хавчих мэт байдаг. Хүн орхоодой ч «Чөтгөрийн модноос» аль болохоор зугтаж хол ургана. Хүн орхоодой бас салхи, бороо тэрчлэн хушнаас унасан самрын боргоцойнд гэмтэж, шоргоолж мэтийн бяцхан шавж боловч түүнийг гэмтээнэ. Тэгвэл үндэс нь ургахаа больж, «Нойрсох» бөгөөд Сяогийн хэлснээр бол эрэлчин хүн үндсийг нь дарсан юмыг халамжит гараараа зайлуулан сэрээтэл жаран жил ч болов нойрсож магадгүй гэнэ. Үндэс өөрөө аяндаа нойрсох нь бас буй ...

	Сяо Жувын ус шоржигнох чимээ сонсоод зогсож, юм уумаар байх тул булгийн дэргэд очиж, шүд ташсан хүйтэн уснаас ханатлаа уумагц тамир тэнхээ оров. Сяо Жувын булаг байгаа газрыг мартахгүй гэж модон дээр сүхээрээ хэд хэдэн тэмдэг тавьжээ. Өөрөө энэ замаар дахин явж ч магад, үгүй ч магад боловч өөр эрэлчин, анчин гөрөөчин хүмүүс үүгээр ирвэл булгийн цэнгэг уснаас ууж унд залгаг гэж сайныг санахдаа ангаж ундаассан хүн өөр шиг нь ингэж тонгойн хэвтээд, хүйтэн тунгалаг уснаас ууж, алжаан ядарсан нь тайлагдахыг сэтгэлчлэн бодож баясна. Сяо Жувын тайгад байдаг орцдоо жаахан тутарга, давс, идэх уух юм базааж үлдээдэг байжээ. Байшинд нь хүн орж хоол өл залгаж, гал түлж, баавгайн арьсан дээр нь унтаж амарвал амраг гээд хаалгыг нь дандаа онгорхой орхидог байжээ.

	Сяо Жувын салхинд унасан олон модтой огцом хэвгий асгыг туулаад, уулын бэлд хүрч алхаагаа удаашруулан, орчны өвс, ногоог хурц нүдээр нэгд нэгэнгүй ажиглаж, заримдаа таягаараа ярж үзнэ. Сяо асгархаг хадан дээр авирч, орой дээр нь гараад, хэсэг зуур зогсон тамхиа нэрэв. Сяо өдрийн цагт ер сууж амардаггүй билээ. Яагаад гэвэл доргоны арьсаа дэвсээд суумагц хамаг бие нь нозоорон, өөрийн эрхгүй үүрэглэдэг байжээ. Гэтэл хүн орхоодойн эрэлчин хүн шөнө унтаж, өдөр бол цагийн дөрвөн мөнхөд нүд салгалгүй эрж хайх ёстой билээ.

	Сяо тамхилж гүйцээд, өргөст зангуугаар хучигдсан уулын ам руу уруудаж явахдаа халтирч ойчсонд бөөн гургуул үргэж, хөл дороос нь шахам дэрхийтэл шуугин нисэж, дээгүүр нь бужигнахад, Сяо Жувын тэдгээр жигүүртнийг аргадан элдвийн тайтгаруулах үг хэлсээр, шувууд бууцгаахад баярын царайгаар:

	— Юунаас айгаа вэ? Буудах гээгүй байна шүү дээ. Үндэс эрдэг хүн бол гэм халгүй хүн байдаг юм. Айх хэрэггүй гэж, шувуу үргээсэндээ гэмших мэт өгүүлээд таягаа буу биш гэж өргөж үзүүлжээ.

	Сяо өтгөн ногоон өвсийг ярж, нүд хүрэх газар болгоныг анхааралтай ажиглаж явав. Сяо Жувынийг шонхрын хурц нүдтэй, туулайн содон чихтэй, нохойн үнэрч хамартай гэж ярьдаг нь жир үг биш билээ.

	Алсад голдоо гүн хар хонгилтой загзгар бүдүүн мод байхыг хараад, өөр эрэлчний тэмдэгт газар биш байгаа даа? Мөн байвал даруй эргэж, өөр зүг явах хэрэгтэй гэж бодоод, орчин тойрныг сайтар ажиглаж, хавийн модонд тэмдэг байхгүй тул сая санаа амрав. Тэнд хүний хөл гишгэсэн шинжгүй ажээ. Юмыг юу магад вэ гэж бодоод тэр модны хонгилд хэсэг мантуу үлтэлж тавиад, үлдсэнийг нь өөрөө идэж суутал өтгөн сүлжилдсэн өвс бутны завсраар хүн орхоодойн хурц ногоон навч үзэгдсэнд эрэлчин хятад маань зүрх цохилон нүд нь дүрлийн, духан дээгүүр нь хөлс бурзайж, 

	— Орхоодой! гэж дуу алдаад, мантуу зажилж байсан эрүү нь гэнэт чулуужсан юм шиг хөдлөхөө больчихов. 

	Нүдэндээ итгэж ядан, өвс ногоог ярж, яаралгүй алхалсаар ойртож үзвэл үнэхээр хүн орхоодой байв, 

	Сяо Жувын таягаа хаяж, өвдөг сөхрөн, тэргүүнээ мэхийн суугаад, хоолой нь чичивгэнэн:

	— Орхоодой минь надаас битгий зугт! Би ариун цагаан сэтгэлийн үүднээс, сайхан санаа өвөрлөн ирлээ. Муу юм хийж бузар болоогүй, ариун гараараа биед тань хүрэхийг соёрх. Энэ насандаа нэг ч нүгэл үйлдэлгүй, үнэн шударга явсны минь бурхан тэнгэр гэрчлэх болтугай. Хавь ойрынхноо хайрлан үзэх хайр минь цаглашгүй их билээ. !гэж залбиран мөргөжээ. 

	Хэлсний нь хүн орхоодой болгоон тогтоосон гэж итгээд нүд нээн үзвээс таван навчтай томоос том гэгчийн хүн орхоодой байжээ. Навч нь дэлгэсэн гар мэт таван салаа, иш нь бүслэхүй хүрсэн өндөр байхыг Сяо Жувын үзээд маш их үнэт үндэс олсноо даруй мэдэж, үндэсний эргэн тойрны өвс ногоог яаралгүй гэгч нь зулгааж, ишийн ёроолд ялзрах шахсан яггүй зузаан шилмүүсний хожуулыг зайлуулж цэвэрлээд, уулын орой эгц огцом бэлээр ургасан хөвчин ой, модны сүүдрийн байдлыг нарийвчлан ажиж өтгөн шигүү шилмүүсний завсраар нарны гэрэл хэр зэрэг нэвтэрч байгааг шинжив... Газрын, зурагчин мэргэжилтэн хэчнээн уран чадмаг гэвч газар нутгийг Сяо Жувыний нүдээрээ хэмжин тогтоосны дайтай судалж чадахгүй буй заа. Хүн орхоодой олсон тэр газар эрэлчийн ой ухаанд насан турш биш гэх нь ээ өнө удтал хадаастай үлдмүй. 

	Таван навчит үндэс залуу байх учиргүйг Сяо Жувын сайн мэдэх боловч насыг нь яг мэдье гэж боджээ. Хорин настай хүн орхоодой боловч их төлөв гурван навчтай, хааяа дөрвөн навчтай байх бөлгөө. Тэгэхлээр таван навчит үндэс панцуй-упие бол гурван навчит үндэснээс дор хаяад хоёр дахин их байж таарна. Гэвч Сяо хүн орхоодойн насыг зарим эрэлчин шиг тэгж навчаар нь тодорхойлдоггүй нягт нямбай хүн билээ. Учир юу вэ гэвэл навч жил болгон жигд нэмэгдэхгүй, жижигхэн хэсэг гараад өнгөрөх явдал аль олонтой байх ажээ. Хүн орхоодойн насыг мэдэх илүү итгэлтэй өөр хоёр арга бий. Үүнд нэг бол үндэсний их биеийн цагаригаар, эсвэл жил бүр иш нь унахад хүзүү дээр нь үлддэг ховилоор мэдэж болно. Цагаригийг нь үзье гэвэл үндсийг бүр мөсөн ухан гаргасан хойно л үзэж болно. Ингэхэд мөд бүтэхгүй. Харин хүзүүг нь ил гаргаад, ховилыг нь тоолохын тулд ялихгүй жаахан малтвал гүйцэх нь тэр: Тэгээд Сяо малтаж эхлэв... 

	Ишийг тойруулан хөрсийг болгоомжтой сэндийлээд, бараг элэглэн хэвтээд ховилыг тоолон үзтэл гучин хоёр болоход нь нэг л итгэж өгсөнгүй дахиад нэг тоолж үзвэл мөн л тийм байв. «За яах вэ, малтаж гаргасан хойно, дахиад шалгаж үзүүз» гэж Сяо дотроо бодлоо. 

	Тэгээд үндсийг малтаж эхлэв, Явган сууж, бүсэндээ хавчуулсан ясан малтуураа аваад, орхоодойн ишээс таван тохой, холуур тойруулан хөрсийг яаралгүй сэндийлэв. Энэ үндэсний утас мэт нарийн салаа нь их хол салбарласан гэдгийг мэдээд, тэрийг нь гэмтээхгүйн учир аль болох холуур ухаж эхэлжээ. Сяо ажилдаа их улайна. Хун орхоодойг эрж олоход хэцүү байдаг бол гэмтээлгүй малтаж авахад бүр ч хэцүү. Өчүүхэн төдий л эвгүй хөдөлбөл үндэс нь гэмтэж мэднэ. Сяо Жувын өөрөө хэзээ ч тэгж гэнэдэж байсан удаагүй түүний малтаж авсан үндэс хэзээд эрүүл чийрэг бүрэн бүтэн, үндэс салаа сахлаг байдаг тул үнэ хүрэх нь сайн билээ. 

	Сяо Жувыний барьсан ясан малтуур оёдлын машины зүү адил үе үе жирэлзэн хурдсаж цагийн зүү адил үе үе удааширч сайн хийлчийн барьсан нум адил хөнгөн шингэн, итгэл төгс хөдөлнө. Сяо ингэж ажилласаар цаг хэртэй болоод ишид нь дөхөж, ёзоорыг нь нүцгэлж, үндэсний толгой, хүзүүний шороог цэвэрлэв. Үндэсний их биеийг тэхий дунд нь хүртэл малтаж ил гаргаад анхааралтай ажиглахад хүрэн хүрэн олон цагаригтай байх тул нэлээд настай үндэс болох нь ил байжээ. Сяо Жувын үндсийг бүр малтаж гаргаад, зөөлхөн сэгсэрч, хэсэг зуур нуд салгалгүй бахархан ширтэв. 

	Тэр үндэс нь дээрээ хоёр салаалсан хоёр гартай, дороо хоёр салаалсан хоёр хөлтэй, хүнтэй гайхалтай адилхан дүрс бүхий эр үндэс байжээ. 

	Сяо халаасан савнаас араг утас гаргаж, хэсэг торгон утас тасалж аваад, түүнийгээ ац модонд чанга хөвчлөн татаж, үндсэнд наалдсан шороог маш болгоомжтой нямбай цэвэрлэхдээ торгомсог багсаа хүн орхоодойн эмзэг булбарай биед дөнгөж шүргэх төдий хүргэнэ. 

	Сяо Жувын үндсээ цэвэрлэж дуусаад өвсөн дээр тавьж, «Юунд боовол дээр бол?» гэж бодов. Уг нь хушны холтсоор хүн орхоодой савлах дугтуй хийдэг байжээ. Гэтэл таван навчит үндсийг арай зөөлнөөр нь хусны үйсэнд ороомоор санагджээ. Тэгээд өндөр хуснаас хэсэг үйс холтлон авч, дугтуй шиг дэлгэж тавиад, хөвд, сая малтсан шороо дэвсэж зөөллөөд, хүн орхоодойгоо тавьж, дугтуйгаа эвхээд, гадуур нь юмаар баглав. 

	Хүн орхоодой бол мөнхийн ургамал болохоор өчүүхэн хэсгийг нь ч эзэнгүй орхиж болохгүй гэж өвгөн хятад сүсэглэн итгэдэг тул ил ургадаг иш навчийг нь салхи бороонд үлдээхгүй гэж цуглуулж шатаагаад нурмыг нь ганц ч оч үлдээлгүй дэвсэлж унтраав. Түймэр гарсан газар хүн орхоодой огт ургадаггүй ажээ. 

	Сяо Жувын махруу хөдөлсөндөө их ядарч, ханцуйгаараа хөлсөө арчаад, ногоон дээр сууж тамхиа татахад сэтгэл нь жигтэй хөөрч нэг үе багтаж ядталаа баярлан, гэнэт уйтгар төрөхөд учрыг нь олж ядна. 

	Сяо өвгөн сүүлчийн арван жилд анх удаа таван навчит орхоодой олсон нь энэ байна. Ноднин гурван навчит хоёр үндэс олжээ. Уржнан өнөөх залуу үндэс олоод, гүйцэд ургуулахаар үлдээсэн байжээ. Сяо- Жувын Иман юм уу, Хутоуд очиж панзчин нартай уулзахаа бодоод «Одоо ч дахиад мэхлэгдэхгүй юм шүү. Таван навчтын үндсээ эцээхэн үнэ хүргэж өгөөд, олсон бүх мөнгөө өвгөн аавдаа аваачиж өгнө» гэж хатуу шийднэ. 

	Сяо Жувын насан залуудаа орос тайгад очиж, тэнд хижээл настай болтлоо хориод жил суухдаа хөрөнгө зоорь юу ч хурааж чадсангүй. Өвгөн эцэг нь бас юу ч үгүй хоосон байжээ. Алганы чинээ газар тариа ногоо таривч ургац нь өвлийн хоолонд хүрэхгүй өлөн зэлмүүр явдаг байжээ. Гэтэл Сяо Жувыний насан турш малтаж олсон хүн орхоодойг дамлан худалдсан дамын худалдаачид хэчнээн их алт мөнгө олсныг бодоод үзвэл том орд харш барьж хүрэх билээ гээд Сяо Жувынд орд харшийн хэрэг юу билээ? Тийм их мөнгө олсон бол төрсөн тосгоныхоо ядуучуулд өглөг болгон өгөх байсан сан. Тэд цөм л өвгөн эцэгтэй нь адил үүрийн бүрэнхийгээс үдшийн бүрэнхий болтол алганы чинээ газар дээрээ борви бохис хийхгүй ажилладаг билээ. 

	Сяо тэгээд «таван навчтынхаа үндсийг тэгж ч хямдхан өгөхгүй юм хуна даа хө» гэж шийдээд, буцах замдаа орох гэтэл харанхуй болох дөхсөн тул больжээ. 

	Шөнийн цагт ой хөвчийн юм болгон айдастай тул айдас нь хүрнэ. Сяо бүрэнхий болохоор өмнөх жим болгон нь бөглөрөөд, тайгаас гарч чадахгүй байх гэж бодох тул сүх авч ойр хавийн модонд тэмдэг цавчихад гар нь чичирч байжээ. Уг нь үндэс малтахаас өмнө тэмдэг тавих ёстой байсан атал үүнийг мартаж орхисон нь муу ёр шиг санагдана. 

	Хуучин байрандаа эргэж ирмэгц өмнө нь Сяогийн найз агсан хүн орхоодойн эрэлчин Ли Фу өвгөн нүдэнд нь үзэгдэх шиг болов. Ли Фу өвгөний ноднин намар таван навчит орхоодойн үнэт үндэс олоод тайгаас буцаж явах замд нь хунхууз дээрэмчин амдан сахиж байгаад буудаж алсныг Сяо мэдэх тул нүдэндээ үл итгэн, нүдээ нухалж харваас энд тэнгүй өндөр туранхай Ли Фу шүдгүй буйл болсон амаа ангайлган инээж зогсох тул Сяо Жувын үхтэл айж, зүлгэн дээр ойчоод, эхэр татан уйлав. 

	Тэгснээ дотор нь жаахан уужран тавигдаад эргэн тойрныг ажиглавал бүүр харанхуй болжээ. Доргоны жижигхэн арьсан дээрээ хажуулсан боловч тэнгэр жихүүн хүйтэн, үйсэн малгайнаас бусад хамаг хувцас нь урагдаж нойр нь хулжаад муу унтав. 

	Сяо хүн орхоодой боосон үйсэн савандаа үргэлж сэтгэл зовнин, эхлээд баруун талдаа тавьж нэг үзсэнээ дараа нь зүүн талдаа тавьж нэг үзэвч дотор нь нэг л эвгүй оргиод байв. Тэгээд хүн орхоодойтой санаа хоёр гараараа элгэндээ чанга тэврээд унтжээ. 

	Сяо өвгөн хүн орхоодой олсон зам нь урагштай бүтээлтэй байсан хойно буцах замд ч бас саад тотгор дайралдахгүй биз гэж зоригжоод урьд өдөр нь үзсэн булаг дээр өглөө эрт заавал очихоор шийдэв. 

	Сяо Жувын тэр оройдоо ойд барьсан урцандаа дөхөж очиход, хаашаа л харвал өөрийнх нь тэмдэг тавьсан модод үзэгдэж байв. Сяо Жувын тэр урцандаа ганц хоёр хоног амарч байгаад Иман юм уу Уссурээр дайрч Хутоу орох юм бил үү, эсвэл бүүр Гирин орж, дээр үед хэдэн үндсийг нь худалдаж авсан танил оточтой уулздаг юм бил үү ч гэж бодож явтал модонд өөрийнх нь дүүжилсэн өнгө өнгийн даавууны өөдөс үзэгдэхэд сэтгэл сэргэж, жаргах наран өөд хараад, Уул тайгын эзэн лус савдаг минь ээ... гэж шивгэнэтэл буу тас хийж эрэлчийн залбирлыг тасалжээ. Газар ойчсон Сяо Жувын дээр нэг хүн гүйж очоод, нэгжиж, үйсэн савыг нь аваад агшин зуур арилаад өгөв. 

	Сяо харанхуй болсон хойно ухаан ороход чих нь шуугин, зүүн мөрийг нь даагдашгүй хүнд юмаар дарчихсан мэт айхавтар янгинан шархирахад, юу болсныг ухаарч ядав. Ам нь ангах тул шөнийн шүүдэр бөнжгөнөсөн оймын навчийг хуурай уруулаар шимээд нүдээ нээхэд талийгаач Ли Фугийн дүр тов тодхон үзэгджээ. Ли Фу модон дор, элгээ эвхэж инээмсэглэн зогсоод байхаар нь нааш ирээч гэж дуудвал Ли Фу хөдөлсөнгүй. Тэгэхээр нь Сяо Жувын газар тулж, шүд зуун байж өвчнөө тэсвэрлэж өндийгөөд, танил тийшээ алхтал цаадах нь агшин зуур алга болсонд дуу алдаж хашхираад, найгалзан хөсөр унасанд шөнийн цуурай ой хөвчөөр нэг хадан цуурайлав. 

	Сяо Жувынийг үүрээр гөрөөчин орос олж, мориндоо дүүрээд Иманд аваачжээ. Сяо ухаан ороод саруулхан байшинд зөөлөн дэвсгэр дээр хэвтэж, сайхан орос хүүхэн аньсны ханд халбагаар цутган уулгаж байхад нь зүүдэлж байна уу гэсэн шиг итгэж ядав. 

	Сяо Жувынийг аварсан тэр орос анчныг Никита Иванович гэдэг ажээ.

	 

	 

	 

	АРВАН ДӨРВӨН ЖИЛИЙН ХАГАЦАЛ

	 

	Сяо Жувын Никита Ивановичийнд сар гаруй хэвтэв. Дээрэмчин хунхуузын сум баруун мөрийг нь нэвт гарч эгмийг нь гэмтээжээ. Сайн асран сувилж, шим тэжээлтэй сайн зүйлээр хооллож ундалж байсны ачаар бие нь түргэн эдгэрч эхлэв. Танил эрэлчин нь түүнд хүн орхоодойн үндэс авчирч өгөв. Түүнээ архинд хандалж, өдөрт гурван удаа хоол идэхийнхээ өмнө нэг хундага тогтмол уугаад, дээрээс нь мөн тэр хэрийн архи нэмж хийдэг байжээ. 

	Сяо өвгөний тэнхээ тамир сайжирч, шарх нь аньж эхлэв. Өвгөн гараа хөшиж мэдээ алдуузай гэж өдөр болгон худгаас ус зөөж, түлээ хагалж, тахианы шинэ байр хүртэл барьж, элдэв ажил хийдэг болов. 

	Никита Ивановичийн авгай Клавидия Константиновна дургүйцэж, ажил хийсний хэрэггүй гэхэд иргэн Сяо урьдаас нь инээмсэглэн, ер зүгээр суухгүй заавал нэг ажил оролдож байдаг ажээ. 

	— Хатагтай танай суу ваа. Манай ажил хийж чадна ваа гэж Сяо өвгөн хэлдэг байжээ. 

	Сяо Жувын хуйт унамагц Гарин хотод очиж, танил орос Лао Ю-тяогаас мөнгө зээлж, Клавидия Константиновнад бэлэг авч өгөхөөр шийдээд, ягааран туяарсан цагаан царайд нь ямар шүү өнгийн торго зохих бол, цэнхэр дээр бол уу, ногоон дээр бол уу, өтгөн сайхан үсэнд нь ямар шигтгээтэй даруулга чимэг болох бол? гэж битүүхэн ажиж явдаг болжээ. Никита Иванович нэг өдөр тоглоомоор Сяог Клавидид сэтгэлтэй болсноос зайлахгүй, үргэлж салахгүй дагаад, ажилд гар хүргэхийг нь болиулжээ гэвэл худал хэлж сураагүй иргэн, «хатагтайд» сэтгэл татагддагаа үнэн цагаан сэтгэлээсээ нуулгүй өчжээ. 

	Сяо Жувын бие эдгэрмэгц орос нөхдөө орхиж нутагтаа очоод өвлийн адаг сард Иманд эргэж ирэхдээ зөндөө бэлэг авчрахад нь Никита Иванович, Клавидия Константиновна хоёр удтал үглэн:

	— Вася чи юунд ийм их мөнгөө үрэв ээ! Яах нь вэ, энэ чинь! Өчигдөр бид чамд тусалсан байхад маргааш чи ч бидэнд туслах цаг ирэх юм билүү, хэн мэдээ вэ, юмыг яаж мэдэх вэ гэж загнахад нь иргэн огт үл сонсон, зүрхээ байн байн дарж, баясгалантайгаар инээмсэглэн, 

	— Никита танай битгий дэмий ярив аа. Танай юу ярина аа, би ойлгохгүй лаа! гэж залирхгаар хэлэв. 

	Он жил өнгөрсөөр байлаа. 

	Сяо Жувын урьдынх шигээ ой хөвчөөр хэрэн явж, намар болгон Иманд хоёр гурван үндэс олж ирдэг байв. Хэдий ийнхүү үйлс нь бүтэмжтэй явавч тээр жилийн шөнө ойд болсон явдал санаанаас нь үл гаран урьдынхаас улам сүжигтэй, улам болгоомжтой болж, ойд шинэ нууц жим гаргаж, «Хао-шу-хуа» тэмдгээ нэлээд өөрчилж, хорь шахам жил суусан хуучин урцаа нурааж, өтгөн ширэнгэ дунд бага шиг асгатай хотгорт шинэ оромж барьжээ. Залбирлын үг бичсэн улаан даавууны өөдөс модонд өлгөхөө больж, гурван том улиангар модны хонгилд гурван жижиг бурхан тахиж тус бүрд нь сан тавьж, хоол ундныхаа дээжээр тахил өргөдөг болжээ. 

	Ойд явах үес хувцас хунар нь хэчнээн их норсон ч хүн орхоодой олж малтаж авахаас нааш хувцсаа тайлж хатаахыг цээрлэдэг болжээ. Сяо ойд очихдоо улаан азарган тахиа авч явах болж, үүрээр донгодоход нь сэрдэг байжээ. Тэгээд үйлс бүтсэн өдрөө тахиагаа алж, халуун нурамд булж болгоод, өөрөө ганц мөчийг нь идэж, бусдыг нь ойн араатны хаан барс идэг гэж ил тавьж орхидог болов. Шөнө нь муу зүүд зүүдэлбэл уг газраасаа тэр дороо зайлж, тэндээ дахин эргэж ирдэггүй байжээ... 

	Сяо Жувын энэ бүх ёсыг хатуу дагаж явбал үйлс удалгүй улам их бүтэмжтэй болно гэж бат итгэмүй. 

	Сяо Жувын 1927 оны зуны адаг сард Ваку голын эхээс нэгэн бүл хэсэг залуу хүн орхоодой олоод, ойр хавьд хүн байгуузай гэж сайтар ажаад, тэр хавийн газрыг нүдэлж авчээ. Нэг үндэсний дэргэд дунд зэргийн чулуу тавьж орхиод, ширэнгэ модыг ярж, эргэн тойрон нэлээд алсыг харжээ. Удалгүй газар дээр ил ургасан иш навчгүй, «унтаж» байгаа өөр нэг үндэс олж, эргэн тойрон газрыг нь болгоомжтой малтаж сэндийлж үзвээс хүзүүвч нь гэмтээд, ялзарч эхэлсэн байх тул ойр орчны өвс ногоог зулгааж, их дээрээс унаж, тэр хүн орхоодойг гэмтээсэн бололтой хушны хэдэн боргоцойг зайлуулж, хүзүүвчийг нь гэмтсэн газрыг шороогоор арчиж цэвэрлэв. Ингэхлээр тэр үндэс сэргэж ургах ёстой билээ. 

	Тэр нэгэн бүл хүн орхоодой тав зургаан настай эрүүл амьд долоон үндэснээс тогтсон байжээ. Нөгөө «унтсан» орхоодойн хүзүүвчний ховилыг үзвэл бусдаасаа ах баймаар боловч «нойрссон> учир өсөлт нь удааширсан бололтой. Сяо Жувын залуу үндэснүүдийг яахаа мэдэхгүй тулгамдав. Тэгтэл байшиндаа ойр зөөж суулгаад, хэдэн жилийн дараа нас бие гүйцэхэд нь элдэв төвөггүй малтаж авдаг ч юм билүү гэсэн нэгэн санаа гэв гэнэт орж ирэв. Гэтэл зөөж суулгасан үндэс, зөөж тариагүйгээ бодвол өвчин анагаах чадлаар гүйцдэггүй учир наймаачид дурамжхан авдаг ажгуу. Тав зургаан жил гэдэг хүн орхоодойн эрэлчинд тийм ч их удаан хугацаа биш билээ. 

	Арван нас хүрсэн үндэс л гүйцэд анагаах чадалтай болно гэж хятад эмч домч нар үздэгийг Сяо сайн мэдэх ажээ. 

	Сяо Жувын арван таван жилийн урд нэг залуу үндэс зөөж суулгаад хожим түүнийг нь авах хүн олдохгүй байсныг сайн санаж байжээ. 

	Ийм их баялгийг тэгж сүйдэлж болохгүй гэж бодоод, тэнд нь үлдээхээр шийджээ. 

	Тэгээд ойр хавийн модонд тэмдэг тавьж хүн орхоодойн дэргэдэх бутны мөчрийг хугалж, үндэс бүрийг тойруулан гадас шаав. 

	Энэ үеэр тахиа нь хоёр ч дахин донгодоход Сяо Жувын өөртөө л санаа авхуулж байна гэж бодоод нэг их эргэлзэлгүй тахианыхаа хүзүүг мушгиж алаад гал түлэв. 

	Өл залгаж аваад голын усаар ундалж, амрахаар хажуулахдаа өвгөн эцэгтэйгээ уулзалгүй зургаан жил болсноо санав. Тэр үед өвгөн эцгийнх нь бие муу ууц нуруугаар хатгуулаад, ногооныхоо газар арай ядан ажил хийхчээ болдог байжээ. Тэгэхэд Сяо Жувын гурван навчит хүн орхоодой худалдаж олсон бүх мөнгөө өвгөн эцэгтээ өгч, дусаал дусах болсон муу дээврийг нь шавж, ханзыг нь сэлбэн, бас зөндөө их түлш бэлтгэж өгчээ. Нэг үгээр хэлэхэд өвгөн эцэгтээ чадах ядахаар тус болжээ. Тэгэхдээ Сяо удахгүй эргэж ирнэ гэж амласан боловч хэлсэндээ хүрч чадсангүй. «Өвгөн эцэг дээрээ очилгүй горьгүй. Би өөрөө ч гэсэн өтөлж, удахгүй тавь хүрэх нь. Ой тайгад явахаа болихоор өвгөн эцгийнхээ байшинд суухаас өөр хаана суух вэ дээ!?» гэж Сяо бодов. 

	Тэгээд «нэгэн бүл хүн орхоодойгоо өсөж гүйцэхээр нь авч худалдаад, их мөнгө олж амьсгал хураатлаа хүрэхээр арвитай хямгатай хуваана. Хоёр илжиг худалдаж авна. Нэг жаахан газар түрээсэлж авна даа... » гэж тамхиа амтархан сорсоор элдвийн сайхан юм бодно. 

	Азаар дайралдсан тэр их олзоо хэнд ч хэлэхгүй нуухаар шийджээ. Газар нь хүний хөл хүрээгүй бөглүү агаад өөр эрэлчин очлоо ч гэсэн «хаошу-хуа» тэмдгийг нь үзээд гар хүрэхгүй орхино. 

	Ой тайгынхны ариун ёс тийм бөлгөө. 

	Сяо Жувын өвөл нь оросын тайгаас гарч манжууртаа буцаж ирээд, төрсөн тосгондоо очвоос өвгөн эцэг нь хэвтэрт орчихсон үхлүүд хэвтэж байв. 

	Төрсөн ач хүү нь өвөг эцгийнхээ ясыг барих боллоо гэж Сяогийн буцаж ирсэнд айл хөршийнхөн нь баярлажээ. Сяо Жувынд өвгөн эцгээ оршуулах олигтой авс номын ёсоор бодийг нь хөтөлж хүрэх мөнгө хөрөнгө байсангүй. Нөгөө ойд олсон үндсээ өсөж томорсон цагт л ядуугийн зовлонгоос сална гэж горьдохоос өөр юм байсангүй. 

	Сяо Жувын нэг-хоёр жил тосгондоо суухаар шийдэж айл хөршийнхөн нь ч тэгсэн нь дээр гэж гуйжээ. Сяо хааяа Гирин орох замдаа өвгөн эцгээ дайрч ирэхдээ тусалдаг байсны адил тэр ядуу нөхөд нь тэгж гуйгаад байхаар Сяо ч ийнхүү зөвшөөрчээ. Гэхдээ харин өөрөө ийш тийш явах гэж яарах явдалгүй орос нутгийн бөглүү хөвч ойд үнэт баялаг нь ургаж боловсорч байгаа гэдгээ тэдэнд хаанаас ярих билээ дээ...

	Сяо Жувын олон жил ой хөвчөөр тэнүүчилснийхээ эцэст ийнхүү анх суурин суух болж, анхандаа их л уйдаж шаналж байснаа аажмаар дасжээ. 

	Сяо ингээд орхоодойнхоо боловсрох цагийг хүлээн өвгөн эцгийнхээ байшинд хэдэн жил суув. Тэгээд нэгэн өдөр ер нь нөгөө нэгэн бүл хүн орхоодойгоо эргэж үзэх цаг боллоо гэж бодоод аян замд төхөөрөн явдгийн даваан дээр Зөвлөлтийн тэнгис орчмын хилийг давж болохоо байсан гэж таних хүнээс дуулав. Анхандаа үнэмшихгүй байсан боловч удалгүй үнэнийг мэджээ. 

	Япончууд 1931 онд манжуурыг эзлэн авч, хил хавийн тосгодыг дараа дараалан эзэлсээр зуны сүүл үеэр Сяо Жувыны суудаг тосгонд цөмрөн орж ирэв.

	Оросын Уссури мөрний эрэг дагуу ногоон малгайтай цэргүүд харуул хийж, эх орныхоо дархан хилийг Японы хар санаат самуурай нараас хамгаалж байх болжээ. 

	Сяо Жувын горьдлого тасарч, дэлхий дээр хамгийн үнэт хүн орхоодой ургадаг Уссурийн тайгаар хэзээ ч нэвтэрч чадахаа болив уу гэж арга барагдах болов. 

	Сэтгэлийн зовлонд шаналан гуниглах өдөр хоног ээлжлэн өнгөрч, Манжуурын бяцхан суурин гашуудалд автсан юм шиг нам гүм болжээ. 

	Харийн түрэмгийлэн эзлэгчид өдөр ирэх тутам улам чангарсан харгис хэрцгий хууль тогтоож тосгоныхныг харанхуй болсноос хойш гадагш гарахыг хориглож, зөрчвөл буудан ална гэж зарлажээ. Зэргэлдээ жижиг хотод очих хэрэг гарвал хотын хаалгаар нэвтрэх тусгай бичиг авах ёстой болжээ. Зөрчвөл бас буудан ална. Манжуур хүн Япон цэргийн даргатай дайралдахдаа малгай авч, толгой мэхийн ёслох албатай байжээ. Эс гүйцэтгэвэл хулсан бэрээгээр зуу тоолон ороолгоно. 

	Зорчих ертөнц гэвэл гэр, хашаанаас нааш үл хэтрэх атал бас гэр оронд ч амар аяа үзүүлэхгүй, согтуу хөлчүү цэргүүд айлын гэр оронд дайран орж, амь зуух жаал зугаа юмыг нь дээрэмддэг болжээ. Дундаа улаан дугуйтай цагаан далбаа хатгасан байшингаас манжуур хүн холуурхан явахыг бодно. Япончууд хэдийд ч гарч ирээд харааж зүхэх, зодох, барьж аваад харанхуй зооринд хийх болзошгүй. Тэнд өрөвдөх сэтгэлгүй эрүүдэн тамлана... 

	Нэг шөнө Сяо Жувыний хаалгыг чанга балбахад ханзнаас бууж, өөхөн дан бариад цонх руу очихдоо айлынх нь хүнд гай зовлон учирч, өөрийг нь тус болооч гэж дуудаж байгаа юм болов уу гэж боджээ. Уг нь айл хөршийнхөн шөнө орой болсон хойно ингэж их чанга балбамааргүй сэн. Нэг хүн хаалга угз татан орж ирэхэд Япон цэргүүд ирснийг Сяо мэдлээ. Тэдний нэг нь:

	— Бушуул! Цагдаагийн газар очно доо! гэж тушаажээ. 

	Сяо Жувын хатуу ширүүн хуулийг нь өчүүхэн ч зөрчөөгүй мөрөөрөө гэмгүй номхон яваа өөрийг нь харгис цагдаагийн газар дуудсаны учрыг олж ядаад, «намайг нэг нь гүтгэж ховлоо юм болов уу? Үгүй, тэгж таарахгүй гэж бодов. Сяо Жувын өөртэйгөө адил ядуу зүдүү улстай айл хөрш эв найртай сууж, тэдэнд чадах ядахаараа тусалдаг байжээ. Япончуудыг андуурсан байх гэж хэлэх гэтэл цэргүүд ам нээх ч завдал өгсөнгүй, зад ёврон гадагш гаргажээ. 

	Сяо Жувынийг дуудаж аваачсан Япон цэргийн дарга сандал тавьж суулгаад, янжуураар уриалагхан дайлж, бие тэнхээг нь хүртэл асуугаад, 

	— Чамайг хүн орхоодойн эрэлчин гэж дуусан. Тийм үү? гэхэд нь, 

	— Тийм ээ, би Ва-панцуй гэж өвгөн хариулав. 

	— Чамд олон үндэс бий юү? гэхэд Сяо Жувын өтөлж өвчин зовлон тусвал хэрэг болно гэж ганц үндэс нууж хадгалснаа хэлэхийг хүссэнгүй, 

	— Эрэлчин хүн өөртөө үндэс үлдээх нь цөөн байдаг юм даа гэж энэ насандаа анх удаа худал хэлэв. 

	— Хамгийн сүүлд хэдийд оросын Иманд очсон бэ? гэхэд нь Япон даргын асуусныг эгзэгтэй юм гэж огт сэжиглээгүй Сяо Жувын:

	— Дөрвөн жилийн өмнө гэж хэнэггүй хариулав. 

	— Иман орох замыг сайн мэдэх үү? гэхэд нь

	— Мэдэлгүй яах вэ... гэсэнд

	— Иманд чиний танил олон бий юү? гэсэнд. 

	— Бий бий, гээд, 

	— Тийшээ явмаар байна уу? гэхэд нь япон дарга ямар учиртай юм асууж байгаагийн учрыг Сяо өвгөн тэр дор нь мэдээд, ж

	— Би хөл муутай хөгшин хүн... Мөрний шарх задраад байна.. Үгүй дээ, би тийм алс замыг давахгүй гэж... эрс татгалзсанд, 

	— Зүгээр. Бид чамайг хил хүртэл машинаар хүргэж өгнө чи тэгээд оросууд дээр очих аятай замыг өөрөө олох биз гэхэд нь, 

	— Үгүй дээ, ноён дарга аа. Өөр залуу хүн эрвэл дээр байх. Энэ чинь хөгшин би давмааргүй ажил байна гэсэнд, япон дарга үгийг нь үл сонсогч болж, 

	— Оросын хилчдэд баригдвал, би хүн орхоодойн эрэлчин хүн, үндэс эрэхээр хуучин газар тийшээ явж байна гэж хэлээрэй... гэхэд нь Сяо Жувын хэрсүү зааж дуугүй өнгөрүүлэв. Япон дарга:

	— Чи тийм амар ч баригдахгүй л дээ. Иманд ганц хоёр хонож, хотоор тэнэж хүн амьтныг ажиж аваад ир. Сүүлд дахиад бас явна. Хил давах тоолонд зуун иений шан өгнө,.. Мэдэв үү? гэхэд нь өвгөн бас дуугарсангүй. Япон дарга үргэлжлүүлэн:

	— Иманд танилтай байдаг чинь тун сайн хэрэг. Чиний сайн нөхөд ч байдаг биз. Тэднийхээрээ очиж өнжиж хоноорой.., За яриа таарах шив дээ? гэхэд нь өвгөн нүдээ аньж; царай нь зэвхийрээд, уруул нь татвалзаж байв. 

	— Ой тайга руугаа явж байна гэж орос найз нөхдөдөө хэлээрэй.... Өвгөн чамд ой тайга чинь үгүйлэгдээд уйтгартай. Хүн орхоодойнхоо эрэлд явмаар, байж суухад бэрх байгаа биз дээ энэ чинь гэхэд нь, энэ үгийг дуулаад Сяо Жувыний дотор нь бачимдах шиг болж, бас нэг худал хэлээд үзье гэж бодоод, 

	— Иманы хөндийд хүн орхоодой аль хэдийн байхгүй болсон шүү дээ. Би дөрвөн жилийн урьд Иманаас эргэж ирээд, түүнээс хойш үндэсний эрэлд ганц ч явсангүй. Манай айл хөршийнхнөөс асуусан ч мэднэ дээ гэсэнд, япон цэргийн даргын дуу нь чангарч, 

	— Иманы хөндийд хүн орхоодой байдаг, үгүйг нь хэн мэдэх вэ дээ. Оросууд хүн орхоодой эрэх биш. Орост үндэсний эрэлчин байхгүй гэж ярианыхаа өнгийг эрс өөрчлөн их хүйтнээр хэлэхэд нь:

	— Бий шүү ноён даргаа. Би ой тайгад орос эрэлчинтэй дайралдаж явсан. Тэд чинь лусын тэр ургамлын увдисыг дотор газрынхнаас дутуугүй мэдэх юм байна билээ гэсэнд япон дарга дахин үгийг нь хүйтнээр тасалж, 

	— Бүү дэмий чалч! Маргааш үүрээр Иман орно. Хил давахын тоолонгоор зуун иен авч, өтлөх насандаа яс амар баймаар байна уу, эсвэл талбай дээр цаазлуулмаар байна уу, өөрөө л мэд,.. гэж япон дарга шөрмөслөг нударгаа сэгсчин, — Иманд хүн орхоодой байсан байгаагүй нь чамд падгүй чи... та нар... юу ч мэдэхгүй... Эзэн хуандийн цэрэг би... бүхнийг мэднэ... мэдэв үү! гэж зандрав. 

	Сяо Жувын харгис цагдаагийн газрын босго алхмагц амьд явахын цаг өнгөрчээ. Тэгэхлээр яасан ч яадаг юм, дүүрсэн хэрэг үхэн үхтлээ зоригтой байна гэж санаа шулууджээ. Тэгээд япон даргыг нүд далдиралгүй ширтэж,

	— Би эмгэг өвчтэй хөгшин хүн... Би шударга журамт эрэлчин хүн. Би орос сайн нөхдөө мэхлэхээр явахгүй... гэж зоримог өгүүлсэнд, япон дарга босон харайж, 

	— Эсэргүүцэх нь үү?! хөөе, Окунава аа! Энэ муу хөгшин нохойг зооринд аваачаад хаячих! гэсэнд паацгар цэрэг орж ирээд, Сяо өвгөнийг чирэн гарав. 

	Сяо Жувын ухаангүй хэр удсанаа мэдсэнгүй. Ухаан ороод хуруугаа ч хөдөлгөж чадахгүй, мөр, нуруу нь мэдээ алдаж, завжинд нь цус наалдан хатсан байжээ. Зооринд чийгтэй харанхуй. Хаалганы цаад талд нэг хүн хойш урагшаа холхих нь сонсогдоно. Хятад өвгөн өндийх гэж оролдсон боловч бамбайж хавдсан хуруу гар нь хөшчихжээ. Сяо өвгөн гэдрэг харан ойчоод, нүдээ анив... 

	Жаахан ухаан ороод өөрийнхөө байдлыг бодож эхлэв. Япончууд гарыг минь ард хүлж, талбай дээр аваачаад, цаазаар авах газар улс амьтныг албаар цуглуулна даа... гэж бодов. Тэгснээ Никита Ивановичийнд өнгөрүүлсэн жаргалтай өдрүүд бодогдож, Клавидия Константиновын дүр нүдэнд нь үзэгдэж, өвчтэй Сяо Жувыний толгой дээрээс тонгойн... ханд халбагадан уулгаж, дун цагаан марлиар мөрнийх нь шархыг боон өгч байсан нь санагдав... Гэтэл энэ муу самуурай нар Иман руу явуулж сайн санаат орос нь эсрэг бузар хэрэг хийлгэж байна. Тийм муухай ажил хийснээс үхсэн нь дээр гэж бодов. 

	Сяо Жувын цаазаар авхуулахын өмнө цугларсан улсад юу гэж хэлье дээ? Нэг бүл хүн орхоодойнхоо тухай нууцыг хэлдэг юм билүү? гэж бодов. 

	Дараа нь: Миний олсон үндэснүүд хэр ургаж байгаа бол? Зарим нь унтчихаагүй байгаа даа ? Унтаж байсан үндэс нь сэрээ болов уу?... Сэрсэн байж таарна. Эргэн тойрны газрыг нь цэвэрлэж, ялзарч байсан хүзүүвчийг нь цэвэр шороогоор арчаад орхисон шүү дээ гэж бодов... 

	«Тийшээ дахиад очихын хувь ерөөл байдаг болов уу? Үгүй би дахиад ой тайгыг үздэг нь өнгөрсөн» гэж гол нь харлан, орос тайгаас явахынхаа өмнө азтай олз олсноо Никита Ивановичид хэлэхгүй яав даа ер гэж харамсав. 

	Окунава ирж гар дэнлүүгээр гэрэлтүүлэхэд Сяо Жувын хөдлөлгүй хэвтэв. 

	Окунава тохуурхсан янзтай, 

	— За өвгөн гуай тэнхэл сайн уу? Та чинь мөн ч долоон голтой бөх хүн юмаа. Хүн орхоодой гэдэг ийм чадалтай байдаг байна шүү! гэв. 

	Тэр япон цэрэг хятадаар тун муу ярих боловч юу хэлж байгааг иь Сяо Жувын ойлгов. 

	— Өвгөн гуай ханзан доогуурх тогоондоо нуусан үндэс чинь ямар үнэ хүрэх вэ? гэхэд нь Сяо өвгөн япончууд гэрт нь дахин очиж нэгжээд, нуусан ганц үндсийг нь олсныг мэдэж, 

	— Намайг бушуухан цаазлаад аль, би үхэхээс буцахгүй гэж хашхирсанд, Окунава хөхөрч, 

	— Чамайг харин ч цаазлахгүй гэж Мацуоки ахмад ярьж байна лээ. Чамайг бидэнд их хэрэгтэй хүн дээ гэж байна билээ гээд, хаалга руу очиж, харуулын цэрэгт: 

	— Хөөе фурусима! Энэ өвгөнийг эцээхэн шиг шүршээд орхи, босгох боллоо... гэсэнд фурусима барьж ирсэн хувинтай усаа Сяо Жувыний дээрээс цацсанд өвгөн хятад золтой л цацаж үхсэнгүй. Жаахан амсхийвэл бие нь гэнэт тавигдах шиг болов. 

	Өдөр нь Сяо өвгөнийг ахмад Мацуоки дээр дахин аваачихад яг л өчигдрийнхөө асуусныг асуусан боловч Сяо Жувын энэ удаа ганц ч үг дуугарахгүй гэж шийдэв. Ахмад дуржигнан шалгаасаар, өвгөн дуугүй суусаар л байв. Тэг тэгсээр ахмадын ааг нь шатаж омогдож гарсан боловч өвгөн өмнөөс нь гөлрөн ширтсээр суув. 

	Тэгж, тэгж орой тийшээ Сяо Жувынийг гэрт нь явуулахдаа цагдаагийн газар удахгүй дахин дуудах байх шүү гэж хэлжээ. 

	Сяо Жувын цаг шахам гэлдэрсээр арай гэж нэг юм гэртээ хүрч ирэв. Замдаа нэг мод олж тулаагүй бол ч харанхуй болохоос нааш харьж чадахгүй байсан биз ээ... 

	Орхоодойн эрэлчин өвгөн эрүү шүүлтийн тамлагаас хойш удаж байж тэнхэл авчээ. Айл хөршийнхөн нь Сяо өвгөнийг эргэж тойрон юу байгаагаа хуваалцаж, зарим нь мантуу, зарим нь чанасан шош авчирч өгөхөд сайн санаат нөхдийнхөө авчирч өгснийг хэвтрээс босож үл дөнгөхийн учир хэвтээ чигээрээ иддэг байжээ. Айлынх нь хүн ногоог нь хурааж, байшинд нь жаал зугаа түлээ оруулан базааж өгчээ. 

	Хүн орхоодойн үндэс ч байдаг ч болоосой! Тэгвэл яаж ийгээд жаахан архи олж үндсээ хандлаад, Никита Ивановичийнд байсан шигээ өдөрт гурван хундага уух сан. Энэ япончууд хөгшин хүний урдаа барьдаг ганц юмыг салгаж орхидог яасан ч өрөвдөх сэтгэлгүй улс вэ!

	Одоо яая гэх вэ, түрэмгийлэгчид дахиад л харин бүү дуудаасай билээ. Дахин эрүү шүүлт тулгавал энэ муу бие даахгүй. Ер нь намайг яадаг ч байлаа гэсэн Мацуокийн хэлснийг зөвшөөрөхгүй юм хуна даа. Шившгээ тарьснаас тарчилж үхсэн минь дээр. Адгийн шаар урвагч болох гэж амьд зүүдийж, ой тайгаар тэнэж гачигдал зовлонг тэвчин долоон голтой явсан гэж үү? Намайг хэн рүү явуулах гэнэ ээ та нар? Хамгийн сайн орос нөхдийн минь эсрэг тэгнэ байхаа та нар! гэж шүд зуун бодоод, тэнд зооринд байхад нь: «Долоон голтой бөх хүн юм аа» гэж тэр японы тавлаж байсныг санав. Би нээрэн долоон голтой бөх хүн, манай ардууд ч бүгдээрээ тийм бөх улс, биднийг шанталж чадахгүй гэж Сяо Жувын элдвийг эргэцүүлэн бодно. 

	Нэг сарын дараа өвгөнийг цагдаагийн газар дахин дуудахад гоёлын ганц тэрлэг, шинэ шаахай, бүрх малгайгаа өмсөөд энэ хувцастайгаа үхэх юм шүү, япон цэргийн олз болгохгүй дээ хө гэж бодсоор очжээ. 

	Хаалганы дэргэд өнөөх Окунава угтаж аваад, шууд ахмадын өрөөнд оруулав. Мацуоки маасайтлаа инээмсэглэн, өвгөнийг ойрт гэж хуруугаараа дохиход Сяо өвгөн ширээний дэргэд очоод малгайгаа авав. Мацуоки:

	— Суу! гэж сандал зааж өгөөд, янжуураа татаж гүйцээд, 

	— Саявтархан бид Иман руу нэг хүн явуулсан юм. Эргэж ирэхийг нь арваад хоног хүлээлээ. Гэтэл одоо хэр нь алга... гэж үгээ сунжруулан Сяог харж хэлэхэд Сяо Жувын дотроо их баярласан боловч гаднаа мэдэгдсэнгүй. Ахмад Мацуоки нүд буруулан

	— Замдаа лав төөрсөн байх. Тэгэхлээр өвгөн чи тийшээ явах нууц жимийг зааж аль. Чи мэдэх хойно доо гэхэд нь, 

	— Би завиар Хутод хүртэл Уссур мөрнөөр уруудаж, тэндээсээ шулуухан Иман ордог байсан. Над оросуудаас нуугдах хэрэг юу байх билээ. Хүн орхоодойн эрэлчин хүн муу санаатай байж зохихгүй, ариун цагаан сэтгэлтэй байх ёстой. Яагаад вэ гэвэл, хар санаатай муу хүнийг хүн орхоодой биедээ ойртуулдаггүй юм гэж хариулав. 

	Мацуоки хэсэг зуур юм бодож дуугүй болов. Япон даргыг үнэмшүүлж чадав бололтой гэж Сяо Жувын бодов. «Тэгэхээр орос нутаг ордог нууц зөргийг самуурай нарын олж мэдэх нь өнгөрөв бололтой» гэж тэднийг тавлан дотроо баярлаж суув. 

	Өвгөн хятад ахмад Мацуокийн бодлогоширсон царайг харж, юу бодож суугааг нь тааварлах гэж оролдохын хамт япончууд өөрийнх нь хүүрийг гүвээний бэлд сүмийн ойролцоо өвгөн эцгийнх нь дэргэд оршуулахыг зөвшөөрөх болов уу, яах бол гэж бодов. Туулж ирсэн амьдралаа эргэн бодоход нь өдий болтол амьд мэнд явахдаа шударга журмыг алдаж явсан удаа ганц ч байхгүй тул өвгөн эрэлчний магнай тэнийн баярлав. 

	Япон цэргийн дарга юм бодон хэсэг дуугүй сууснаа:

	— За тэгвэл оросын эрэгт очих нууц жимийг мэдэх хэн байна гэхэд нь, 

	— Мэдэх хүн байхгүй дэг ээ. Энэ тосгонд хүн орхоодойн эрэлчин гэвэл би л ганцаараа байна. Надаас өөр орос нутаг орж явсан хүнийг би санахгүй байна гэж Сяо Жувын уужуу тайван хэлээд, Мацуоки түрүүчийнх шигээ ширээ шааж, Окунаваг дуудаад, харанхуй зооринд хийлгэх биз гэж хүлээж суутал, ахмад харин;

	— Өвгөн гуай таны бие сайн уу? Таныг өвчтэй байгаа гэж дуулсан гэж шал өөр юм хэлэхэд нь өвгөн ихэд гайхан;

	— Тиймээ ноён даргаа. Хөл дээрээ босоод хэдхэн хонож байна гэж хариулахдаа духан дээгүүр нь хүйтэн хөлс дааварлав. 

	— Биеэ тэнхрүүлж бай. Бидэнд та удахгүй хэрэг болно шүү. Одоо яв гэж Мацуоки түрүүчийнх шигээ тайван хэлжээ. 

	Сяо Жувын мэхийн ёслоод, яаралгүй гадагш гарав. 

	Сяо өвгөн өөрийгөө тэртэй тэргүй өнгөрсөн хүн гэж бодоод хэд хоног юу ч идэлгүй, «зовоохгүй л шиг цааш нь харуулж үзээрэй!» гэж бурханд залбиран хэвтжээ. Гэтэл айл хөршийнхөн нь эргэж ирээд, сайн санаат нөхдийн авчирч өгсөн хоолыг идэхгүй бол нүгэл гэж ятгасаар байж юм идүүлжээ. 

	Япончууд Сяо Жувынийг ашгүй дахиад дуудсангүй. Өвгөн хятад япончуудын эзэмшлийн үед тосгоныхны олонх хүмүүсийн адил номхон олон таван үг яриагүй сууж тэгээд айл хөршийнхөн нь элдэв шинэ сонин юм аминчлан шивгэнэхэд эс дуулаачин болж суудаг байв. 

	Ийнхүү нэгэн янзаар, уйтгартай аж төрөн, хоолтой цагтаа хоолтой, хоолгүй цагтаа хоолгүй өдөр хоногийг өнгөрүүлсээр байтал хэдэн жил өнгөрөв. Сяо Жувын хашаандаа хоёр эгнээ газар боловсруулж, сонгино, улаан лооль тарьж хэдэн атга буурцаг хадгалж чадвал түүнийгээ бас тарьдаг байв. Тэглээ гээд өвөл идэх хоол хүрэхгүй боловч өөрөөс нь долоон дор хүн ч бишгүйдээ тул яая гэх вэ, тэсээд л аргалаад байдаг байв. 

	Сяо Жувын сүүлийн үед Ваку голын адагт олж үлдээсэн хүн орхоодойнхоо бүлэг үндсийг бодох нь олшров. 

	Өвгөн эрэлчин унтсан ч боссон ч боддог нь л орхоодой «Үндэснүүд минь сайн ургаж байгаа даа. Намар болгон үр нь унаж, одоо долоогоор тогтохгүй гурван долоо хорин нэгэн үндэс болсон байхдаа. Зургаан наст нь нас гүйцсэн үнэтэй үндэс болж, хажууд нь залуу үндэс ургасан даа... Юутай их баялаг! Юутай их эрдэнэс вэ? Бүгдээрээ нийлээд наанадаж хоёр зуун лан болдог юм гэхэд хэчнээн алт, мөнгөний үнэ хүрэх нь вэ, байз? Нэг лан орхоодой гурван лан алт, эсвэл хоёр зуун лан мөнгөний үнэ хүрдэг шүү дээ гэж бодно. 

	Сяо Жувын тэгээд бүгд нийлээд хэчнээн болохыг нь бодож чадсангүй, толгой эргэлээ. 

	Он жил улиран солигдож, жил өнгөрөх тусам бие нь муудаж тамир тэнхээ сулдаад өвгөн эрэлчин хуучин оныг үдэж, шинэ оныг угтах бүрдээ үхээгүй байгаа даа гайхдаг байв. 

	Тэгээд нэг өдөр Сяо Жувын тэнхэл алдан ханзнаасаа босож чадахаа болив.

	 

	* * *

	 

	Сяо Жувын ярьж дуусаад, эмнэлгийн албаны ахмадад туранхай бор гараа сарвайн

	— Баярлалаа, гялайлаа, доктор намайг жаахан (бүр мөсөн их гэхийг ингэж хэлдэг зангаараа) эрүүл болгосон баа! гэхэд нь ахмад учиргүй их зовж, 

	— Зүгээр, зүгээр. Сяо гуай! Энэ ч миний ач биш шүү дээ... гэв. Сяо Жувын улмаар босож нуруугаа тэнийлгээд, суман даргад хандан:

	— Дарга аа! Миний олсон үндсийг та ав! Вакуд очно оо, хуш модон дээр Хао-шухуа бичиг байна аа. Тэр манай сүхээр бичсэн байна. Вакугийн яг адагт шүү. Тэнд олон үндэс бий. Дарга танай авбаа! гэхэд нь суман дарга газрын зураг гаргаж ирээд, 

	— Ваку голын адаг гэв үү? Ваку гол энэ байна гэж зураг дээр заав. 

	Өвгөн хятад газрын зураг руу тонгойж, уултайгаа дундуур мурилзсан богинохон зураасыг ажиглан зогсох нь тэр чигээрээ хөшиж орхив уу? гэмээр. Тэгснээ өвгөн гэнэт хойш болж, дух нь атираад, нүднийх нь нулимс мэлтгэнэсэнд суман дарга:

	— Сяо Жувын гуай та яав аа? Сууж тайвшир... Та өөрөө Ваку голын адаг орж чадахтай байна шүү гэсэнд, 

	— Ай үгүй, манай хөгшин болсон баа. Явж чадах гүй лаа. Танай сайн, бас энэ сайн, тэр сайн, орос хүн цөм сайн гээд биднийг цөмийг нь тойруулан хараад Ваку очно оо. Тэр үндэс авбаа гэж өвгөн хэлээд царай нь тавигдан туяарав. 

	— За, за, Сяо гуай, тэр газар очвол тэр хүн орхоодойн үндсийг чинь заавал олж авууз гэхэд, Сяо Жувын:

	— Хоо ба1! Хоо ба! гэж хятадаар дуу алдаад, бидэнд талархан мэхэлзэн ёслоод, малгайгаа өмсөж, буланд тавьсан таягаа авч тулаад майхнаас гарав. 

	 

	* * *

	 

	... Бид, Сяо Жувынтай анд танилцан, түүх намтрыг нь сонсож байхад ер бишийн хачин, бараг үнэмшмээргүй юм шиг санагдаж байж билээ. Харим хүн орхоодойн тухай янз бүрийн ном хэвлэл, нэлээд уншсанаас хойш өвгөн эрэлчийн үг болгонд үнэн сэтгэлээс итгэх болсон юм. Сяо өвгөний амьдрал хүн орхоодойн үндэс эрдэг хүн болгоныхтой адил биш юм гэхэд, олонхынхтой нь усны хоёр дусал шиг гэж хэлбэл ав адилхан юм. Сяо өвгөн дээр үед домогт хүн орхоодойн эрэлд гарч ой хөвчөөр явдаг байсан өдий төдий хүний сүүлчийнх нь болов уу гэвүүштэй. Орос оронд энэ зууны гучаад он хүртэл хүн орхоодойн тухай домгоос өөр юм мэддэггүй байсан билээ. 

	Зөвлөлтийн хүмүүс л анх тэр эмийн ургамлын тухай элдвийн худал домгийг тайлсан тухай хойш хойших бүлэгт гарах амуй. Манай оросын ой тайгад өөрийн гэрээс өөрцгүй санагалзан ирдэг байсан хятад сайн нөхдийг манай үндэс эрэгчид одоо болтол марталгүй дурсаж байдаг билээ. 

	Өтөлснийг залуу болгож, өвдсөнийг эдгээж, сульдсаныг тэнхрүүлдэг тэр «Ертөнцийн гайхамшиг» их баялаг манай нутгаас гардаг байсанд нь би баярланам.

	 

	 

	 

	ЭМНЭЛГИЙН АЛБАНЫ АХМАДЫН ТЭМДЭГЛЭЛЭЭС

	 

	Хятадад хүн орхоодойг бүүр гурван мянган жилийн тэртээгээс үнэт эмийн ургамал гэж мэддэг байжээ. 

	Хятад эмч нарын нотолдгоор хүн орхоодойг хүнд хүч тэнхээ оруулж, сэргэлэн цовоо, идэр залуу болгож, арьсыг залуу бүсгүйчүүлийнх шиг ягааруулж, ажиллах чадварыг арвижуулж тэвчээр тэсвэртэй болгодог ажээ... Үхдэгийн даваан дээр тулсан хүнд хүн орхоодойн үндэсний ханд уулгавал сэхэж, ухаан ороод нэлээд хэсэг амьд мэнд явдаг гэнэ. 

	Хүнд тусдаг олон өвчний тэн хагасыг нь хүн орхоодойн үндэс эдгээж чадна гэж дорно дахины эмнэлгийн олон арван номд бичсэн байна, 

	Хятад бичигт тэр ер бишийн ургамлыг «жень»-«хүн», «шень»-«үндэс» гэсэн хоёр үгээр тэмдэглэнэ. Түүнийг «Ертөнцийн гайхамшиг», «Дээд төрөлтэй өвс» гэх мэтээр нэрлэх боловч их төлөв амьдралын үндэс гэнэ. 

	Мин улсын цуут эмч Ли Шижен зохиож, 1596 онд хэвлэгдсэн хятадын эмийн жорын «Бень-Цао-Ганьму» гэдэг цуутай гарын авлага номд эмийн бүх ургамлын дотроос хүн орхоодойг хамгийн хүндэт байранд оруулжээ. Дараа нь хүний бие махбодод үйлчлэх чадлаар «У-вэ-зы» буюу «Таван амтат жимс» хэмээгдсэн хятад нимбэг оржээ. Нимбэг нь хүч сэлбэгч эмийн хувьд хүн орхоодойгоос дутахгүй. Алс Дорнод нутгийн хүмүүс хятад нимбэгийн хүч сэлбэгч чадлыг эртнээс мэддэг ажээ. Манай удэгэйчүүл анд явахдаа хатаасан нимбэгийн жимс дандаа авч явдаг байжээ. Тэгээд их эцэж ядрахлаараа тэр жимсийг иддэг байна. 

	Атга хатаасан нимбэг идээд ан араатныг удтал мөрдөх чадалтай болдог гэнэ. Хятад нимбэгийн мод Алс Дорнодын тайгад их ургадаг. 

	«Бень-Цао-Ганьму» бичигт цаашлаад хүн орхоодой арван нас хүрснээс хойш л анагаах чадалтай болно гэж бичжээ. Сяо Жувын арван нас хүрээгүй үндсийг малтаж авалгүй, нас гүйцэхийг хүлээн орхидог байсан учир бол энэ байжээ. 

	«Цю-юань» гэдэг тайлбар тольд бичигт хүн орхоодойн, ялангуяа хүнтэй их төсөөтэй үндсийг онцгой их үнэлдэг гэж бичсэн буй. Тийм хүнтэй төсөөтэй үндэсний дотор «эр», «эм» үндэс гэж байна. Доод тал нь хоёр салаалсан үндсийг «эр», салаалаагүй үндсийг нь «эм» үндэс гэнэ. «Эр» үндсийг «эм» үндэснээс илүү хүчтэй гэж үзэх учир их үнэлнэ. 

	Хүн орхоодойд тогтсон үнэ байхгүй. Үндэсний үнэ нь чухам ямар газраас малтсан, хэр зэрэг том, хэдэн настай, хэр зэрэг махлаг, хамгийн гол нь хүнтэй хэр зэрэг адил дүрстэйгээс шалтгаалдаг байна. Хятадын хүн орхоодойн худалдааны хуучин төв Инь-коу хотод хүн орхоодой «гурван алт» буюу «хоёр зуун мөнгө» хүрдэг байжээ. Энэ бол хүн орхоодойн жин бүрд жингийн гурван нэгж алт буюу хоёр зуун нэгж мөнгө төлдөг гэсэн үг юм. Маш ховор байдаг долоон навчит үндэс хавьгүй илүү их үнэ хүрдэг байжээ. Харин ой тайгаар тэнэж, үндэс эрдэг улс өөрсдөө баяждаггүй, том хот суурин газартай холбоотой худалдан авч, дамладаг панзчид л баяждаг байжээ. Үндэсний эрэлчид арай чамай амь зууж хүрэх ялимгүй бага үнэ өгдөг байжээ. 

	Хятадад зөвлөлтийн тэнгис орчмын хязгаарын өмнө зүгийн Уссурийн тайгаас олсон хүн орхоодойг хамгийн их үнэлдэг байсан, одоо ч гэсэн хэвээр байна. Худалдааны танхимд бүртгэгдэж, засгийн газрын байгууллагын тамга дарсан тусгай магадлах бичигтэй зэрлэг үндсийг гоц их үнэлдэг байна. Магадлах бичигт үндэсний нас, хэмжээ жин олсон газар, тэрчлэн олсон эрэлчийн нэрийг заавал бичнэ. 1905 онд Сучаны төмөр зам тавих үед 200 нас хүрсэн,  бүтэн хагас фунт жинтэй хүн орхоодойн үндэс олжээ. Түүнийг Шанхайд 5000 доллароор худалдсан ажээ. Тэр нэн ховор орос хүн орхоодойг бүтэн хувь илүү үнээр авахаас буцахгүй байсан хэдэн арван худалдаачин тэр үндэсний хойно ес хагас жил хөөцөлджээ. 

	Хятадад ялангуяа Төвөдөд хүн орхоодойн тухай ном судар арвин бий. Тэдгээрт уг ургамлын төрх байдал, өвчин эдгээх чадал, янз бүрийн эм бэлтгэх уран чадварын тухай өдий төдий мэдээг цуглуулж дүгнэжээ. 

	Төвөд лам нар хийдэд шавилан суухдаа бусад эрдмийн зэрэгцээгээр эмнэлгийн ухаан бас судалдаг байна. Төвөдийн нийслэл Лхас хотод тухайн үедээ дээд мяндаг тушаалтай лам нарыг өвчин эмнэх уран чадварт сургадаг тусгай сургууль хүртэл байжээ. 

	Хятадын хуандийн ордны дэргэд хүн орхоодойн анагаах чадлыг тусгайлан шинжилдэг орон тооны тусгай эмч нар ажиллаж байжээ. Тэдний олон тооны туршлагын үр дүнгээс зарим нь анагаах ухааны тусгай ном хэвлэлд орсон байна. 

	Хүн орхоодойн их үнийг дийлэх чадалгүй байсан эгэл ядуу ардууд хүн орхоодойн тухай үе уламжлан үлгэр домог зохиосоор иржээ. Уран сайхан санаатай, сэтгэлд хоногшин үлдэх тийм домог их олон бий. 

	Сяо Жувыний бидэнд ярьсан нэг домгийг энд сийрүүлбэл:

	«Эрт дээр цагт Си Лянзи, Лян Се-эр гэж хоёр хот зэргэлдээ оршдог байжээ. Тэр хоёр хот өнө удтал дайсагналцжээ. Си Лянзи хотод Жень Шень гэж аймшиггүй чин зоригт алдартай баатар эр байжээ. Тэр Жень Шень мятаршгүй зоригтой, ариун цагаан сэтгэлтэй, дорой буурай хүнийг өмгөөлдөг, ядуу хүнд тусархуу сайн эр юм санж. Угтаа ойн эзэн барсаар гаралтай өвгөд дээдсийн удмыг дагаж, тийм сайхан сэтгэлтэй болсон гэнэ. Лян Се-эр хотынхны төлөөлсөн Сон Шихо гэдэг дайчин эр Жень Шенээс тэс ондоо, ааглуу хэрцгий, уур хилэнтэй, эгэл ардтай ширүүн догшин харилцдаг байжээ, Харин их үзэсгэлэн сайхан эр юм санж. Сон Шихо хунхууз дээрэмчин болж, тосгон сууриныг уулгалан дайрч, тариачдыг тонон дээрэмдэж, орон байшинг нь галдаж тариа будааг нь сүйтгэн түйвээгээд байхаар нь түүнд хэлмэгдэж хорссон хүмүүс сайн эр Жень Шень дээр ирж, өмөг түшиг болооч гэж гуйжээ. Жень Шень тэдний хүссэнчлэн туслахаар амлаад, цагийн эгзгийг тааруулан Сон Ши-хог дайрч, зэвсгийг нь хурааж, барьж аваад, зэлүүд хавцалд аваачиж, байц хаданд хүлж орхижээ. Жень Шень нэг өдөр өөрийн үзэсгэлэн гуа бүсгүй дүү Лиу Лаг дагуулж тэр хавцалд очоод, барьж авсан хүнээ үзүүлсэнд дүү охин нь Сон Шихог харсан даруй сэтгэл татагдан дурлажээ. Лиу Ла хүүхэн шөнө хүн амьтан унтсанаас хойно сэмхэн босож, ордноос гарч өнөөх хавцалд очиж, хайрт хүнээ суллан аваад хоёул ууланд бүгжээ. Жень Шень маргааш өглөө нь Сон Шихогийн зугтсаныг мэдээд, мөрийг нь мөшгөсөөр, орой тийшээ алсын модтой уулын орой дээр гүйцэж очсонд Лиу Ла хүүхэн ахынхаа барааг хармагц чулууны цаагуур нуугдаж амжжээ. Тэгээд дайчин хоёр эр тулалдахад Сон Шихо хүч тэнхээ ихтэй боловч Жень Шень барсын сүнстэй болохоор бүр ч илүү тэнхээтэй байж гэнэ. Хоёр эр их л удаан тулалдаж, эцэстээ Жень Шень самбаачлан Сон Шихогийн цээж рүү хутгалж үхлүүд шархтуулсанд, тэр бүхнийг чулууны араас харж байсан Лиу Ла хайрт хүнээ үхэж байгааг үзээд, орилон дуу тавьсанд, Жень Шень эргэж харваас тэрхэн зуур Сон Шихо сүүлчийнхээ хүчээ шавхан байж, Жень Шенийн зүрх рүү нь хутгалчихжээ. Тэгээд хоёр эр хоёул үхжээ. Уй гашуун болсон Лиу Ла чулууны араас гарч ирээд, анх ахынхаа дээрээс тонгойж, дараа нь янаг хүнийхээ дээрээс тонгойж хоёулыг нь үнсээд, битүү ширэнгэ ой дундуур харсан зүгтээ уйлан хайлсаар явжээ. Удалгүй Лиу Ла уйтгар гунигт дарагдсаар, ойн цэцгийн иш шиг хатаж хоцорчээ. Лиу Лагийн нулимс дуссан газар бүр хүний амьдралыг тэтгэгч ид шидтэй «Жень шень» гэдэг ургамал ургаж гэнэ... 

	Өөр нэг домогт хүн орхоодойг аянга цахилгаанаас гардаг гэсэн байна. Уулын булгийн толь шиг цэнгэг ус руу хүчит аянга буувал тэр булаг газар доогуур орж оронд нь тэнгэрийн галын хүчийг шингээсэн, амьдрал тэтгэгч хүн орхоодой ургадаг гэнэ. Тийм учраас хүн орхоодойг заримдаа «Жень-дань шень» буюу «Аянгын үндэс» гэж бичиж тэмдэглэх нь буй. 

	Хүн орхоодойг ойн араатан, хүн болж хувирах ид шидтэй гэсэн домог бас байдаг. 

	Хятадууд хүн орхоодой элбэгтэй манай ойд ирдгээ цагаатгах гэж нэг домог зохиосон нь: амьдралыг тэтгэгч хүн орхоодой дайснаас зугтаж, Уссурийн тайгад ирэхэд нь найр тавин угтаж гэнэ. Тэнд амар жимэр, аятай тавтай байхаар нь Манжуурт дахин хэзээ ч буцаж очихгүй гэж шийдсэн гэнэ. Тийм дээрээс үндэсний эрэлчид хүн нэвтэршгүй хөвчин ойд нь гайхамшгийн увдист үндэс ургадаг орос газрын ой тайгын гол мөрний эх өөд очдог гэнэ. Хүн орхоодой цэцэглэж байх үедээ нэг шөнө ер бишийн цагаан гэрэл цацруулдаг гэнэ. Тэр шөнө нь малтаж авч чадвал тийм үндэс өвчин болгоныг эдгээж чадахаар барахгүй, үхсэн хүнийг ч амь оруулах чадалтай байдаг гэнэ... Даанч тийм гэрэл цацруулсан хүн орхоодойг луу, бар хоёр манаж байдаг болохоор олоход бэрх ойртож очиход баатарлаг зориг их хэрэгтэй гэнэ. 

	Зэрлэг хүн орхоодойн тухай үй олон домог байдгийг бүгдийг нь цуглуулбал маш зузаан ном болох биз ээ. 

	Дорно дахины эмнэлэгт таримал хүн орхоодойг бараг тоодоггүй, өвчин анагаах чадалтай гэж үздэггүй юм. Гэвч Инькоуд таримал үндсийг маш хямд үнээр борлуулж болдог байжээ. 

	Зэрлэг хүн орхоодой эрж олох ажил тухайн үедээ хятадын хуандийн онц эрх байв. 1709 онд Кань Хи хуандийн тогтоосон хүн орхоодойн онц эрх зуу шахам жил хэвээр явж ирсэн байна. Хааны ордноос мужийн тэргүүн сайд нарт жил бүр хүн орхоодой малтах эрхийн есөн мянган тусгай пиу бичиг тарааж тийм пиу авсан эрэлчдийг хатуу чанга манаж цагдан ой тайгад аваачаад, хүн орхоодой эрж малтаж авах газар, цаг хугацааг зааж өгдөг байжээ. Эрэлчдийг аян замд тогтоосон хугацаанаас илүү удаахгүй гэж, тоотой хэмжээний хүнс хоол өгдөг байжээ. Усаар явах улсад бол гурван хүний дунд нэг завь, зургаан дүү тутарга, хуурай газраар явах улсад бол дөрвөн хүний дунд нэг тэмээ буюу хоёр илжиг, найман дүү тутарга өгнө. 

	Намар орой эрэлчдийг тайгаас буцаж ирэхэд нь хянах газар шалгаж, эрэлчийн нэр, онцгой тэмдэг, ухсан үндэсний тоог пиу дээр нь тэмдэглээд, хааны ордны харьяа гол гол газар очиж, үндсээ тушаах замыг нь зааж өгдөг байна. Тэр зам нь Хятадын их цагаан хэрмийн хаалгаар дайрч гарах бөгөөд тэнд эрэлчдээс бас тусгай татвар хурааж авдаг байжээ. 

	Хүн орхоодой хүлээж авдаг улс их хашир догь толгойнууд байх тул тэднийг барагтай бол мэхэлж болдоггүй байжээ. Эрэлчин хүн олсон үндсээ хүнд болгох гэж хүзүүнд нь үрэл хийсэн буюу хугарсан үндэсний дотор мод хатгаж эвлүүлснийг олж мэдмэгц гэм буруутай хүнийг нэн даруй шүүхэд шилжүүлнэ. Пиу бичгээ хүнд дам өгсөн буюу ой тайгад удаан байх гэж тогтоосон хэмжээнээс илүү хоол хүнс авч явсан эрэлчнийг бас шийтгэнэ. Ялангуяа «Тарьсан» буюу яг хэлбэл зөөж суулгасан үндсийг зэрлэг үндэснээс анагаах чадал сул гэж тийм үндэс авчирсан хүнийг маш хатуу залхаан цээрлүүлнэ. Тарьсан хүн орхоодойг илэрмэгц хуандийд даруй айлтгаж хуандийгаас мөрдөх түшмэдийг томилж, тэр үндсийг хэн тушаасан, тарьсан газар нь хаана байдаг хэдийнээс тэнд тарих болсон зэргийг магадлуулна. Нэг үгээр хэлэхэд хүн орхоодойн онц эрхийг хамгаалах хууль хатуу чанга байжээ. 

	Хааны ордны хүлээн авах газар ирсэн үндсийг нягт нямбай зэрэг дугаарлан ангилж, хамгийн үнэтэй эхний дөрвөн зэргийн үндсийг ордны санд үлдээж, бусдыг нь худалддаг байв. Тэр худалдаанд гаргасан үндэс нь ч гэсэн эгэл хүн дийлэхийн аргагүй үнэтэй байх тул голдуу эмч, оточ, эмийн мэргэжилтэн хөрөнгө зоорьтой улс нэг бол өөрөө хэрэглэх гэж эсвэл үр хүүхдэдээ хуримын бэлэг болгох гэж худалдан авлаг байжээ.

	 

	 

	 

	
ХУТОУД

	 

	1945 оны намрын явдлыг эргэж ярья. 

	Нэг бороотой өглөө суман дарга дээр холбоочин ирж, Уссури мөрний зүүн хөвөөн дээр байдаг Хутоу гэдэг хятадын бага шиг хотод яаралтай очихыг тушаасан нууц мэдээ авчирч өгөв. 

	Японыг ялсны дурсгалд зориулж Хутоу хотноо хятадуудын босгосон хөшөөг нээх ёслолд бид зөвлөлтийн цэргийн төлөөлөгчөөр байлцах ёстой болжээ. Гурван хоног зогсоо зайгүй бороо цутгаж, ойн зам болгон дэвтэж орхиод, бид хуарагнасан газраас хөдлөв үү, үгүй юү машин маань гэтэлшгүй лаг шаварт сууж, хий эргэж эхлэх нь тэр. Тэгэхлээр нь манай суман дарга, Сяо Жувынийг дагуулж явъя гэдэг мэргэн ухаан оллоо. 

	Өвгөн хятад бидэнтэй явахыг дуртайяа зөвшөөрөв. Явахад адилхан бэрхтэй ч гэсэн ядаж уулын замаар орж уул ороон голын хөндийд орж болох байтал яагаад ч юм ой дундуур явахаар шийдсэн манай жолоочид өвгөн уцаарлаж, 

	— Хутоу очих зам манай мэднэ ваа гэж бардам өгүүлнэ. 

	Урьд маань уулын огцом хэвгий зам дурайж, тээр зүүнтээ захаар нь зулзаган мод зээглэн, унасан мод хөшилдсөн хавцал үргэлжилж, баруунтайгаар хөвд, алаг цоог бут ургасан намхан намхан гүвээ эгнэжээ. Салхи үлээж бүүдгэр тэнгэрт бөөн хар үүл нүүгэлтэнэ. 

	Машинд суман дарга, хятад өвгөн, бид гурваас гадна манай сумангийн их бууны алдар цуутай тооцооны ангийн хараа тааруулагч Валиканов хамт явсан юм. Тэр ангийн байлдагчид бүгдээрээ гурван зэргийн Алдар одонгоор шагнагдсан билээ. Гвардийн ахлах түрүүч Валиканов хөшөөг нээх цуглаан дээр үг хэлэхээр бэлтгэсэн юм. Валиканов замын турш сэтгэл нь хөдлөн, юм бодож гиюүрэн явав. Валиканов бол дайны аян замыг Днепр мөрнөөс эхлээд өрнөдийн олон хот орныг чөлөөлөхөд оролцон дараа нь Манжуурыг чөлөөлөх аян дайнд эхнээс нь анаад дуусан дуустал нь оролцсон хүн билээ. Харваас орос маягийн талбиун царайтай, дүрлийсэн хүрэн нүдтэй, дуу цөөтэй, тун номхон томоотой тэр залуу орчны уулсыг ширтэн аман дотроо юм үглэсээр яваа Сяо Жувын өвгөнийг сонирхон ажиглана. Өвгөн эрэлчин хааяа зам хаашаа эргэхийг жолоочид заан, зөв явж байгааг батлан толгой дохино. Гвардийн ахлах түрүүч хятад өвгөний гайхамшигт мэргэжил байтугай нэрийг нь ч мэдэхгүй боловч нүдэнд нь дулаахан харагдсан бололтой. Зорьсон газар ойртож явахад суман дарга маань Валикановт:

	— Нөхөр Валиканов та одон медалиа яасан бэ? Зүүхээ мартчихаа юу? гэсэнд, 

	— Үгүй, нөхөр суман даргаа. Энд бий гэж гвардийн ахлах түрүүч баахан зовсон янзтай хариулахад нь, 

	— Одоо зүү. Тэнд очоод амжихгүй шүү гэв. 

	Валикановыг хармаанаасаа одон медалиа гаргаж, цамцныхаа энгэрт ярайлган зүүж эхлэхэд Сяо Жувын өвгөн хүүхэд шиг хөөрөн баясаж, Валиканов руу тонгойн одон медаль болгоныг нь барилан үзээд баярын царайгаар:

	— Ай ийм залуу хүн байх, яасан олон одонтой. Энэ ямар одон бэ?гээд «Алдар» одонг заав. 

	Машин маань хад асгатай ухааг давж, гүн зам руу аяархан уруудлаа. 

	Тэртээд нар цэлийсэн хөндийд униартан харагдав. Бороонд саатаад, одоо тэнгэр цэлмэхээр аян замаа үргэлжлүүлж яваа бололтой өрөвтас шувууд хошууран нисэж явна. Түдэлгүй ус ихтэй түргэн урсгалт гол хөндлөн огтолсон өргөн хөндий харагдлаа. 

	Хутоу хотод хөл хөөр ихтэй байв. Тус хотыг япончуудаас чөлөөлсөн зөвлөлтийн цэргийг хүндэтгэж хятадуудын хөшөө босгосон ногоон талбар дээр олон хүн цугларчээ. Хижээл насны 2 хятад иргэн хөшөөний хажууд улаан даавуу барьж зогссоны нэг дээр нь «Зөвлөлтийн цэрэгт баярлалаа!» гэж оросоор бичсэн байв. Тэнд бас гоёлын хувцсаа өмсөж, өнгө өнгийн цаасан дарцаг барьсан хүүхнүүд бужигналдана. 

	Биднийг машинаас буутал загзгар биетэй, зоримог гуалиг царайтай залуу хятад угтан ирээд, орос хэлээр бузгай цэвэрхэн манай суман даргатай мэндэлж замдаа сайн явж ирэв үү, ядрав уу, өлсөв үү? гэж лавлаад, 

	— Имен хотоос хөршүүдийнхээ ирэхийг хүлээж байна. Бид орос нөхөдтэйгөө арван дөрвөн жил уулзсангүй шүү. Одоо л нэг баяртай уулзах цаг болоод байна гэж хэлээд инээмсэглэсэнд, баярлаж туяарсан царай нь улам ч гуалиг цэвэрхэн харагдав. 

	Энэ үед Сяо Жувын үе тэнгийнхээ өвгөчүүлтэй ярилцаж, тамхилцгааж, чанга чангаар ярилцан, бие биеийнхээ мөрийг алгадаж, тас тас хөхрөлдөж байгаа харагдав. Бодвол тэдэнд ярих дурсах юм ч их, баярлах юм ч их л байсан байлгүй дээ гэтэл олон хүн:

	— Ирлээ! ирлээ! гэлцэн шуугилдав. 

	Төмөр зам дээгүүр тавьсан өндөр явган гүүрээр хоёр эрэгтэй нэг эмэгтэй түргэн түргэн алхлан, огцом шатаар доош буугаад далд орсноо арван минут хэртэй болоод голын цаад эрэгт завинд сууж, гол гатлах нь харагдав. Хятадын эрэгт хамгийн түрүүнд өндөр нуруутай чийрэг биетэй, сахлаа жимбийтэл хуссан хижээл эр, хойноос нь цув, бүрх малгайтай тарган эр, том баглаа цэцэг тэвэрсэн цайвар үстэй бүсгүй бууж ирээд, талбай дээгүүр өнгөрөхөд нь хятадууд уухайлан угтлаа. Биднийг төлөөлөгчидтэй хамт түр зассан индэр дээр гарч ирэхэд чимээ намдав. Хятад залуу урагш дөхөөд оросоор:

	— Нөхөд өө! Хутоу хотын иргэд 1945 оны наймдугаар сарын 9-ний мартагдашгүй тэмдэглэлт өдрийн дурсгалд зориулж энэ хөшөөг босгосон юм. Төр тэмдэглэлт өдөр зөвлөлтийн цэрэг японы дайчдыг манай хотоос хөөн зайлуулсан билээ. Зөвлөлтийн эрхэм нөхдөө! Япончууд эзэгнэж байсан хамгийн бурангуй гунигт үед бид оросын эрэг өөд ширтэн, зөвлөлтийн талаас эрх чөлөө ирэх цаг бий гэж итгэдэг байсан. Бид эндүүрсэнгүй. Зөвлөлтийн их буун дуу нижигнэхэд бид: энэ аянгын дараа манай нутаг дээр эрх чөлөөний наран мандана гэж бие биедээ хэлж байсан юм. Одоо тэр эрх чөлөөний наран мандаж, бид бүхний зүрхийг ээн дулаацууллаа! гэж хэлсэнд талбайд цугларагсад бүгдээрээ хятадын эртний уламжлалаар «Ваньсуй!»2 гэж гурвантаа уухайлав. 

	Дараа нь Иман хотын төлөөлөгчдийн тэргүүн үг хэлж, Хутоу хотын иргэдэд чин сэтгэлийн талархал дэвшүүлж, эрх чөлөөгөө олсонд нь баяр хүргэв. Дараа нь гвардийн ахлах түрүүч Валиканов товч боловч яруу сайхан үг хэллээ. 

	Цуглааны дараа талбайд бүжиг наадам эхлэхэд би янгуу гэдэг ардын бүжиг сонирхон гиюүрсээр байгаад нэг мэдэх нь ээ Сяо Жувын өвгөнийг алдчихжээ. Бид энд удаан саатах ёсгүй болохоор өвгөнийг хол явуулахгүй харж байгаарай гэж суман дарга надад даалгасан байсан юм л даа. 

	Би талбайгаар нааш цааш хэдэнтээ огтлон хайсан боловч өвгөн эрэлчнийг олсонгүй. Мань хүн энд танилуудтайгаа дайралдаад гэрт нь айлчилж очсон бололтой. 

	Миний бодсон оножээ. Сяо Жувын гуай хэдэн өвгөчүүлтэй нэг айлд очоод, баярласан уулзсанаа тэмдэглэн ганц хоёр тагш ханшин дарс ууж сууснаа намайг хараад удахгүй явах болж байна уу? Болоогүй бол энд нэг айл заавал очоорой гэж урьсан тул тэднийхээр ороод гаръя гэхэд нь, би одоо өөр тийшээ явсны хэрэггүй биз гэв. Сяо гуай шөнө уулаар явахад амаргүй эртхэн хөдөлсөн нь ч нээрэн дээр байх, гэж зөвшөөрөв. 

	Биднийг хөшөөний дэргэд очиход манай суман дарга, гвардийн ахлах түрүүч Валиканов болон Иманаас ирсэн төлөөлөгчдийг тойрон олон хятад шавж, Иманаас ирсэн төлөөлөгч, сахлаа хуссан өндөр нуруутай хижээл эр нэг юм ярьж байв. Цугларагсад түүнийг нь чих тавин чагнацгааж байгааг үзвээс их л сонин сайхан юм ярьж байгаа баймаар. 

	Биднийг дөхөж очих үед тэр хүн яриагаа үргэлжлүүлэн

	— Тэгэлгүй яах вэ дээ. Хуучин цагт хүн орхоодойн эрэлчин хятад иргэд зун туж үндэс эрж яваад, намрын адгаар тайгаас олз омогтой буцдаг байсан юм. Би нэг өдөр ан хийгээд буцаж явтал гэнэт ширэнгэн дотор хүн ёолох шиг боллоо шүү. Мориноосоо бушуухан бууж, морио модноос уяж орхиод эрж эхэллээ. Та нар яасан гэж бодож байна? Хятад эрэлчнийг хунхууз дээрэмчин буудаж орхисон байсан шүү. Тэр хүнийг ойд ганцаарыг нь орхилтой биш дээ, гэртээ аваачих хэрэг боллоо. Аваачаад удаан эмнэж, асарч сувилж байж тэнхрүүлсэн юм. Тэр иргэн маань сүүлдээ бидэнтэй дассаныг нь яана, бүр хэлээд барахгүй. Ер нь манайхан хэн маань ч хятад иргэдтэй эвтэй найртай аж төрж ирсэн билээ гэхэд нь манай суман дарга:

	— Таны тэр тайгаас олсон эрэлчний нэрийг нь хэн гэдэг юм бол, та санаж байна уу? гэж асуусанд, 

	— Вася гэдэг билүү дээ гэхэд нь, 

	— Сяо биш үү? гэсэнд, 

	— Хятад нэр нь Сяо бид бол зүгээр Вася гэж дууддаг байсан гэв. 

	Миний дэргэд зогсоод, яриа чагнаж байсан Сяо Жувын гэнэт намайг зайлуулж, урагшаа өлийн хараад, царай нь айсан ч юм шиг гайхсан ч юм шиг болж, зууж байсан гаансаа аваад өвөртлөхдөө гар нь салганаж байгаа харагдав. Би юу болж байгаагийн учрыг олж ядаж байтал Сяо өвгөн гараа дэлгэн өнөөх юм ярьж байсан хүнд:

	— Никита Иванович аа! гэсэнд цаадах нь:

	— Хүүш Василий, Сяо маань байх чив гэж орос хятад хоёр хоёул зэрэг дуу алдан тэврэлцэв.

	 

	 

	 

	ЭТГЭЭД ЮМГҮЙ НЬ

	 

	Би 1952 оны зуны дунд сарын аагим халуун үеэр Иманд хүрэлцэн очиж билээ. Тэнгис орчмын хязгаарын тэр бяцхан хотын тухай сурвалжилга бичихийг сонины газар надад даалгасан байсан юм. 

	Байж суухын аргагүй халуун шатаж байлаа. Тэнгэрт бүртийх ч үүлгүй, салхи ч байхгүй учир наранд цоноогдсон агаар амьсгаа авахын эрхгүй пүгнэнэ. 

	Буудлын дэргэдэх цэцэрлэгийн мод тоосонд дарагдан хатангиртаж, мандалд тарьсан цэцэг ч гэсэн хувхай цаасаар хийсэн юм шиг өнгө зүсээ алдсан байв. Хотыг хоёр хуваасан төмөр замын дээгүүр тавьсан өндөр нуман гүүрэн дээр гарч зогсоход арай жаал сэрүүн юм шиг санагдав. Урьд маань голын ус мяралзаж, усан дээгүүр сал урсаж голоор ургасан сул моднууд хөвж түүнийг голын эрэгт зогссон ажилчид урт дэгээгээр этэн гаргаж, ажилдаа улайсан хүмүүс хашхиралдах нь сонсогдмуй. 

	Голын нөгөө эрэг буюу хилийн цаад талд хятад бяцхан хот тодхон үзэгдэж, талбайн дунд хөшөө сүндэрлээд, түүнээс цааш шавар байшинтай урт шулуун гудамж зурайна. 

	Би тэртээ эрэг өөд ширтэж зогсохдоо «энэ маань Хутоу хот харагдаж байна шүү дээ!» гэж бодоод, Манжуурт аян дайн хийж явснаа, манай их бууны суман, сахалт дарга эмнэлгийн албаны ахмад, хятад найз нөхөд Сяо Жувынийг дурсан санав. Тэр гайхамшигт эрэлчин одоо хаана юу хийж явдаг бол?

	Би сонинд зохих материалаа бичиж илгээгээд хэд хонож байтал тэнд санаандгүй тун сонин мэргэжлийн улстай уулзсан юм. Тийм мэргэжилтэн байдаг гэж би урьд өмнө ер дуулаагүй явсан билээ. Тэр бол хүн орхоодойн эрэлч манай зөвлөлтийн эрэлчид байв... 

	Би нэг орой Иман хотын гудамжаар явж байтал цонх нь онгорхой намхан дүнзэн байшингаас хэдэн хүн чанга чанга ярьж маргалдаж байхыг дуулаад чагнасан боловч анхандаа юу ярьж байгааг нь ойлгосонгүй. Тэр үг булаалдаж байгаа хүмүүс жирийн орос ярианы хажуугаар ямар нэг этгээд хачин үг оруулаад байв. Би цонхонд ойртож чагнавал, погонгүй цэрэг цамцтай, хоёр одонтой, үсээ хуссан тарган эр, 

	— Одоо нөхөр Иванов ярь. Харин битгий л нуршаад байгаарай гээд тамхиныхаа үнсийг цонхоор унагав. 

	Иванов. Нөхөд өө! Над хэлэх юм цөөн үлдлээ. Манай бригад овоо ажилласан. Харин нөхөр Кислицын бидэнд арай анхааралтай шиг хандсан бол бид өнгөрсөн улирлынхаа төлөвлөгөөг давуулан биелүүлж болох байсан л даа... Би хүлээн авах газар цэвэр сипие авчирч тушаасан боловч харин нөхөр Кислицын гуравдугаар зэрэгт оруулчихсан юм. 

	Кислицын чи тантааз авчраарай л даа. Харин эрүүл тантааз авчирна шүү. Тэгвэл чинь би нэгдүгээр зэрэгт дуугүй оруулууз... 

	Иванов (шаралхан) миний сипие өвчтэй байсан гэж үү? Эрүүл, махлаг, далан гурван грамм жинтэй, бүдүүн биетэй, хоёр сайхан хөлтэй сипие байсан шүү... Хаанаас өвчтэй байх вэ?

	Кислицын. Бие нь эрүүл юм бол яах гэж усалсан юм бэ? Услах хэрэггүй байсан юм. 

	Иванов усалсан гэж батлагдаагүй шүү дээ. 

	Кислицын надад баталж сүйд болоод байхын хэрэгцээ ч байхгүй. Би үндсийг нь хараад л усалсан үгүйг нь андахгүй. 

	Хурлын дарга. Нөхдөө үг булаалдахаа больцгоо. Ингээд байвал энэ хурал өнөө шөнөдөө ч тарахгүй. 

	Иванов, Нөхөр дарга аа, хөндлөнгөөс ороод ганц ч үг хэлүүлэхгүй юм байна шүү дээ... Хүлээн авах газар ч тэгдэг л улс л даа, эд чинь Кислицын-ийм үндсийг «онцгой гурван тэг» зэрэгт оруулах хэрэгтэй гэхэд, энэ нөхөр дооглон инээгээд, гуравдугаар зэрэгт оруулчихдаг хүн байгаа юм... Никита Иванович мэднэ дээ. 

	Никита Иванович. Залуу минь чи намайг гэрч битгий татаад байгаарай. Хэгжүүрхээд байхын оронд ах зах, хашир догь улсын үг дуулж тогтоож авбал дээр шүү дээ, чамд мэдэв үү?

	Иванов (жаахан хулгасхийж) манай бригад долоодугаар сард тайгад явах бодолтой байна. «Бэлтгэл контороос» бидэнд өгсөн төлөвлөгөөг давуулан биелүүлэх үүрэг авъя. Миний хэлэх юм гүйцэх шив дээ... 

	Никита Иванович. Петя чи түрүүний шулуухан тэгээд л хэлчихсэн бол болох байсан шүү дээ, шал дэмий зүгээр иймээ тиймээ гээд л... 

	Иванов (мөрөө хавчин) Никита Иванович гуай, би зүгээр...

	Дарга (ширээний араас босож, цамцаа засаж, тамхиа унтраагаад) 

	— Нөхөд өө, одоо дүгнэж ярилцъя. Үндэс хүлээн авагчийн талаар Ивановын тавьсан гомдлыг үндэсгүй гэж үзэж байна. Өнгөрсөн улиралд нөхөр Иванов таны тушаасан сипие яриангүй сонин үндэс байсан юм. Нөхөр Иванов анхааралтай нямбай байсан бол тэр үндэс нэгдүгээр зэрэгт орох байсан байж ч мэднэ... 

	Кислицын үндэсчин зааврыг ахин дахин үзэж баймаар байна шүү. 

	Дарга. Зүйтэй нөхөр Иванов та сипие олсондоо баярлаад толгой чинь эргэсэн бололтой. Та бас үндсийг малтахдаа тэвчээр алдсан байна. Цацгийн үзүүрийг нь тасалж орхиод, бас дугтуйд үндэсний дороос гарсан шороо дэвсэхийн оронд өөр чийг багатай шороо нэмсэн байна. Тэгээд өнгөрсөн хойно санаа авч, үндсийг хатууруулах гэж усанд дүрж усалсан байна. Хүлээн авагч үүнийг чинь мэдээд, үндсийг өглөө болтол байлгасан нь зөв. Ус нь ууршихаар Сипийн бие нь хорчийж орхисон байна. Тэгээд гуравдугаар зэрэгт орох нь тэр! Ажилд ийм хүйтэн цэвдэг хандаж заавар зөрчсөнд чинь би бол таны сипийг овоо хүнд, эр хэлбэртэй ч гэсэн дөрөвдүгээр зэрэгт оруулах байсан... 

	Иванов (аяархан)

	— Би ч арай тэгээгүй шүү, Федор Васильевич гуай. 

	Дарга, 

	— Хүний ярьсныг битгий таслаад байгаарай. Зөвлөлтийн үндэсчид бол ганц нэгээрээ явж үндэс олж худалддаг хуучны эрэлчид биш шүү дээ. Зөвлөлтийн үндэсчид бол хамт олныхоо нэр төр, бригадынхаа нэр төрийг бодох ёстой. Төлөвлөгөөг тооны хувьд биелүүлнэ гэдэг нэг хэрэг. Чанарын хувьд биелүүлэх нь илүү чухал. Манай Зөвлөлтийн Уссурийн хүн орхоодой дэлхий даяарт алдар цуутай билээ. Үндсийг эрэх, ухах, тээвэрлэхийн аль алинд ч үүнийг мартаж болохгүй. Түүнээс гадна нөхөр Иванов та шүүмжлэл дуулах дургүй хүн юм даа. Манай залуу эрэлчдийн дунд улс төр-хүмүүжлийн ажил муу зохиож байна гэдгийг би түрүүчийн хурал дээр ярьсан. Одоо ч гэсэн энэ асуудалд тун ч ул үндэстэй анхаарах хэрэгтэй. Манай дутагдлын шалтгаан энд байгаа юм биш биз гэвэл яах аргагүй энд л байна. Чугуевийнхэн манай контороос шилжин явах улаан тугийг маань булаах санаатай байгаа чинь зүгээр нэг хэрэг биш шүү. 

	Никита Иванович. Санаа байсан ч сачий нь хүрэхгүй биз дээ... 

	Иванов. Үнэн үг шар тос доо. Никита Иванович гуай... 

	Дарга булаачхаж ч болзошгүй шүү. За нөхөд өө, төлөвлөгөөгөө хэлэлцэж дууслаа. Бригадуудаа эмхэлж байгууллаа. Долоодугаар сарын хорин гэхэд л тайга руу хөдөлнө. Энэ жил хүн орхоодойн үр цуглуулахыг түр хойшлуулсан болохоор бас нэг бэрхтэй ажил гарлаа. Үүнийг үндсээр нөхөх хэрэг болж байна гэв. 

	Тэдний ингэж ярилцахыг би сонсоод, хурлын эхээр тааралдаагүйдээ учиргүй харамсаад, байшинд орж, «Бэлтгэл контор»-ын дарга Федор Васильевич Нечитайлод өөрийгөө танилцуулсанд Нечитайло жаахан тохуурхсан янзтай:

	— Иманд үндэс байдгийг огт дуулаагүй гэв үү, та? Бүхэл бүтэн хот байгуулж, том үйлдвэр босгож, их ажил өрнөж байгаа болохоор мань мэтийн өчүүхэн эрэлчдийг хэн олж мэдэх вэ дээ, арга байж уу. Эрэлчид одоо хэдхэн хоноод ой тайгадаа гарч намар орой болтол хотод буцаж ирэхгүй. Бидний ажил ч хүнд мэдэгдэхээр сүйдтэй юм биш л дээ. Тэгэхдээ л улсад олон буман рублийн бүтээгдэхүүн тушаадаг юм гээд зузаан хавтсан дотроос бичиг гаргаж, «онц гурван тэг, зэрэггүй хүн орхоодой нэг килограмм нь 50 000 рубль, онц хоёр тэг нь 45 000 рубль, онц-тэг, нь 30 000 рубль» гэж уншаад тэгэхээр бидний ажил тийм ч амаргүй чухал байж таарах биз. Хүн орхоодойг ой тайгад эгнээ эгнээгээр тариастай байдаг юм гэж бүү бодоорой. Хүн орхоодойг их удаан, шаргуу тэсвэртэй ухаан зарж байж эрж олох хэрэгтэй байдаг юм. Заримдаа бригад улирлын турш ой тайгаар явж явж хүлээн авах газар ганц хоёрхон жижиг үндэс авчрах явдал ч байдаг юм гэхэд нь, 

	— Тэгвэл хүн орхоодойг тарих цаг аль хэдийн болсон юм байна шүү дээ гэж би тоглоомоор хэлсэнд Феодор Васильевич яриандаа бүүр халж, өөр нэг бичиг тэвдэнгүй гаргаж ирээд, 

	— За таримал үндэсний үнэ ямар байдгийг сонс гээд: «гологдлын хэсэг, гуравдугаарт ордог таримал үндэсний нэг килограмм нь 80 рублийн үнэтэй» гэж уншаад тэгэхдээ энэ үнийг би өөрөө тогтоосон биш, дээд газраас тогтоож өгсөн юм шүү гээд миний инээмсэглэн байгааг ажиглаж, хэсэг дуугүй сууснаа нэлээд тайвнаар: намайг харин хүн орхоодой тарихыг эсэргүүцдэг хүн юм байна гэж бүү бодоорой. Хүн орхоодойн нууцыг тайлах цаг болжээ. За энэ үндэс эрэх дүрэм, малтах, тээвэрлэх, хадгалах журам гэхчлэнгээр тэр нь, энэ нь гэх юмгүй бүгдээрээ л хатуу нарийн заавар байна... Тэгэхлээр эрхэм минь, хүн орхоодой гэдэг үлгэр домгийн юм шиг байхаа аль хэдийн больсон шүү. Хүн орхоодой бол их ирээдүйтэй зүйл гэж мэдээрэй. Харин манай олон тооны эмч докторууд орхоодойд нэг л итгэдэггүй юм. Дэмий хэрэг дээ. Дайны үед бид цэргийн эмнэлэгт хэвтэж байгаа шархтсан байлдагчдад хүн орхоодой явуулдаг байсан. Фронтынхон бидэнд ямар их баярлаж талархсан захиа ирүүлдэг байсан гэж санана. Хүнд шархтсан олон хүн, хүн орхоодойн үндэсний ханд уугаад, амархан засарч, хүч тэнхээ нь сэргэж, эрүүл саруул болсон түүхтэй. Бид батлан хамгаалах фондод хэчнээн их хүн орхоодой өгсөн гэж санана. Олон буман рублийнхийг өгсөн шүү! Хүн орхоодой гэдэг чинь шижир алт л гэж мэдээрэй. Манай гадаадад гаргадаг төрөл бүрийн барааны дотор ч яггүй суурь эзэлдэг юм даа гэж бахархан ярив. 

	— Сипие гэж юу гэсэн үг вэ? гэсэнд. 

	— Сипие гэж дөрвөн навчит үндэс гэсэн үг. Упие гэж таван навчит, тантаза гэж гурван навчит, Липие гэж зургаан навчит гэсэн үг. Зургаан навчит нь их ховор доо. Би энэ конторт таван жил ажиллахдаа ганц ч липие авчирч тушаахыг үзээгүй гэхэд нь, 

	— Манай тайгаар хүн орхоодойн нөөц хэр зэрэг их байдаг бол? мэдэх сэн гэсэнд, 

	— Үүнийг яг таг мэдэх аргагүй. Хүн орхоодой гэдэг маань их ховор, тун эмзэг ургамал даа, хайр гамтай хандвал ч нөөцийг нь нэмэгдүүлж болно л доо гээд, 

	— Яаж тэр вэ? гэсэнд, 

	— Арван нас хүрч, бие гүйцсэн үндсийг л ухаж аваад, залууг  нь нас гүйцээхээр үлдээх хэрэгтэй. Хүн орхоодой зөвхөн үрээр үрждэг ургамал байгаа юм. Иш нь хатаж унахад үр нь эх ургамлынхаа дэргэд унана. Ийм учраас хүн орхоодойн үр нь боловсорсноос хойш, зөвхөн наймдугаар сард л үндэс малтаж авахыг зөвшөөрдөг юм. Үндэсчин хүн үндсийг олоход хажууд нь унасан үр байдаг. Тэднийг хөрсөнд шигтгэж, хажууд нь тэмдэг тавих хэрэгтэй байдаг юм гэв. 

	— Чухам ямар ямар тэмдэг тавих вэ? гэсэнд. 

	— Үр ойчсон газрын ойролцоо модонд хэрчлээс тэмдэг тавих юм уу, эсвэл бутыг хугалж тэмдэглэнэ гэв. 

	Гэтэл утас дуугарсанд Федор Васильевич аваад намуухан бүдүүн дуугаар:

	— Нечитайло байна. Маргааш арван долоо гучид суртал нэвтрүүлэгчийн семинартай гэнэ ий? Мэдлээ. Манайхан заавал очно гээд, утсаа тавьж, хуанли дээр тэмдэглэл хийгээд. Би түр гадагшаа яваад ирнэ. Энд манай заавруудыг үзээд сууж байна уу гэв. 

	Би тэр заавруудыг нь уншиж үзвэл:

	«Хүн орхоодой бол дорно дахины, ялангуяа хятадын эмнэлэгт их хэрэглэгддэг маш үнэт эмийн ургамал юм. Бусад орны хүн орхоодойн нөөц аль хэдийнээ бүрмөсөн дуусаад одоо ганцхан манай Зөвлөлтийн Алс Дорнодод л зэрлэг хүн орхоодой ургаж байна. 

	...Хүн орхоодой бол үндэслэг иштэй. Түүнээс нь олон сахал үндэс салаалсан, 30-аас 70 см өндөр өвсөрхөг нарийн иштэй олон наст ургамал юм. Иш нь дээрээ зангирч үетсэн байх бөгөөд түүнээс нь хурц ногоон өнгөтэй, урт иш, тэнийлгэсэн гарын хуруу шиг таван хуруутай навчис, цэцгийн иш тус тус гарна. Цэцгийн ишийн орой дээр нь 15-20 жижиг ногоовтор өнгөтэй энгийн шүхэрлэг цэцэг ургана. 

	Үндсийг дор дурдсан хэсэгт хуваана:

	Үндсийг иштэй нь холбосон хэсгийг хүзүүвч, хүзүүвчийн дээд бүдүүрсэн хэсгийг толгой, үндэслэг ишийн дээд талын насны цагариг бүхий хүзүүвчээс доод салаа хүртэлх бүдүүн хэсгийг их бие, үндэсний их биеэс салбарласан гол салаа, хүзүүвчээс салбарласан нэмэлт салаа утсархаг нарийн сахал... 

	Нэгдүгээр зэрэгт: Эрүүл, махлаг, чийрэг ямар ч гэмтэлгүй, 10 грамм буюу түүнээс дээш жинтэй үндэс орно. Үндэсний их бие нь бүдүүн, насны цагариг нь тов тодхон гарсан, уртаараа 13 сантиметрээс илүүгүй, дороо 2 үндсэн салаатай (хөлтэй) байна. Хүзүүвч нь 2 сантиметрээс богиногүй, нэмэлт салааны хэмжээ нь их бие, гол салааны 1/4-ээс ихгүй хэмжээтэй байна. 

	Хоёрдугаар зэрэгт: Эрүүл, махлаг, чийрэг, бүтэн, 10 грамм буюу түүнээс илүү жинтэй үндэс орно. Үндэсний их бие бүдүүн, насны цагариг тодорхой, доошоо 2 салаалсан (хөлтэй) байна. Үндэсний их бие, хүзүүвчийн урт нь ямар ч байж болно. Нэмэлт салаа нь их бие, гол салааны 1/2-ээс илүүгүй байх ёстой. Төрөлхийн гэмтэлтэй (их биеийн талбайн 2 хувиас хэтрэхгүй) байж болно. 

	Гуравдугаар зэрэгт: Эрүүл, махлаг, чийрэг, 10 грамм буюу түүнээс дээш жинтэй үндэс орно. Үндэсний их бие нь бүдүүн, насны цагариг нь ил тод гарсан, доошоо олон салбарласан буюу салбарлаагүй үндэс орно. Үндэсний их бие хүзүүвчийн урт нь ямар ч байж болно. Нэмэлт салаа нь их бие, гол салааны 3/4-ээс хэтрэхгүй хэмжээтэй байвал зохино. Төрөлхийн гэмтэл нь хоёрдугаар зэргийнхээс яльгүй их байж болно. 

	Дөрөвдүгээр зэрэгт: эрүүл, махлаг, 3 грамм буюу түүнээс дээш жинтэй үндэс орно. Үндэсний их бие, хүзүүвч гол салаа нь хугараагүй байна. Нэмэлт салаа нь их бие, гол салааны 3/4-ээс том байж болно. (нэмэлт салаа, сахлархаг үндэс нь хугарсан) төрөлхийн гэмтэлтэй байж болно. 

	Гологдол их биеийн үндэс нь хугарсан, хүзүүвч мөн зөөлөн үндэс, усалсан үндэс, үндэсний их биеийн хэсэг, үндэсний хугархай салаа, их биегүй үндэс хадаас зэрэг хүнд юмтай үндэс гологдол болно. 

	Хүн орхоодойг хураах хамгийн тохиромжтой үе бол тайгын ургамлын дотор түүний улаан жимс тодхон ялгаран харагдаж байдаг зуны сүүл сарын дунд үе болно. 

	Эрэлч нөхөд өө! Үндсийг газраас ухан авахдаа дүрмийг нарийн чанд сахигтун. Тун анхааралтай, тэсвэр тэвчээртэй байгтун. Төмөр хүрз, хутга, зэрэг төмөр зэвсэг битгий хэрэглэгтүн. Зөвхөн мод буюу ясаар хийсэн толигор малтуур хэрэглэж, үндэсний хүзүүвч, эмзэг булбарай их бие, салаа, хальс, ялангуяа хөрсөнд хагас метр буюу түүнээс илүү урт нэвтрэх нь цөөнгүй байдаг сахлыг нь гэмтээлгүй малтаж авагтун. Эрүүл, ямар ч гэмтэлгүй хүн орхоодой л гүйцэд үнэ цэнтэй байдгийг санагтун. Үндсийг усаар чийглэж (усалж), элгэнд хадгалж, үндэсний хэсгийг хугалах буюу элтэлж хэрхэвч болохгүй. Үндсийг удаашран хойшлуулшгүйгээр хүлээн авах газарт нэн даруй тушаагтун... гэжээ. 

	Гаднаас Федор Васильевич орж ирээд, 

	— За наадахыгаа уншсаар байгаад уйдаж орхив уу? гэж асуухад нь, 

	— Уйдах нь битгий хэл, энэ гайхамшигт үндсийг улам их сонирхох боллоо, Би хүн орхоодойтой улам уг үндэстэй танилцмаар байна. Над зав байна. Та намайг нэг бригадтайгаа хамт тайгад явуулж болохгүй юу? гэсэнд, 

	— Болохоор барах уу, таныг харин аль бригадад явуулалтай юм бэ? байз даа. одоохон тунгаагаад орхиё гэж баяртай хэлэхэд нь, 

	— Жинхэнэ ажилтай сайн танилцахаар барахгүй, жаахан түүх намтар дуулж болохоор бригадад оруулахыг мэдээрэй гэж гуйсанд, 

	— Тэр бололгүй яах вэ. Тэгвэл Никита Ивановичийн бригадад л орсон нь дээр. Манай алдар цуутай хуучин хашир эрэлчин дээ. Бүүр дээр үед хятадуудтай хамт үндэсний эрэлд явж байсан хүн хятадуудтай аль эртнээс нааш их түншилсэн хүн дээ гэхэд нь, 

	— Никита Иванович гэв үү? гэж лавласанд, 

	— Тийм. Таних уу? гэж Нечитайло гайхав. 

	— Нэг л тааралдсан юм шиг санагдах юм даа гэсэнд, 

	— Хаана тэр вэ? гэхэд нь

	— Хутоуд хөшөө нээхэд л уулзсан болов уу ер гэж би хэлэв. 

	— Танил бол бүүр ч сайн хэрэг. Хэрэв явах бол долоо хоногийн дараа явна шүү дээ гэхэд нь, 

	— Федор Васильевич гуай танай хурал дээр энэ жил хүн орхоодойн үр цуглуулахаа болих болсон гэж ярихыг би дуулсан. Яагаад тэр юм бол? гэсэнд, 

	— Миний бодоход, замд удаан явсан үндэс ургадаггүй болохоор нь тэгсэн байх. Зэрлэг хүн орхоодой таримал хүн орхоодой хоёрын үрийн ургах нөхцөл нь адилгүй байдаг бололтой. Үр нь эх хөрсөнд унах гэдэг нэг хэрэг, үрийг тайгаас аваачиж, хайрцагт суулгаад нэг тийш явуулах гэдэг шал өөр хэрэг гээд Нечитайло номын тавиураас нэг сэтгүүл авч, 

	— Би энэ асуудалд хамаатай жаал зугаа ном дэвтэр цуглуулсан юм. За жишээ нь энд, ургамлын цэцэрлэгт аваачиж, дулаан газар суулгасан хүн орхоодойн үр хөрсөнд бүтэн хагас жил шахуу болж байж сая нэг юм цухуйсан гэж бичсэн байна. Үндсийг замд удаан авч явахад ургах нь муу болдог шиг бололтой. Тэгэхлээр одоохондоо хүн орхоодойн үрийг олноор цуглуулж, ой тайгыг ядууруулахын оронд байгалийнхаа нөхцөлд ургах боломж олгосон нь дээр байна. Энэ учрыг дээд газар мэдээд, саявтар хүн орхоодойн үр цуглуулахыг болих заавар бидэнд өгсөн байж таарна. Зуун үрээс зэрлэг байхдаа дор хаяад хорин тав нь ургадаг юм гэхэд хүн орхоодойн байгалийн нөөц их нэмэгдэнэ. Тэглээ ч гэсэн хүн орхоодойг их талбайд өргөн тарьж ургуулах асуудлыг ойрын ирээдүйд шийдвэрлэсэн үед л бидэнд дахиад үр цуглуулах тушаал ирж магадгүй. За ер нь товчхон хэлэхэд манай эрэлчид ажлаа одоохондоо энүүхэндээ л аргацаан, тэдний сонин сайхан ажлыг мэддэг хүн ховор л байна шүү дээ, эрхэм нөхөр минь ой тайгад яв гэж танд зөвлөе. Сайхан зугаалга болно гэж мэдээрэй... гэв. 

	Ингээд бид хоёрын яриа дууслаа. Намайг гадагшаа гарахад харанхуй болж байв. Уулын цаанаас сар мэлтийн цухуйж, тэртээ алсад хааяа нэг цахилгаан зурсхийж, хотын захаас эхлээд үргэлжилсэн ой тайгаас янз янзын цэцгийн сайхан үнэр анхилна. Модон доторх олон шинэ чулуун байшин сүндэрлэнэ. 

	Тэнгис орчмын хязгаарын алтан ой тайга минь удахгүй баяртай уулзъя. Олон жил уулзаагүй намайг тайга маань энэ жил яаж угтдаг бол?..

	 

	 

	 

	ТАЙГАД

	 

	Никита Иванович гуай намайг хөлийн минь улнаас аваад толгой хүртэл айхавтар ажаад

	— Манай тайга сул биетнүүдэд дургүй шүү дээ. Ажил хийвэл дуустал, давс хийвэл уустал гэдэг. Зам жим байхгүй онгон атар газраар их л удаан явна даа. Бүтэн хоёр долоо хоног яваад ганцхан жижиг үндэс олохгүй буцах явдал чиг л тохиолдоно доо гэснээ ам алдаж: — Манай бригад ч харин тайгаас гар хоосон ирж байсан удаа байхгүй л дээ. Гээд юмыг яаж мэдэх вэ... гэж хэлээд, Василий Лемешко гэдэг хэвлүүхэн махлаг зузаан биетэй, наранд гандаж борлосон царайтай зальтай байрын гялалзсан онигор хүрэн нүдтэй эр тийш нуд ирмэсэнд цаадах нь, 

	— Хийвэл бүтдэг, яривал эвлэдэг юм хойно доо бүтэлгүй яах вэ гэж хэлээд тухтайхан гэгч тамхиа ороогоод, миний шумуулын халхавчийг засаж, гутлын минь оосрыг уяж өгөөд, сэтгэл ханасан янзтай, — Одоо давгүй гэв. 

	Тайгад явахыг ерийн нэг юманд боддог туршлагатай хашир үндэсчдийн дунд би жаахан цэнэмэл шинэдүү байснаа нуухын хэрэггүй билээ. Гэвч тэд намайг шинэ хүн гэж тоомжиргүй ад шоо үзэх биш, харин үнэн сэтгэлээсээ халамжилж байгаа нь тэдний ярианаас андашгүй мэдэгдэж байлаа. Никита Иванович гуай надад шумуулын халхавчаа, Лемешко хандгайн ширээр хийсэн шинэ гутлаа өгөв. Федор Цыганков гэрээсээ хөвөнтэй цамц авчирч өгөөд, надад таарсанд үнэн голоосоо баярлаж билээ. 

	Би янз бүрийн санамж зөвлөгөөг тун тэсвэртэй сонссоныхоо дараа:

	— Тэнгис орчмын тайгыг би мэднэ. Гучин есөн онд би Хасан нуурын бүх нутгийг хөндлөн гулд туучсан хүн дээ би. Хилчидтэй хамт Цэнхэр хадан цохион дээр гарч, Хуштын аманд очиж үзсэн. Тэгэхлээр би энэ нутагт шинэдэх хүн биш шүү, Никита Иванович гуай гэсэнд эрэлчид миний үгэнд их баясаж, надад бусдаас гойд талтай сайн байсан Лемешко:

	— Таныг ийм ажилд явахаар шийдсэнийг бодоход шинэ хүн биш байх, тайгаар явж байсан хуучин туршлага бий байх гэж бодсон нь таарч гэлээ. 

	Хүн орхоодой эрэхийн хувьд надад ямар ч туршлага дадлага байгаагүй нь мэдээж хэрэг. 

	Би Манжуурт явахдаа Сяо Жувынтэй санаандгүй уулзсанаасаа хойш хүн орхоодойг сонирхох болсон билээ. Иманд очоогүй бас хурал дээр федор Васильевич Нечитайлотай уулзаагүй бол хүн орхоодойн тухай энэ дуулийг хэзээ ч бичихгүй байсан биз ээ. Одоо бол харин надад бэрхшээлээс хулчийх зүйл байсангүй. Би ямархуу бэрхшээл зовлонд учрахаа бүрнээ ухамсрах үндсэн дээр аян замдаа төхөөрч эхэллээ. Би өөрөө Никита Ивановичийн бригадын хэн нэг гишүүнтэй ав адилхан байж, өөртөө ямар ч хөнгөлөлт шаардахгүй явна гэж бодов. 

	Биднийг өглөө үүр цүүрээр аян замдаа гарахад тэнгэрт одод тэртээ дээр бүдэгхэн жирвэлзэн, тэнгэрийн хаяанд дүнхийн сүүмийсэн уулсын оргил дээгүүр хавирган сар зүүдийн үзэгдэнэ. Шөнөдөө учиргүй их хяруу унаж, хяруунд дарагдсан өвс ногоо бөхийн унжаад, сэтгэл сэргэм сэрүү татаж байв. Бид жинхэнэ битүү тайгын эх авах тэр оргил зүглэн алхаж гарав. Би тайгыг мэддэг болохоор Никита Ивановичийг үргэлжилсэн олон тэр уул нурууны наад зах дор хаяад дөчин километр явна гэж хэлэхэд гайхсангүй. Бригадын дарга намайг дуудаад надтай зэрэгцэн алхаж, бидний хойноос Лемешко, Цыганков хоёр ямар нэг хөгжилтэй юм ярилцаж, байн байн инээлдэж явав. 

	Никита Иванович надаас яагаад хүн орхоодойг тэгж сонирхож байгааг минь лавласанд би Сяо Жувынтай уулзсанаа ярьж өгөв. Бригадын дарга яриаг минь учиргүй их сонирхон чих тавин сонсож явав. 

	Намайг ярьж дуусахад, 

	— Би чинь угтаа үндэс эрэхийг тэр Сяогоос чинь сурсан хүн шүү. Тэр үед хятад эрэлчид ажлынхаа нууцыг задлах тун дургүй хүн орхоодой элбэгтэй газрыг хачин их нуудаг байсан юм. Энд элдэв араатан амар хялбар олз хайсан дээрэмчин хунхууз цөөнгүй байсан юм. Хятадууд тэднээс биеэ хамгаалах юмгүй хүчин мөхөс байсан юм. Харь орны харьяат болохоороо тэд Орос нутагт зэвсэг авч явах эрхгүй байсан. Түүнээс гадна тэд хүн орхоодой дээр зэвсэггүй гар ариухан, сэтгэл цэвэр очих ёстой гэж сүсэглэдэг байв. Эрэлчин хүний авч явах зүйл гэвэл, өвс ярах таяг, үндэс ухах ясан малтуур, модны холтос огтлох хутга: ердөө л энэ хэд байлаа. Зарим нь сайн даа л модон дээр тэмдэг тавих сүх авч явна. Гэсэн ч түүгээрээ амьтан руу далайна гэвэл амьдын хар нүгэл дээ. Тэр бүр нүгэл гэнэ. Анхлан Ли Фу өвгөнийг, дараа нь Сяо-Жувынийг буудсанаас хойш эрэлчид ёстой л нэг ухаан малгайгүй айдаг болов. Тэр үед л анх орос ах дүү нараасаа туслахыг гуйсан юм. Биднийг хамт явъя гэж гуйж, ирдэг боллоо. 

	Хятадууд; «дарга танай буугаа аваад явбаа. Панцуй эрэх хэрэггүй лаа. Манай эрнэ ваа, танай яваад харж бай ваа... Хунхууз ирнэ ээ танай жаахан жаахан буудваа, ва-пан-цуйг аварна аа хэрэгтэй» гэцгээдэг байв. Би бодож бодож хятадууд биднийг хамт явъя гэж байна, яах вэ? гэж нөхөдтэйгөө зөвлөлөө. Василий Иванович Лемешко бид хоёр аль эртнээс нааш айл хөрш яваа улс. Түүндээ хэлсэн чинь; «Эрэлчидтэй хамт явах хэрэгтэй, ажлыг нь сурч, нууцыг нь мэдэж авах хэрэгтэй. Орос хүн ухаан ихтэй. Бишгүйдээ олон юмны нууцыг тайлж байсан, хүн орхоодойн нууцыг ч бас тайлж чадна. Хуучин үндэсчдийн элдэв мөргөл залбирал, айдас, үлгэр домог бол шал дэмий зүйл. Сүсэгтэй хятадуудыг гомдоохын хэрэггүй, бурхандаа мөргөж л байг л даа... » гэж шулуухан хэлдэг байна. Ингээд бид хэлэлцэж таарлаа. Хятадууд биднийг тайгад хамт явахаар зөвшөөрсөн гэж дуулаад элдвийн хунхууз дээрэмчнээс хамгаалах өмөг түшигтэй боллоо гэж учиргүй баярлацгаасан юм гэж Никита Иванович ярив. 

	Лемешко бидэн дээр ирээд;

	— Кабарчинд очоод, хуучин хятад эрэлчдийн модон дээр тавьсан тэмдгийг үзээрэй гэсэнд Цыганков инээмсэглэн:

	Бас заримдаа сан тавьдаг газар нь үлдсэн байдаг юм. Хятадуудтай хамт үндэс эрэхэд зугаатай шүү. Биднийг хоолоо идэх гээд түүдэг тойрч суухад өнөөдүүл чинь урьдаар бурхандаа тахил өргөж; «Бурхан тэнгэр минь зооглож соёрхоно уу. Сипие, упие хайрлана уу» гээд л залбирч гарна даа. Модны хонгилд жаахан тутарга, мантууны хэлтэрхий тавьж орхиод, өөрсдөө дараа нь хоолоо иднэ. Нэг орой салхи хөдлөөд модны мөчир хугарч унасан чинь хятадууд бүгдээрээ босон харайж, түүдэгт ус асгаад, бидэнд «Энд бурхан ууртай байна шүү зоог лав бага өргөсөн ваа. Өөр газар очих хэрэгтэй шүү!» гэж шивгэнээд салдаг юм биш ээ. Бид тухалж төвхнөсөн газраасаа хөдлөх ямар л дуртай байх вэ дээ, тэндээ л унтмаар байлаа. «Явахгүй., Айх юм алга» гэж би хэлбэл нэмэр алга, өнөөдүүл маань жаахан цааш явъя гэж уйлах шахан гуйгаад салдаггүй чи минь гэсэнд Никита Иванович өлгөж аваад, 

	— Цаг ямагт хамт явдаг байсан юм даа хөөрхий, эхлээд ч үнэндээ биднийг хүн орхоодойд ойртуулдаггүй байлаа. Холоос хүн орхоодойн бараа хармагц биднийг битгий ойртож очоорой, «муу хүн» ирүүзэй харуулдаж байгаарай гэж гуйдаг сан. Сүүлдээ дасаж нөхөрлөөд ирэхлээрээ хүн орхоодойг эрх тэгш эрдэг болж билээ. Энэ ч амаргүй нарийн ажил байгаа юм шүү. Ялангуяа үндэс малтаж авна гэдэг тун бэрх. Ухаж байгаа газар, орхоодой хоёрын аль алиныг харж байхгүй бол болдоггүй юм. Бид нэг өдөр тантада гэж гурван навчит олж билээ. Ясан малтуураар хөрс сэндийлж байхад ч яах вэ, ажил бүтэж байлаа. Гэтэл гаргаж ирсэн хойноо үзсэн чинь сахлыг нь тасалчихсан байдаг байна шүү. Сяо өвгөн намайг зандарч хашхираад, газар дэвсэж өөрөө золтой л уйлсангүй. Сяог арай чамай тайтгаруулж билээ. Сүүлдээ сурч дасаад ирэхлээрээ яах вэ овоо болдог юм. Сяо Жувынээс нэг их дутуугүй болсон гээд зогсож ийш тийш ажиглаж хараад, элдвийн юм ярьж явсаар арван таван километр аваад хаячхаж шүү, өнөөдөр их халуун шатах нь дээ гэлээ. 

	Бид зугуухан аажуу тайвуу алхаж, цагт дөрвөн километр хэртэй явж байлаа. Хүнстэй уутаа эвтэйхэн үүрч дээгүүр доогуур нь сураар боосон ширэн гутал маань хяруунд их норсон ч гэсэн гутал өмссөн гэж мэдэгдмээргүй хөнгөн байв. Таяг тулаад явахад бүр ч амар байж билээ. Би тамхи татах болохоороо суулгүй, таягаа тулж зогсоол, тамхи орооцгоодог байв. 

	Биднийг гаднаас нь харвал цөм л төсөөтэй, харин өндөр нуруутай ханхар өргөн цээжтэй дэндүү урт чацтай Никита Иванович бусдаас содон харагдана. 

	Цыганков, Лемешко хоёр бол нуруугаар бараг адилхан, дунд зэргийн үе чацтай хүмүүс билээ. Цыганков их туранхай тун хөнгөн шалмаг хөдөлгөөнтэй Лемешко царай нь сэргэлэн мөртөө хөдлөх, барих нь баахан болхидуу, эв хавгүй шиг Лемешко түрүү миний хэлснээр залирхаг янзтай болж ирээд үргэлж инээмсэглэн явна. Нас сүүдрээр нь бол тэр гурвыг өвгөчүүд гэж бодмоор. Никита Иванович жаран долоотой. Лемешко жаран тавтай, Цыганков энэ жил жар шүргэж байгаа ажээ. Тэгсэн мөртөө тэр гурвын хэнийх нь ч үсэнд ганц ч буурал суусангүй. Насан турш ой! тайга, хээр гадаа явсан хүмүүс төлөв тийм байдаг юм болохоор гурвуул их овор багатай харагдана. Гэтэл тэдний өтөлж хөгшрөөгүй нууц ганц энэ биш байжээ. Бүгдээрээ эртнээс эхлээд хүн орхоодойн ханд тувтан ууж ирсэн байна. 

	Бид алхаагаа удаашруулалгүй тэр чигээрээ явсаар тайгын гүн тийш нэвтэрч их өтгөн манантай газар нэг нэгэндээ таягаа бариулж хойно хойноосоо цувралдан явав.

	Уулын цаанаас нар алгуурхан цухуйж, өглөөний манан сарнин, уулын бэл тал нь нүүгэлтэн, чулуун орой дээрээс эхлэн нүцгэрэн цэмцийж доогуураа утаанд хулдсан мэт суунаглана. Тэндээс жинхэнэ тайга эхэлжээ. Усан үзмийн ороонго мод нохойн хошууны өргөст буттай тас зууралдан сүлжилдэж хад, асгын мөнхийн дагуул болсон хар хүрэн хад жимс намхан цэцэгт фрима, дэвүүр хэлбэрт үзэсгэлэн гоё «цолмоны үс» бие биеэ шахан эх адаггүй ургаж, гал улаан өнгөт агтарганаас авхуулаад асар мундаг шар цээний цэцэг хүртэл тайгын тоо томшгүй олон цэцэг алаглан эрээнтэнэ. Өвс ургамал дээр шүүдэр сувд адил бөнжийнө. 

	Удалгүй бидний өмнө яггүй урт нарийн цавцал үзэгдэж, түүнийг даган ан гөрөөчдийн нарийн жим зурайжээ. 

	Замын хоёр хажуугаар улиангар, хилэн мод нарийхан навчит аршил бургас холилдон ургажээ. Нэг газар хилэн модны бүдүүн барзгар гол дээгүүр шувуу түргэн түргэн үсчин, холтосны хонхор ховил болгоныг хошуугаараа нэгжин, шавж авгалдай, ялаа хорхой олж ирнэ. Тэр шалмаг шувуу ажилдаа улайгаад биднийг огт ажиж мэдсэн шинжгүй байснаа намайг Цыганковтай юм ярихад л сая дэрхийн нисэж мөчир доогуур шурган ороод, зэргэлдээ модон дээр дэрвэн очиж суугаад, дахиад л ажилдаа оров. 

	Жимийг уулын горхи огтолжээ. Горхины бургилсан усан дээгүүр хурц ногоон навчтай бүдүүн мод хөндөлсөн унажээ. Тэр мод унаад удаагүй болов уу гэмээр авч суурь нь харласныг үзэхэд удсан байж таармаар. Тэр мод уулын горхины усыг үргэлж шүргэн унасан хойно ч гэсэн ер бишийн амьдралаа үргэлжлүүлэн ургасаар байгаа нь энэ ажээ. 

	Бид тамхилахаар зогстол ногоон бут модны завсраар гэнэт нэг юм гялсхийгээд алга болчхов. Хэсэг байзнаснаа бас дахиад гялсхийхэд нь юу бол гэж хянуурлан болгоомжлов. 

	— Ус ууж байсан бор гөрөөс үргээчих юм даа гэж Лемешко хэлэв. 

	Үнэхээр тэртээх бут модууд салхинд хөдлөх мэт найгалзаж, биднээс үргэсэн бор гөрөөснүүд цааш зугтахад алтан шаргал зоо нь гялалзана. 

	Ойн сиймхийд нар тусаж халуун болоод, газраас уур савсан хөөрнө.

	Никита Иванович тэнгэр өөд нэг хараад, 

	— Тэнгэр сайхан байх нь. Хоёр цаг хэртэй яваад араатны байшинд хүрч үдэлнэ дээ гэв. 

	Өглөөний цагт шумуул огт байхгүй атал гэнэт миний гар шилэн хүзүүг нэг юм халуун оргитол хатгах шиг болсноо хамаг бие минь тэсэхийн аргагүй загатнаад явчихлаа. 

	— Яав, хачиг хазаад байна уу? Өнөөдөр халуун байна, хачиг олон байх вий гэж Лемешког хэлэхэд нь

	— Та нарыг хаздаггүй юм уу гэж би гайхсанд, 

	— Хазалгүй яах вэ! Гэсэн ч бид бүр сурчихсан юм. Гол нь тэвчээр хэрэгтэй... гэв. 

	Энэ үед миний урд явсан Никита Иванович гэнэт зогсож, ярвайгаад, 

	— Дотуур хувцсаа утахаас биш дээ. Тэгэхгүй бол золигууд чинь барьж идэх нээг гээд надад, — Зуны дунд сард хачиг аюулгүй болдог юм. Хавар цас хайлах үеэр л болгоомжлох хэрэгтэй гэж учирлан хэлэв. 

	Никита Ивановичийн дуудсанаар Цыганков хүрч ирээд, малгай дотроосоо зүү гаргаж Никита Ивановичийн хүзүүнд шигдсэн хачгийг шивж аваад шүүдэрт норсон модны навч авч хазсан газар нь нааж өгөв. 

	«За даа хачиг ч шинэ намайг байтугай тайгын хууччуулыг ч зүгээр байлгадаггүй юм байна» гэж би | бодоод миний сэтгэл тайвширсан нь хачин. Тэгээд дахин улам улам хүчтэй хазахыг нь тоохоо ч болив. 

	Бидний ойртож очсон араатны байшин гэдэг нь эргэн тойрон шарилж халгай ургасан хавтгай шавар дээвэртэй далжийсан юм байв. Хусан хаалгыг нь гадна талаас нь хоёр шургаагаар ягштал тулжээ. Харваас хэдийн хаягдсан «эзэнгүй байшин» шиг. Анчин хүн орхоодойн эрэлчид л үүгээр дайрч өнгөрдөг байжээ. 

	Цыганков, Лемешко хоёр гал түлж хоол хийх болов. Нэг нь гишүү цуглуулж нөгөө нь тэр дор хоржигнон шуугьж байгаа горхиноос ус авахаар данх бариад уруудав. 

	Би аль эртнээс сонирхож байснаа мэдэж авах гэж:

	— Никита, Иванович гуай та оросын ангийн мэргэжилтэн Янковскийн тарианы газрыг үзсэн үү? гэж асуусанд, 

	— Үзэлгүй яах вэ. Янковскийнд очиж байсан. Сайхан үндэс ургуулдаг сан. Улс, амьтан ялангуяа япончууд тэднийг нь их дуртай худалдаж авдаг байсан юм. Арав арван хоёр настай нэг үндсийг нь зуун иенээр авцгаадаг байсан, харин тайгад тарьсан гэхэд үндэс нь зэрлэг үндэснээс ялгаагүй байсан даа. Янковский тав зургаан настай үндэс аваачиж суулгадаг байсан юм. Бас хэдэн эгнээ таримал хүн орхоодой байсан юм сан ургасан юм уу, бүү мэд. Зөөж суулгасан хүн орхоодой нь сайн ургадаг байсан. Тэгэхдээ насны цагариг нь тун бүдэг их биед нь дөрөв-таваас илүү цагариг гардаггүй юм билээ. Гарсан тэр хэд нь мэдэгдэхтэй үгүйтэй байх юм байна билээ... гэж ярихад нь. 

	Янковский олон үндэс тарьсан уу? гэсэнд

	— Зуу гаруй байсан шиг санаж байна гэв. 

	Их халуун байсан учир горхиноос хүйтэн ус утгаж уух гэтэл Никита Иванович хориглож, 

	Түүхий ус уухаар аян замд бие сулбайчихдаг юм... гэж хэлэв. 

	Тайгын хашрууд төмөр аягаар буцламгай халуун ус том том балгаж байгааг би гайхан харж суув. Намайг цай ууж тун чадахгүй байгааг Лемешко ажиглаад сургамжилж хэлсэн нь;

	— Тайгад хэчнээн л халуун байвал цай ч бас төдий чинээ халуун байх хэрэгтэй. Түүхий ус уугаад амны цангаа гарахгүй... Тийм шүү! гээд дахин нэг аяга цай хийж аваад бас нэгийг хөнтөрч орхино байгаа гэв. 

	Бид цай ууж дуусаад царс модны шинэ шилмүүс огтчиж, галд хийгээд, үнэрлэг өтгөн утаа баагьж эхлэхэд нь дотуур хувцсаа ээлжлэн утав. Энэ бол хачгаас хамгаалах тун сайн арга юм гэж удалгүй мэдсэн билээ. 

	Бидний үдэлсэн газрын тэндээс цааш зөрөг жимгүй болж, өмхөрсөн дархи мод, өтгөн ширэнгэ үргэлжилж, нарны гэрэл бараг нэвтрэхгүй ажээ. Тэгээд өвсний шүүдэр хатаж гүйцээгүй мөртөө их л бүгчим байв. Модод огт хөдлөхгүй, мөчир нь бин битүү сүлжилдээд завсраар нь өчүүхэн ч гэрэл үзэгдэхгүй юм. Бид хойно хойноосоо цувран маш удаан урагшилж заримдаа хэн нэг маань өндөр шарилжин дотор далд ороод шал нойтон гарч ирдэг байв. Хажуугаар нь бас ялаа батгана ээрээд амраахгүй ажээ. Жижигхэн шавжууд үүл шиг бараагнан өвдтөл хазах нь айхавтар. Хожидсон хойно шумуулын халхавчаа буулгасан боловч нарийн хялгасан тор дотор жижиг ялаа дүүрэн орчихжээ. Түүнээс салахын ямар ч аргагүй учир тэвчихээс сайхан юм байсангүй. 

	Никита Иванович бөөн дархи модон дээр авирч эргэн тойрон бараа хараад бидэнд юу ч хэлэлгүй баруун тийшээ огцом эргэн намгархаг дор газар зүглэв. Тэр зэгсэн том дор газрын захаар намхан навчит мод, гонзгой навчтай өнчин хус мод ургаж дунд нь зарим газраар хүлрийн хөвд бүрхсэн дов сондуулыг далдлан янз янзын намхан бут ургасны дотроос тэрэлж нэрс хоёр гойд ялгаран үзэгдэнэ. Энд тэнд ус цайвалзан дотроос нь зэрлэг тутарга, зэгс цухуйж үзэгдэнэ. Бид дов сондуул дамжин авсаар удалгүй нарны хурц гэрэл туссан нэг цоорхойд гарч ирлээ. Тэнд түүдэг галын ор, гургуулын өд сөд зарим газар урьшиж тос даасан шувууны яс үзэгдэнэ. Энд анчин гөрөөчин хүмүүс олонтоо амардаг бололтой. 

	Алсад даваа харагдах нь эднийг анх аян замдаа орж байхад ой модны дээгүүр тэртээд сүүмийн хөхөрч байсан тэр даваа мөн. Бид ойн цоорхойг өнгөрөн дахиад хүний хөл гишгээгүй онгон дархан тайгад ороход мод нь түрүүчийг бодвол арай сийрэг ажээ. Тэнд ногоон самраар битүү хучигдсан шид мод, тавилгана,, гоё цайвар ягаан цэцэгтэй нохойн хошуу зэрэг янз бүрийн бут, бургас, зулзаган мод ургажээ. Энэ бүхэн зарим газраар бүслэхүй хүрсэн шар дэгд, шаваг мэтийн өвсөн дунд живжээ. Том том хонгилтой үрчгэр харчгар холтостой навчит далдуу голлосон хуучны модод зайдуу ургасан байх ажээ. Энд тэнд хааяа нэг туяхан шулуун залуу хус үзэгдэх нь төөрөөд ирсэн юм уу гэмээр. 

	Зөрөг жим огт байсангүй. Бид өвс налуулан, туучсаар даваанд ойртсоор явлаа. 

	Арсайж барсайсан сэрвэн уулын цаанаас бага мөртөө айхавтар бараан үүлс салхинд туугдан гарч ирээд, цэлмэг тэнгэрээр нүүсээр нарыг халхалж авахад Никита Иванович гуай, 

	— Бороо орох нь шиг байна гэв. 

	Бид орой тийшээ давааны бэлд хүрэв. Тэнгэрийн хаяагаар үүл хурж, жаргах нарны туяа шижиртэн улаан будаг дотор хаясан цагаан хөвөн үүлс эхлээд захаасаа ягаарч, сүүлдээ нил хүрэн өнгөтэй болов. 

	— Эндээ хоноё. Даваа давахаас өмнө сайн амарч, унтъя, даваа давахын өмнө тэнхээ авах хэрэгтэй гэж Цыганков хэлэв. 

	Ингээд гал түлэх, хоол цай хийх ерийн ажил эхэлж, Никита Иванович гуай майхнаа босгов. 

	Түүдэг тал асахад бид хувцсаа тайлж хачгийг унатал галд удаан ээв. Миний гарт нэг ёозгүй хачиг шигдчихээд салдаггүй шүү. Арьсанд минь гүнзгий шигдээд зүүгээр хүртэл гаргаж болохгүй болохоор нь бие барин тэвчиж байж дөл дээрээ гараа халаахад тэр хачиг ашгүй нэг юм саллаа. 

	Никита Иванович гуай намайг «өрөвдсөн янзтай дулаахан хараад, 

	— За ядрав уу? Буцах өдий байна. Чи бидэнтэй хэлхээтэй гэж мэдээрэй. Даваа давчихвал ч хөгжилтэй болно доо гэв. 

	Би өөрийгөө хүн орхоодойн эрэлчинтэй нүдэнд үл үзэгдэх сэжмээр бат холбогдсоноо улам бүр ухаараад хариу юу ч дуугарсангүй. 

	Шингэх нарны гэрэл аажимхан буурахад ягаан үүлс бараантаж, уулын бэлээр хүрэн зурвас татаад уулын оройгоор цэх ургасан өндөр гоолиг хуш модны оройг гэрэлтүүлнэ. Удалгүй сэрүү татан салхи сэвэлзэж, модны навчис шуугьж, гэгээ тасарч харанхуй болов. 

	Харанхуй болсон даруйхан гэрэлт цох нисэлдэж, ногоовтор гэрэл бараг тасралтгүй энд тэнд гялалзаад үдшийн бүрэнхийн дунд заримдаа шулуухан заримдаа муруй тахир гал гялс гялс хийнэ. Гэрэлт цохнууд нэг үе далавчаа дэлгэн хэдэн хурам агаарт хөдлөлгүй тогтоно. Заримдаа сарьсан багваахай далавчаа дэлгэн шуугин нисэхэд гэрэлт цохны гэрэл түр зуур унтарч өвсөн дээр унаснаа түдэлгүй өдий төдийгөөрөө нисэж шөнийн ойг зэвүүн ногоон гэрлээрээ удтал гийгүүлнэ. 

	Ойрхон газар шар шувуу ёозгүй гэгч нь гунигтайяа хашхирах нь сонстов. Одоо бидэнтэй Сяо Жувын өвгөн хамт яваа сан бол хүн орхоодой ургадаг газрыг шар шувуу олоод дуугарч байна гэж хэлэх буй заа. Харин манай орос эрэлчид шар шувууны хашхирахад жишимгүй сууцгааж байв. 

	Цыганков галд хэдэн хуурай гишүү хийсэнд дөл нь дээш бадран тас няс дуугарав. Би нэг өмх модон дээр сандайлаад, гишүүгээр гал хутгаж эхэллээ. 

	Орчин тойрон нам гүм. Гэтэл тайгын нам гүм нь нэг л өөр агаад хэвийн юм болгон хүнийг отож буй мэт айдас хүрмээр санагдан эл хуль даана. Ер нь би тайгад хүн хэчнээн олуулаа байлаа ч гэсэн ганцаар мэт уйтгартай дүнсгэр байх явдал гардаг бололтой. Никита Иванович хожуул дээр юм бодсон байдалтай гөлрөн суужээ. Лемешко ч бас бодол болон тоорой мод түшиж зогсоод, ороосон тамхиа бас баагиулна. Цыганков доргоны арьсан дээр гэдрэг харж хэвтээд одтой тэнгэрийг ширтэнэ. 

	Би олон таван үг ярьж зүрх түгшүүлээд юугаа хийх вэ дээ гэж бодоод, босож галын гэрэл тусахгүй харанхуй газар очиход би өөрөө хүнд үл харагдах боловч галын дөлд гэрэлтсэн эрэлчдийн нүүр царай надад тодхон харагдана. Би тэднийг ингэж хажуугаас нь сайн ажиж, болбол юу бодож байгааг нь тааж мэдэх сэн гэж оролдоод үзлээ. 

	Никита Иванович гуай юу бодож суугаа бол? лав Сяо Жувын өвгөнийг бодож байгаа байх. Зам туж надаас хятад найзынхаа тухай асууж шалгаагаад байсан даг. Бригадын дарга маань Сяо өвгөнийг сэтгэлдээ үгүйлэн суугаа ч байж мэднэ. Ваку голын адагт Сяо Жувын нэг бүл хүн орхоодой олоод, нас гүйцээхээр орхисон тухай намайг ярихад Никита Иванович гуай «Тэр бүр гарцаагүй үнэн. Хүн орхоодойн эрэлчин хүн яасан ч худал хэлэхгүй» гэж билээ. Тэгэхэд Никита Иванович чухам тийшээ, Ваку голын адаг руу явах сан гэж хорхой нь хүрэх шиг санагдсан. Тэнд олон насалсан сайхан хүн орхоодойнууд тэр хэвээрээ ургаж байгаа байж болох билээ... Гэтэл бригадын дарга маань биднийг өөрийн сонгосон замаар дагуулав. 

	Гуньж гутахыг мэддэггүй, хүнийг хоргүй дамшиглах дуртай Лемешко юу бодож байгаа бол? Би тааж тун ч чадсангүй. Лемешко төрөлхийн зальтай хүн болохоор юм бодохдоо ч «нөгөө талаас» нь боддог болов уу гэж би ямагт санадаг сан. 

	Цыганков юу бодож байгаа бол? Тэнгис орчмын хязгаарт болсон партизаны дайны тухай бодож байгаа биз! Өөрөө урьд партизан явсан Цыганков японы эзэрхэг түрэмгийчүүдтэй баатарлаг тэмцэж байсан тухай олон сонин юм дурсан ярьдаг билээ. Цыганков нэг удаа хэсэг партизаныг Иманы хөндийгөөс Сучанд гаргах болсон байж. Тэнд очоод Сергей Лазотай уулзаж ярилцан байлдааны даалгавар биелүүлж байжээ. Манай бригад тайгад ормогц Цыганков тэр баатарлаг үеэс үлдсэн өчүүхэн төдий тэмдгээр тэнгис орчмын партизаны тэмцлийн тухай нүдэнд үзэгдэх болтол дүрслэн ярьж явсан юм. Тайгад нам гүм, тэнгэрт одод жирвэлзэн, түүдгийн гал тас түс тачигнахаас өөр чимээ аниргүй, ийм өнгөрснөө дурсмаар үед Цыганков үүнээс өөр юм бодоо гэж үү дээ?... 

	Миний таасан оножээ. 

	Цыганков гэнэт сумангийн дуу гаргагч шиг цангинасан цээл хоолойгоор партизаны дууг намуухан аялж эхлэв. Никита Иванович, Лемешко хоёр ч сэргэж тэр дууг дорхноо түрлээ. 

	Би тэр орой Цыганков Сергей Георгиевич Лазогийн үхэшгүй мөнхийн тухай домог сонссон билээ. Тэр домгийг сийрүүлбэл;

	«... Самуурай нар манай Сергей Лазог ил тулалдаанаар эс дийлээд, үнэгний муу мэх зарж, залилан барьж аваад, өмхий булангийн хуаранд хорьж долоон давхар цоожлон, ойртохын аргагүй олон харуул манаа тавьж чандалжээ. Гэвч Сергей Георгиевичийн дайчин нөхөд нь бичиг өгчилгөж чадсан байжээ. Түүндээ; Таныг дайснаас суллан авахаар бэлтгэж байна. Сонор соргог бэлэн байгаарай гэж захиж дээ. Тэгэхэд нь Сергей хариулахдаа, харуул манааг нэвтрэхэд бэрх. Тэртэй тэргүй Сергей Лазо намайг япончууд дийлэхгүй гэж гэнэ. Нөхөд нь Сергей Лазог ямар ч дайсныг хүчээр эс юм гэхэд ухаанаар дийлэх хүн гэж мэдэх тул хэлснийг нь зөвшөөрчээ. Нэг харанхуй шөнө хуаранд цэргүүд ирж Сергей Лазог босгоод, Японы гол генерал Оой дээр аваачиж гэнэ. Тэр генерал зөөлөн сандалд ямбалан суугаад янжуур татаж байжээ. Өндөр гоолиг нуруутай өргөн ханхар цээжтэй эр зоригт Лазо маань өнөөх генералын урд нь очоод өөдөөс нь ширтэн инээмсэглэж, 

	— Оой чи намайг дуудаа юу? гэхэд нь,

	— Чамтай ярих гэсэн юм. Чамайг их ухаантай хүн гэж дуулсан гэж генералыг хэлэхэд, 

	— Ямар ч гэсэн чамаас ухаан зээлдэхгүй дээ! Ярих гэснээ ярьж бай! гэж гэнэ. 

	— Суллагдах дуртай юу? гэж Оойг асуухад, 

	— Дуртай! гэж Лазо хариулжээ. 

	— Тэгвэл партизаны гол хүчин байрласан газрыг зураг дээр заагаад аль. Тэгвэл чамайг суллана гэж япон генералыг хэлэхэд Сергей Лазо газрын зураг руу дөхөж очоод, зургийг харж харж:

	— Энэ зураг дээр чинь зааж чадахгүй юм байна. Энэ чинь хуурамч буруу зураг байна. Генерал гуай гэж гэнэ. 

	Оой генерал сандал дээрээ дүлгэнэн мөрөө хөдөлгөж, Лазог ууртай хараад, 

	— Яагаад манай энэ зураг хуурамч байдаг юм бэ? гэхэд нь 

	— Генерал хүн гэж мэдэхгүй байна гэж үү? Муусайн самуурай та нар хүний нутагт урилгагүй хүрч ирсэн болохоор энэ зураг чинь хуурамч байхгүй яах вэ дээ. Наадах дээр чинь Оросын хот тосгоныг японы юм шиг японоор бичсэн байна. Та нар манай ард түмнийг тонон дээрэмдэж, алж талж байна... Ард түмний маань хүзүүнд өнгө зүүлгэх санаатай байна. Тэгэхээр яах аргагүй хуурамч зураг гэж гэнэ. 

	Олзлогдсон хүн ийм хэгжүүн үг хэлэхэд япон генерал чихэндээ итгэж ядан шүдээ зууж, биеэ арай ядан бариад, 

	— Сергей Лазо чи ямар ч болов танай партизан цэрэг хаа байрласныг зааж орхи гэхэд нь, 

	— Манай орос нутгийн хязгаарт хаа сайгүй партизан цэрэг бий, фронтод ч бий, ар талд ч бий, хотод ч бий, тосгонд ч бий гэж Лазо хариулжээ. 

	— Хэдэн партизан бий вэ? гэхэд нь

	— Тэнгэрт од хэд байдаг вэ, төдий л бий дээ. Чаддаг юм бол тоол! гэж Сергей Георгиевич хэлээд дооглон инээсэнд генерал хилэгнэж, тасалгаа дотуур хойш урагшаа холхин:

	— Ийм үг хэлж байгаа вий чи, суллахгүй дээ гэж бархиран хараал зүхэл тавихад нь Лазо:

	— Муусайн самуурай нарын цуст гараар суллуулахгүй, бид үзэлцэн тулалдаж байж эрх чөлөөгөө олж авна. Оой чи азнаж бай, үүнээсээ илүү хурдан шогших болно бий. Та нарыг даа... гэж хэлжээ. 

	Оой майга хөлөөрөө шал дэвсэж, цөөвөр чоно шиг нүдээ ярзайлгаж богинохон гараа сарвагануулж гэнэ. 

	Тэгтэл хошууч Хотьсебе3, хоёр цэрэг дагуулан гүйж орж ирсэнд Оой генерал:

	— Энэ коммунистуудыг буцаагаад шоронд хий. Долоон давхар цоожлоод манаж бай! гэж тушаасанд

	— Ноён генералын тушаалыг ёсчлон биелүүлнэ гэж хошууч Хотьсебе хариулжээ, 

	Тэр шөнө япончууд манай Сергей Лазог зүйл дуусгахаар шийдээд, хатуу чанд харуул манаагаар сахиулан Амурын Муравьев зөрлөг дээр аваачиж гэнэ. Тэндхийн бэлтгэл зам дээр нэг галт тэрэг хөдлөхөд бэлэн зогсож байж дээ. Тэр галт тэрэгний дугаар нь «Ел-629» гэсэн байж, цэргүүд галт тэрэгний машинч, туслах машинч, галч гурвыг буудаж алахаар сүрдүүлэн хөөж гаргаад, зөрлөгөөс холд гэж тушаажээ. Самуурай нар Сергей Георгиевичийг дарж аваад гарыг нь хүлж, толгойд нь тампуу углаад, галт тэрэгний бүхээгт чирч оруулжээ. Галт тэрэгний зуухнаас тэсвэрлэшгүй халуун илч төөнөхөд самуурай нар өөрийг нь яаж шүү аймшигтайгаар тамлах гэж байгааг манай Лазо мэдээд, бүргэд баатар маань далавчаа дэлгэж, хүлээгээ тас татаж хаяад, гэрэлт мэлмийгээ халхалсан хар тампууг авч хаяад, дайснуудтай нударгалан үзэлцэж, бүгдийг нь үсэртэл цохиж унагаад, галт тэрэгний хөшүүргийг татсанд, галт тэрэг тэр даруй ухасхийн хөдөлжээ. Төмөр замаар дүнгэнэтэл давхисаар Лазо маань Раздольнийд хүрээд галт тэргээ зогсоож, бүхээгээс цухуйж шагайвал буудлын талбай дээр Богкаревын нэг салаа цагаан цэрэг байж гэнэ. Тэр цагаантнууд япончуудын гар хөлийн зарц болдог байсан юм. 

	«Ийм хэрэг болох гэж дээ, чонын амнаас гараад барын аманд орно гэгч боллоо» гэж Лазо бодонгуут галт тэрэгний хөшүүргийг дахин давтаж татаж, баахан явж байгаад, галт тэрэгний хар эрчээрээ давхиж байх явдал дундуур нь үсэрчээ. Өндийгөөд эргэн тойрон харвал төрөлх нутгийнх нь битүү ой тайга харагдана. Торой мод салхинд найгаж, өвс ногоо халиуран бөхийж явах замыг нь зааж өгчээ. Сергей Лазо удаан тээнэгэлзсэн ч үгүй, тайга руу оржээ. Нэг өдөр явж, хоёр өдөр явж гэнэ, хүн амьтан огт үзэгдсэнгүй. Хойноос хөөж мөрдөөгүй юм байна гэж сэтгэл амраад, ногоон дээр унтаад өгч дээ. 

	Үүрээр сэрээд бас цааш явжээ. Тэр үед дөнгөж хавар болж байсан болохоор тайгад өл залгах юм юу ч үгүй, халиар л дөнгөж цухуйж байжээ. Сергей Георгиевич ганцхан халиараар гол зогоож ядав. Гэтэл явах газар хол. Гуравдах өдөр нь нэгэн хотгорт нуугдсан шавар дээвэртэй хуучин муу байшингийн бараа харагдахад Лазо зориглон шулуухан дөхөж очоод, 

	— Хүүе, гэрийн эзээн! Танайд зочин ирлээ гэж хашхирсанд тэр муу байшингаас нэг хятад өвгөн гарч ирээд, буу зэвсэггүй, аяншиж ядарсан нэг хүн арай ядан хөл дээрээ тогтож байгааг үзээд, 

	— Ай дарга орваа, орваа. Сайн санаат хүнд миний байшингийн хаалга хэзээ ч онгорхой гэжээ. 

	Тэр хятад өвгөн бол хүн орхоодойн эрэлчин байсан юм санж. Тэгээд Лазог түшиж байшиндаа оруулаад, ханзан дээрээ хэвтүүлж, баавгайн арьсаар хучаад, хоол идүүлж, аагтай халуун цай уулгав. 

	Өглөө нь тэр хятад өвгөн Сергей Георгиевичийг дуудаж сэрээсэнд гийчин нь орноосоо босох тэнхээгүй хамаг бие нь нэг үе халуурч, нэг үе хүйт дааж, орондоо хавьчин дэмийрч байжээ. Өвгөн дээрээс нь тонгойж, гийчнийхээ юу ярьж байгааг мэдэх гэсэн боловч юу ч ойлгосонгүй. Тэгтэл Сергей Георгиевич яльгүй жаахан ухаан ороод, 

	— Сайн нөхөр минь, Лазо амьд байна гэж манай нөхдөд хэлээрэй гэж дуугарсанд ой тайгын гүнд байгаа муу байшинд нь хязгаар нутаг даяар алдартай эрхэм зочин ирснийг хятад өргөн мэдээд, баярлахдаа дуу алдан:

	— Лазо дарга уу? Танай унтваа, манай ойд явна, удахгүй ирнээ шүү гэжээ. 

	Тэгээд хятад эрэлчин нарийн жимээр орон уул өөд яваад өгчээ. Урьд гурван хүн орхоодой олоод, гүйцээж ургуулах гэж холтсоор саравч хийгээд орхисон юмсанж. Тэр гурвынхаа дотроос өөрөө өтлөх насандаа санаатай байсан хамгийн сайн дөрвөн навчит хүн орхоодойг ухаж аваад байшиндаа эргэж иржээ. Үндсээ чихрийн шүүсэнд чанаж, архинд хандлаад, тэр эмээ Сергей Лазод уулгажээ. Бүтэн сар эмчлээд, хөл дээр нь босгожээ. Манай бүргэд баатар тэнхээ тамир нь сайжраад ирэхээр хээр талд гарч, муусайн самуурай нартай нэгийгээ үзэлцмээр санагдах болж дээ... Лазо явах болж:

	— Сайн нөхөр танд их баярлалаа. Намайг асарч сувилсны чинь эгнэгт мартахгүй. Гэрт чинь сууж сувилуулж, эмнүүлж байсны хөлсийг өгч чадахгүй нь дээ гэсэнд хятад өвгөний нүдний нь нулимс гүйлгэнэн, хоолой нь зангираад эрхэм гийчиндээ юу ч хэлж чадахгүй байжээ. Тэгээд сэтгэл жаахан тайвширч:

	— Лазо дарга аа, намайг битгий гомдооваа! Манай бол жижигхэн хүн, танай бол их том хүн байнаа шүү. Лазо дарга та японы самуурай нартай байлдаж, хүн ардын жаргалын төлөө тэмцэж байна. Самуурай сөнөваа, бид бүгдээр жаргалтай аж төрнө ваа гэжээ. 

	Лазо тэр хятад өвгөнийг тэврэн үнсээд, 

	— Сайн хүн танд их баярлалаа. Таны хэлдэг үнэн. Оросын эв хамт намынхаа ганц өөрийн орны ард түмнийг жаргуулахаар барахгүй, ер энэ дэлхийн үгээгүй ядуу дарлагдаж зовсон хүн бүхнийг жаргалтай болгох гэж тэмцэж байгаа юм. Бид Японыг ялсан цагт хятад иргэд та бүхэн бас амар жимэр суух болно гэжээ. 

	Тэгээд Сергей Георгиевич Лазо яваад өгчээ. Хаашаа явсныг нь хэн ч мэдсэнгүй... 

	Спассийг дайрч эхлэх үед түрэмгий дайсныг бут ниргэсэн улаан цэргийн хороо, дивизийн өмнө Сергей Лазог явж байхыг үзсэн гэж ярилцдаг юм. 

	Энх амгалан цаг болоход манай Лазог амьд яваа. Алс Дорнодын торгон хил дээр төрөлх нутгаа самуурай нараас хамгаалан манаж байгаа гэж ард олон ам ам дамжуулан хүүрнэлдэж байв. Сүүлдээ Хасан нуурын тэнд нуурын цаадах оргил дээр манай ялгуусан тугийг мандуулж явсан гэлцдэг... 

	Манай Сергей Лазо ард олныхоо зүрх сэтгэлд амьд үлдсэн юм. Тийм баатар ерөөс үхэлгүй амьд байдаг юм даа... »гэж Цыганков яриагаа дуусгав. 

	Буудалласан газрын маань түүдэг гал унтарч, тайгын дээгүүр одтой тэнгэр нөмөрч, тэнгэрийн заадлыг даган Номхон далай тийш нүүдлийн шувууд зэл татан ганганалдсаар нисэх ажээ.

	 

	 

	 

	СИПИЕ, ТАНТАЗ ХОЁР

	 

	Бид хүний хөл гишгээгүй онгон дархан ой хөвчийн дундуур зам харгуйгүй газраар уул давааг давж, ус голыг гатлан, унасан модыг дамжин мацаж зүтгэсээр зургаан хоног явахдаа зуугаад километр газрыг ардаа хийчихлээ. Сүүлийн хоёр өдөр шиврээ бороо тасралтгүй шивэрч тун ч тух алдав. Бороо өглөө эхэлж, шөнө орой болтол тасралтгүй зүсэрснээ харанхуй болохын хамт тэнгэр цэлмэж, одод жирвэлзэн маргааш цэлмэг сайхан өдөр болох нь уу даа гэж горьдсон дөнгөж үүр хаярмагц тэнгэр дахиад л бүрхэж, ой хөвчийн дээгүүр хорголжин өнгөт бараан үүлс нүүгэлтэнэ. Гал тойрон сууж тэнгэр цэлмэхийг хүлээнэ, гэвэл дэмий хэрэг байв. Хүн орхоодой ургадаг зорьсон газар маань тийм ч холгүй болсон учир тийшээ хурдан очих хэрэгтэй байлаа. Яагаад вэ гэвэл бороо их орохоор хүн орхоодой бороонд цохигдож налаад, бусад ургамлын дотроос эрж олоход бэрхтэй болдог ажгуу. 

	Тэгтэл хуш модонд цавчиж тавьсан гурвалжин дөрвөлжин тэмдэг хааяа дайралдах болов. Тэр бол хятад эрэлчдийн учраа ойлголцдог өнөөх «Хао-шу-хуа» бичиг нь байжээ. Эрэлчин болгон дор бүрдээ тусгай томьёолсон тэмдэгтэй байжээ. Модон дээрх анхны тэмдгийг Никита Иванович ажиглангуут

	— Энэ Ван Дагогийн тэмдэг байна тэв. 

	— Тэр Ван Даго гэгч дөчөөд жилийн өмнө энэ хавиар хүн орхоодой эрдэг байжээ. Никита Ивановичийн хэлэхээр бол айхыг мэдэхгүй чин зоригтой, нас тийм ч дээр гараагүй, урт хар гэзэгтэй, сайхан санаатай хүн байсан гэнэ. Ван Даго хамгийн шилдэг сайн, хамгийн их үнэтэй үндэс олж чаддагаараа эрэлчдийн дотор алдаршсан хүн байжээ. Ван Даго нэг удаа Ваку голын эхнээс ёстой липие буюу зургаан навчит хүн орхоодой олжээ. 

	Түүнийгээ олон насалсан их үнэтэй үндэс гэдгийг эргэлзээгүй болгох гэж, иш навчтай нь малтаж аваад Иманд авчирсанд худалдаачдын шунал нь хөдөлж, тэр дороо зодоон нүдээн хийжээ. 

	Худалдаачид үнэтэй үндэс олж авахын төлөө хүн алахаас ч буцдаггүйг Ван Даго мэдэх тул хэрэг муугаар эргэж болзошгүй гэж болгоомжлоод шөнө сэмхэн босож Хутоу оржээ. Ван Даго хэд хоногийн дараа Иманаар дайралгүй шууд ууланд явсан гэнэ. Түүнээс хойш Ван Дагог хэн ч олж үзсэнгүй. Зарим нь түүнийг хунхууз нарын гарт амь үрэгдсэн гэж, зарим нь бол ойд явж байгаад шүлүүсэнд бариулсан гэлцэнэ. Баны сайн нөхөд, сайхан сэтгэлт эрэлчид Ван Дагог ойн эзэн лусын тааллаар хүн орхоодой элбэгтэй газрыг зааж өгдөг шар шувуу болсон гэж зоригт ва-панцуйн тухай домог зохиожээ. 

	Ван Даго бол арван тав зургаан үндэс тарьсан газартай байжээ. Тэр газар нь тайгын гүнд, уулын бэлийн сүүдэртэй хэсэгт зэрлэг хүн орхоодой ургадаг газраас бараг юугаараа ч ялгаагүй газар байжээ. Тус бүр бүтэн хагас сажин урт, хагас сажин өргөн эгнээг хүнд хар, жижиг ширхэгтэй шороогоор хамарлажээ. Эгнээний дээгүүр холтос, шид модны зөөлөн мөчрөөр саравч хийжээ. Гурав дөрвөөс, зургаа долоон настай үндсийг жигд эгнүүлэн суулгасан байжээ. Ван Даго жилд хэдэн удаа эгнээг цэвэрлэж, элдэв өвс ногоог зулгааж, үндсийг жижиг гадас хатгаж тулдаг байжээ. Бас услах цагийг ч огт алдахгүй тааруулдаг байсан гэнэ. Никита Ивановичийн яриагаар бол тэр үндэс нь бузгай ургаж байсан гэнэ. Зуны эхээр суулгасан үндэсний ишийн дээд үзүүрт зэрлэг орхоодойтой адилхан шүхэр хэлбэрт ногоовтор цэцэг ургаж, зун тийшээ дотроо үр бүхий дээд талаараа хавтгай хурц улаан өнгийн жимс гардаг байжээ. Зуны сүүл сарын дундуур үр нь газар унахад Ван Даго түүнийг шувуунд идүүлэхгүй гэж газар шигтгээд, тэр чигт нь орхидог байжээ. 

	— Тэр үр нь ургадаг болов уу? гэж би асуусанд, 

	— Ургалгүй яах вэ. Даанч зөөж суулгасан хүн орхоодойн үрээс ургасан үндэс их удаан зовлонтой ургаж нойрмоглосон юм шиг дорой байдаг юм байна билээ гэхэд нь, 

	— Хачин юм даа. Яагаад тэгдэг хэрэг вэ? гэж би бодсоноо дуугарав. Цыганков хажуугаас

	— Гол нууц нь харин түүнд л байгаа юм даа. Манай эрдэмтэд үүнийг бодож учрыг нь олбол зүгээр сэн. Явж явж хамаг учир нь олдох ч магадгүй. Бидэнд бол заавар байна, өөрөө үзээ биз дээ... Дээд зэргийн эрүүл сайн үндэс аль болох олныг ухаж авах хэрэгтэй гэхэд нь Лемешко бас үг нэмэрлүүлж, 

	— Манай хүлээн авагч Кислицынд зөөж суулгасан үндэс аваачиж өгөөд үзээрэй, тэр дор нь гологдол гээд ангилж орхих вий. Тайгын зэрлэг үндэснээс хүртэл өө сэв эрээд л мөн ч бэрх хүн шүү гэсэнд

	— Албан ажил хойно арга байж уу. Чамайг оронд нь тавьчихвал чи ч бас л тэгнэ шүү дээ гэж Никита Иванович хэлэв. 

	— Янз бүрийн ээрэг дугаарын хүн орхоодойн өвчин анагаах чадал нь цөм л адилхан бололтой байна билээ дээ гэж намайг хэлэхэд Цыганков:

	— Яалаа гэнэ ээ? гэж асуухад нь, 

	— Ухаан нь сайхан үндэс ухаж байгаад таван навчтын эрүүл их биеэс санамсаргүй сахлыг нь тасалчихлаа гэж бодъё. Тэглээ гээд анагаах чадал нь муудах юм гэж үү дээ? гэж лавласанд, 

	— Муудахгүй л дээ. Одоогийн ангилал ёсоор манай Кислицын тийм уфийг зүй ёсоор гуравдугаар зэрэгт л оруулж орхино шүү дээ. Яагаад вэ гэхдээ сахлыг нь тасалсан үндэс хурдан ялзардаг юм даа гэж Цыганков тайлбарлаж өглөө. 

	Бидний цаашлах тусам тэмдэг тавьсан мод улам олон дайралдах болов. Манай эрэлчид тэр тэмдгийг ном унших мэт ойлгох ажээ. Дээр үед хуучны эрэлчид үндэс авч байсан чухамдаа тэр газраас л хүн орхоодой эрж эхэлдгийг би мэдэж авлаа. Хүн орхоодой гол төлөв хэсэг бүлээрээ ургадгийг бид мэдэх билээ. Урьд нэг үндэс байсан газрын ойролцоо он жил өнгөрөхөд өөр нэг хэсэг үндэс ургах нь лавтай. Олон жилийн өмнө бие гүйцсэн ургамлаас үр жимс нь унаж, ялзарсан навчинд дарагдаж байснаа нэвтэршгүй өтгөн ширэнгэ дунд залуу иш ургаж эхэлдэг байж таарна. 

	Би учир сайн мэдэхгүй шинэ хүн болохоор аль тохиолдсон уулын, тэгэхдээ л ар бэлээр хүн орхоодой эрэх юм шиг санагдаад, замд явж байхдаа Никита Ивановичийг одоохон зогсоод ажилдаа орох тушаал өгөх болов уу гэж хэд хэдэнтээ бодож явж байлаа. Бидний замд уулын хойд бэл, асгархаг хотгор, үргэлжилсэн хушин ойн дунд ойм, актиндий өтгөн ургасан газар бишгүй л нэг тааралдаж байв. Тийм газар хүн орхоодой ургах дуртай байдаг билээ. Гэтэл манай эрэлчид тийм газрыг тоохгүй л яваад байдаг байв. Никита Иванович модон дээр «хао-шу-хуа» тэмдэг үлдсэн хүн орхоодой боох дугтуй хийхээр модны үйс холтос хуулсан тийм газар руу дагуулж ирсний учрыг би саяхнаас л жаал ухаарлаа. Манай тайгад тийм газар олон бийг хэлэх хэрэгтэй. Хятад эрэлчид энд ирж байсан тэр үеэс хойш он жил удсан боловч залгамж хойч үеийнх нь эрэлчид зорьсон газар хүрэх замыг мартахгүй санаж авчээ. Гэсэн ч энэ завсар хүн орхоодой элбэгтэй өөр шинэ шинэ газар олж, орос эрэлчид хэдэн жилийн дараа дахин ирэхээр гэж тэмдэг тавьж орхисон байх ажээ. 

	Бид Кабаргины давааны урд талаас дөхөж очлоо. Тэр бол бидний давах гурав дахь даваа юм. Бид тэр давааг дагаад, ар бэлд нь байнга буудаллаж, ой тайгаар тал тал тийшээ эрэлд гарсны дараа тэндээ цугларч байхаар тогтов. Кабаргины давааны урд тал нь айхавтар огцом, чулуурхаг, зарим газраараа зулзаган хуш, гацуур ургажээ. Модны олонх нь оройгоор газар шүргэх шахам ташуу ургасан байв. Мод ингэж ургасан нь даваа өөд өгсөхөд их тус болж бид дараа дараагийнх нь модноос барьж аван, удаан ч гэсэн зогсолтгүй мацсаар байв. Гэтэл Никита Ивановичид гай дайрчээ. Лут том биетэй, тэнхээ ихтэй Никита Иванович нэг нарийхан хушны үзүүрээс шүүрээд автал өнөөх модны үндэс нь булгарч, өөрөө халтиран унаад уруугаа өнхөрч, тэртээ дор орсон учир дахин авирах хэрэг гарав. Бид тэгэхэд замын тэхий дунд хүрчхээд байсан үе билээ. 

	Бид бригадын даргаа хүлээх гэтэл өөрөө:

	— Биеэ битгий сулхайлгачих, эрчээ бүү алд! гэж хашхирлаа. 

	Нээрээ ч бид жаахан зогсов уу үгүй юу, хамаг бие сулхайсан нь даруй мэдэгдээд цааш явмааргүй болдог байв. Тэгээд бид дээшээ авираад байлаа. 

	Бид давааны орой дээр гараад жаахан амсхийж тамхилцгаав. Дээр маань цэлмэг номин хөх тэнгэр цэлийгээд, бага үдийн наран зүүхэн дээрээс гийгүүлнэ. Өчүүхэн ч салхигүй учир ой тайга анир чимээгүй дүнсийж, хяруу гялтганана. Тураг шувуу нисэж хүрэмгүй өндөр дээрээс ой хөвчийг харахад хүний хөл гишгээгүй онгон газраар үе үе өтгөн өвсөнд далд орох шахам явахдаа хөрснөөс шал ондоо ажээ. Ой мод ногоон гэхээсээ хөх гэмээр харагдан цаашлан эцэс хязгааргүй долгионтох адил униартан цэнхэртэж, тэр долгио нь их шуурсны дараах тэнгис далайн долгио лугаа адил санагдана. 

	— Уруудахад бэлтгэцгээ! гэж Никита Иванович тушаав. 

	Бид Кабаргины давааны ар руу яаж уруудсанаа бичихийг байя. Давааны ар бэл нь асгархаг хөх хаг нойтон хөвдөөс өөр ганц ч мод бутгүй улаан халцгай байсан болохоор уруудахад өгсөхөөс илүү их цаг орсныг л хэлье... 

	 

	 

	Ес дэх өдрийн өглөө тэнгэр цэлмэг, салхигүй тогтуухан, тун сайхан байсан нь байгаль дэлхий өөрөө биднийг хүн орхоодой эрэхэд түвэг удахаа байя гэсэн шиг байв. Хүн орхоодой өөрөө хүнтэй төстэй болохоор өөртэйгөө адил амьтнаас зугтах биш харин уулзан учрахыг мөрөөдөж байдаг учир хүн ирэхийг хүлээж байдаг гэж хятад эрэлчид ярьдаг билээ. 

	Тийм үү, үгүй юу гэдгийг нь үзэж байж л мэдье дээ. 

	Бид нэг эгнээ болж, биеэсээ их холдолгүйгээр өтгөн ургасан ойм, хад, актиндий, янз бүрийн өвс ногоог таягаараа яран үзсээр муруй тахирлан урагшлав. Замд маань ялангуяа шарилж, шар дэгд их дайралдана. Бид нимгэн шороон дор булаастай буй тэсрэгч мина эрж яваа саперчид аятай болгоомжтойхон гэгч нь зугуухан урагшилна. Бид хоромхон зуур ч наранд гялбахгүй гэж нэг бол зүүнээс баруун тийшээ, эсвэл баруунаас зүүн тийшээ, заавал сүүдэр барьж, маш ухаан бодлоготой явцгаав. Таваас арван алхам тутамд зүүн захад яваа Лемешко бут хугалж манай хайгуулын замыг тэмдэглэж байв. Байсхийгээд л унасан мод, чулуун дээгүүр давж гарах, хятад нимбэг зэрлэг усан үзмийн гохонд бат ороогдсон бүдүүн бүдүүн хуш жодоо модыг тойрох хэрэг гарах боловч тэглээ гээд бидний явдлын хэм ой зам алдагдаж байсангүй. 

	Заримдаа бид бие биеэс жаахан холдож, «таяг хүрэхээргүй» зайтай, тавь-зуун метр хэртэй салж, дахиад тодорхой хэмжээнд ойртоцгоож явав. 

	Хүн орхоодойн хайгуулчин хүмүүс бол дор бүрдээ л тоо томшгүй олон бут, өвс ногоон дунд гоц хурц ногоон навч үзэгдэх нь үү, өвс ярж явтал ногоон судалтай бараан хүрэн гялалзсан бөөрөнхий иш харагдах нь уу, ногоон ургамал дунд хурц улаан жимс тодрон үзэгдэх нь үү гэж л ганцхан юман дээр хамаг анхаарлаа тавиад хоорондоо юм ярих ч чөлөөгүй явна... 

	Одоо ер нь дэмий ярьдаг цаг бишээ. Би хааяа цагаа харахад хүртэл Никита Иванович гуай над руу ууртай гэгч нь хялам хийнэ. Юу ч гэсэн бид бүтэн хагас цаг явж байгааг би ажиглав. Юу гэвэл давааны орой дээр нар дээр гарсныг харахад ил байв. 

	Бидний дураар сонгож авсан хайгуул хийх зам явсаар асгархаг хотгорт хүрэв. Тэр хотгорыг баруун зүүн талаар нь тойрон өнгөрч болох байсан боловч бид нойтон халтиргаатай асга дамжин шууд уруудаж, тэр хотгорыг нарийн нягтлан үзэв. Тэнд Никита Иванович гуай барын мөр үзээд «зогс!» гэж гараараа дохихдоо өчүүхэн ч айж цочсон шинжгүй, ердийнх шигээ уужуу тайвуу, яльгүй бодлогоширсон янзтай байв. Бригадын дарга маань эргэн тойрон харж, чимээ чагнаж байгаад, таягаа урагш шидэхэд нь бид бас дуурайв. 

	Бид дахиад л урьдынх шигээ алгуурхнаар, барагцаалбал цагт хагас километр урагшилж тэр хотгорыг «самнав». Хотгороос гараад жимгүй газраар цаашлав. 

	Өдрийн хоёр цаг болсон хойно Никита Иванович бидэнд түр амсхийх чөлөө өгөхөд, бид суусангүй, таягаа тулж зогсоод тамхилцгаав. Тэнд Лемешко тэр өдөр анх удаа ойрх хушин дээр сүхээр тэмдэг тавьж, анхны модон дээр гурван муруй хэрчлээс хоёр дахь дээр нь гурвалжин, гурав дахь дээр нь дөрвөлжин тэмдэг тавив. Энэ нь хайгуулын ажил дуусаж, хоёр хоёроороо тасран тайгаар, явах боллоо гэсэн хэрэг байжээ. Таягаараа модны голыг гурвантаа цохиж, хэрэв зэрлэг араатан довтолбол хий буудаж холбоо барихаар болзож тохиролцов. 

	Би хувьдаа энэ хайгуул ямар үр бүтээлтэй болсныг төдий л сайн мэдсэнгүй. Үнэндээ энэ бол хүн орхоодойн ерийн эрлээс ялгаагүй бүтэл муутайхан эрэл байлаа. Тэгсэн хэр нь энүүхэн энд нэг газар хүн орхоодой нуугдчихаад байгаа юм шиг санагдаад байв. Санаа дагасан юм уу, зөн совин юм уу, эсвэл аль аль нь нийлээд тэр үү, ямар ч атугай сэтгэл аяндаа хөөрч догдлоод байв. Манай тайгын хашрууд ч бас л ерийн хэнэггүй тайван байдлаа жаалхан алдсан бололтой харагдав. 

	Цыганков, Никита Иванович хоёр урагшаа түрүүлж, Лемешко бид хоёр яльгүй зүүн тийшлэв. Намайг Лемешкогийн заавраар таягаараа өвс ногоо ярж, бутны мөчир хугалж, модон дээр тэмдэг тавьж яв гэж даалгав. Би хэдийгээр хүн орхоодойн бүх шинж тэмдгийг сайн мэдэх болсон ч гэсэн намайг хүн орхоодой олж чадна гэж Лемешко итгэхгүй л байгаа л даа. Гэсэн ч би нүдээ чилж эрээлжилтэл эрэн, эх захгүй ногоо дотроос гэнэт «Ертөнцийн гайхамшиг үзэгдэх вий гэж горьдсоор явав. Би тийнхүү бодолдоо автсаар яваад нэг мэдэх нь ээ чинь нөхрөөсөө нэлээд холдчихжээ. Ухаа сэхээ орон эргэж ирвэл өнөөх маань хуучин газраа алга. Яагаад ч юм бэ бут руу ороод явчихсан бололтой. Бут хурдан ярагдаж, тэгтэл Лемешкогийн сэтгэл догдолсон янзтай царай үзэгдээд, намайг огт анхаарсан шинжгүй, таягаа хажуу тийш шидэж орхиод, хоёр алгаа амандаа барьж;

	— Панцуй-уй !! гэж хашхирсанд тэр хирдхийн дууны цуурай ой тайгаар тарж амжаагүй байтал цаанаас Никита Иванович гуай!

	— Шима-аа панцуй? гэж хашхирахад нь, 

	— Сипе ээ! гэж Лемешко хариулав. 

	— Лемешко миний ханцуйнаас хөтлөг, хүн орхоодой тийш болгоомжтой аваачихад би өвс ногоон дунд ийш тийш нэлээд удаан харж байж оймын өргөн навчны дээр хурц ногоон өнгөтэй, таван хуруутай дөрвөн навчийг сая нэг юм олж үзэв. Дараа нь дээгүүрээ хавтгар улаан жимсийг нь олж харлаа. 

	Үлгэр домогт орсон өнө эртнээс алдартай хүн орхоодой гэдэг маань энэ ажгуу. Гаднаас нь харахад үнэндээ гоц гойдын юм юу ч үгүй агаад хажууд нь ургасан өндөр гоолиг хуш, тэнгэр баганадсан лут царстай зүйрлүүлэхэд хүн орхоодойг ойн ургамлын хаан гэсэн нь эндүүрсэн хэрэг биш биз? гэж бодогдмоор... Тэр лут лут модтой зүйрлэхэд энд төөрч ирээд нарнаас нуугдсан юм уу гэмээр өчүүхэн шоргоолж ч хүрэх төдийд олон жил унтаад өгдөг энэ өнчин хүн орхоодой даан ч юухан байх вэ дээ?

	Эсвэл газар доорх хэсэг нь айхавтар том байдаг юм болов уу?

	Бие барьж тэсвэрлээд, газар доороос гаргаж ирсэн хойно нь үзье дээ. 

	Лемешко ойрх хушнаас хүн орхоодой хүртэлх зайг хэмжиж үзвэл зургаан алхам болов. Цааш нь бас зургаан алхам хэмжиж чулуугаар шав тавьж тэмдэглэв. Дараа нь үндэсний эргэн тойронд алтан өнгөт далан хальс, мэллэг, зэрлэг хуажуугийн мөчир хугалав. Энэ үед гүвээний цаанаас Никита Иванович, Цыганков хоёр гарч ирээд, бригадын дарга маань:

	— Бүтэлтэй сайн эхэлсний баяр хүргэе. Сипие гэв үү? гэсэнд, 

	— Цэвэр сипие дээ, Никита Иванович аа. Арван тав-хорин нас хүрсэн байх гэхэд, 

	— Тэмдэг тавьсан уу? гэсэнд

	— Аль хэдийн гэв. 

	— Одоохон үзье гэж Никита Иванович хэлээд, явган сууж, хүн орхоодойн ишийг анхааралтай ажиглаж, буруу зөрүү малтахгүйн тулд үндэснийх нь чигийг тодорхойлов. Иш нь зэгсэн өндөр, 60 сантиметр хэртэй ажээ. Жимс нь болж гүйцээд, хараахан газар унаагүй байв. Никита Иванович гуай:

	— Сайхан үндэс байна. За одоо энэ хавиар тойрч азаа үзэцгээе... гэлээ. 

	Энэ нь хүн орхоодой олдсон газрын ойр орчмыг нягт нямбай шинжиж, өөр үндэс байна уу, үгүй юү гэдгийг мэдье гэсэн үг билээ. 

	Бид үндэс тойрон дугуйран явж, тойрох тутам тойргийн хэмжээ өргөссөөр сүүл сүүлдээ бие биеийнхээ барааг харахаа болив. Бид явсан газар болгондоо бутны мөчир хугалж, өвс ногоог гишгэчиж, модон дээр тэмдэг тавьж явлаа. 

	Цаг хэртэй болж байтал Никита Иванович гуай!

	— Панцуй! гэж хашхирах нь дуулдсанд, 

	— Шима панцуй? гэж би өөрийн эрхгүй дуу алдахад

	— Тантаза! гэж хариу сонстов. 

	Ийнхүү хоёрдох гурван навчит хүн орхоодой олдов. 

	Бид өдөржин тойрон явсаар сэрвэн ёрвон уулсын цаагуур нар жаргаж, тэнгэрийн хаяа улайран гэрэлтэх үес үндсээ ухах ажилд эхлэн орцгоов. Бүүр дээр үеэс хятадуудын баримталж ирсэн уламжлал ёсоор хүн орхоодойг гэрэл их үзүүлэхгүй гэж нар шингэх үеэр оройхон малтаж заншжээ. 

	Таван навчтыг ухаж байгаа Лемешког би сэтгэл дэнслэн харж зогсов. 

	Лемешко эхлээд хүн орхоодойг ишийн орчин тойрны өвс ургамлыг цэвэрлээд зэгсэн нягтаршин дарсан навч шилмүүсийг авч хаяад дараа нь ясан хусуураар жаахан шороо сэндийлж үндэсний үзүүрийг ялимгүй гаргаад, дээрх ховилыг нь ажиглан байснаа

	— Сайхан орхоодой байна. Арван долоо-хорин нас хүрсэн байж таарна. 55 грамм лав татах биз ээ гэж тэрүүхэндээ хэлээд, алжааж ядарсан царайд нь баярын инээмсэглэл тодорч, — За одоо малтаж эхэлье. Бурхан тэнгэр минь хишиг буянаа хайрлам уу? гэж хуучны эрэлчдийг дуурайн тоглоом наргиан болгон хөгжилтэй өгүүлэв. 

	Лемешко үндэснээс нэг метр зайтай газар гүнзгий нүх малтаад сөхрөн сууж, шороог ясан хусуураар ухаж этэж эхлэхдээ яг л Сяо Жувын шиг нямбайлж, яг адилхан арга хэрэглэж байв. Эргэн тойрных нь газрыг сэндийлж хөвсийлгөсний дараа үндэс нь дарсан шорооноосоо салаад өөрөө аяндаа газраас сугаран гарч ирэх шиг болж. Лемешко жаахан дэмжиж өндийлгөх шиг санагдав. Үндэсний шороог нь болгоомжтой сэгсрээд бор шаргал махлаг их бие дээрх цагаригийг тоолсонд тэр хүн орхоодой арван долоон настай байж, Лемешкогийн таасан оножээ. Үндэс нь бүдүүнээрээ гурван сантиметрээс хэтрэхгүй, дээд, доод талаас нь хоёр хоёр салаа гарсан, түүнээс нь урт утсан сахал ургажээ. Бүхий л шинж тэмдгээрээ «эр» үндэс байв. Лемешко ишийг нь хугалж хаясанд үндэс нь хүнтэй бүүр ч адилхан болов. Үрчгэр жижигхэн нүүр болсон толгой, хүзүү, гар, цээж, гэдэс, хөл тов тодорхой харагдсан нь миний санаа дагасан хэрэг бишээ... Нэг үгээр хэлэхэд тэр бол хэлбэр байдлаараа хүнтэй адилхан үндэс байсан бөгөөд хятадууд хүн орхоодойг «хүн-үндэс» гэсэн нь аргагүй л оносон ажээ. 

	— За одоо үүнийгээ манай зөвлөлтийн марктай дугтуйд хийе. Ямар ч гэсэн нэгдүгээр зэрэгт орох үндэс байна шүү... гэж Лемешко хөгжилтэй хэлээд хушны хэсэг холтос ховхлон авч дугтуй шиг эвхээд ёроолд нь чийгтэй хөвд дэвсэж хүн орхоодойгоо тавиад, хүн орхоодойн ургаж байсан шорооноос хэдэн атгыг авч дээр нь хийв. 

	Нөгөөх тантаз нь харин «эм» үндэс байв. Доороо салаалаагүй, нэг «хөлөө» нөгөө дээрээ ачсан юм шиг үзэгдэнэ».. их биеийн хэлбэр нь ч бас ялгаатай, толигор, үл мэдэг уртавтар болж ирээд сипиег бодвол аран нарийвтар биетэй ажээ. 

	Бид майхандаа шөнө орой болсон хойно эцэж ядрахын туйлд хүрч гэдэс өлсгөлөн гэхдээ харин сэргэлэн цовоо буцаж ирцгээв. 

	Маргааш үүрээр дахиад л «тойрох» болно. Никита Иванович гуай тэр азтай тойргийг тав-зургаан километр хүртэл өргөтгөх санаатай байгаа ажээ.

	 

	 

	 

	КИСЛИЦЫН

	 

	Ой хөвчөөр хоёр долоо хоног хэрж тэнэхдээ би их ч юм үзэж багагүй ч зүдрэв. Би намрын тэргүүн сарын дундуур Иманд буцаж ирлээ. Барсын булгийн тэнд Никита Ивановичийн бригад Ивановын бригадтай нийлээд хамтаар хүн орхоодой эрэх ажлаа үргэлжлүүлсээр л байлаа. 

	Тэр зун хааяа нэг түр зуурын дуутай ширүүн бороо орж, орсон тэр нь ч өтгөн ширэнгэд нэвтрэхгүй биднийг тойрч явсан газраас холуур өнгөрч байсныг эс тоолбол бороо хургүй хүн орхоодой эрэхэд урьд урьдынхаас этгээд тохиромжтой байж билээ. Бид өнөөх сипие, тантаз хоёроос гадна өөр бас гурван навчит дөрвөн үндэс олсны нэг нь унтаа байсан. Тэр унтаа орхоодойн их бие нь мурийсан, «хөл» баруун «гар» байхгүй, зүүн дээд салаа нь маш богинохон нагжгар насны цагариг нь тун балархай байв. Газар дээр ургасан иш навчгүй болохоор хүзүүвч нь хэдхэн товгортой ажээ. Удаан хугацааны турш нэг юманд дарагдаад ургаж чадаагүй бололтой. Уг нь 50 граммаас доошгүй жинтэй зэгсэн том хөгшин үндэс юм санж. Түүнийг Никита Иванович гуай амьд гурван навчит үндэснээс хорин метр зайтай гар хугарч хатсан ишээр нь таньж, ялзарсан навчинд дарагдаад байсныг олжээ. 

	Ивановын бригадынхны ажил ч урагштай бүтэж тэдний эрэлчид гурван навчит үндэс тавыг ухаж аваад, нас гүйцээгүй хоёр үндэс олж, эргэн тойрон гадас хатгаж, нас биеийг нь гүйцээхээр орхижээ. 

	Харин Ивановын бригадад золгүй явдал тохиолдож хашир туршлагатай эрэлчин Василий Ферапонтов хүндээр өвчилжээ. Ферапонтов өглөөгүүр нь биеэ тавгүй байсан ч гэсэн нэг их тоосонгүй, хүн орхоодой эрсээр байтал орой тийшээ дөчин градус хүртэл халуурчээ. Нөхөд нь Ферапонтовыг унтаа өвчний халдвартай хачиг хатгачхаагүй байгаа даа? гэж сандарцгаав. Өвчтөнийг тайгаас яаралтай гаргах хэрэг болж, хоёр хүн маажин цуваар дамнуурга хийж, түүнийг дамнан явж байтал ашгүй замд хөтөлгөө морьтой таних анчин дайралджээ. 

	Тэр золгүй явдлын үеэр би ч бас тайгаас явсан юм. 

	Би усанд орж хувцсаа солиод «Бэлтгэл конторын» Нечитайло дээр очиход Федор Васильевич дуу алдан угтаж, буйдан дээр суугаад, элдэв юм шалгааж гарлаа. Намайг ярьж дуусахад, 

	— За яамай, яамай. Юм болгоныг нүдээр үзэж, биеэр амсах хэрэгтэй юм. Хүн орхоодойн тухай чинь үнэнийг нь одоо мэдэж аваа биз дээ гэхэд нь

	— Фрапонтовын бие яаж байна? гэж би асуусанд, 

	— Эмч нар уушгины үрэвсэл гэсэн. Одоо айх юмгүй болсон. Тэр хачиг мачиг ямар ч хамаагүй гэхэд нь миний сэтгэл онгойлоо. 

	Федор Васильевич босож, тасалгаа дотуур явснаа тамхи гаргаж ирээд, нэг юм бодож, тамхиа ч асаахыг мартаад. 

	— Ойд очиж хүн орхоодой эрэх амаргүй байгаа биз дээ? Хүн орхоодойг тарьдаг болсон цагт ингэж хол явахаа болино доо, гайгүй! гэж өгүүлэхэд нь бий.

	— Тэглээ ч гэсэн явах л хэрэг болох байхаа даа. Миний мэдэхээс танай ангилал ёсоор таримал хүн орхоодойг адгийн зэрэгт оруулдаг шив лээ, гэж би хэлээд, эмзэг газрыг нь хөндсөнөө мэдэж инээд хүрэв. 

	Нечитайло суудлаасаа босон, ам нь халсан янзтай өгүүлрүүн:

	— Манай эрдэмтэд тэрийг тоохгүй, хүн орхоодойн төрхийг өөрчлөх гэж аль хэдийнээс нааш ажиллаж байгаа юм шүү. Мичуриний тэргүүний шинжлэх ухаанаар зэвсэглэсэн эрдэмтэн мэргэд тэр домогт ургамлын төрх байдлыг үндсээр нь өөрчлөх арга нэн их удахгүй олох биз ээ. Ойд зэрлэг ургаж байсан ургамлыг авчирч тохиромжтой нөхцөлд суулган, тэр нь шинэ нутагт сайн идээшиж, зэрлэг байхаасаа ч илүү сайхан ургахыг алийг тэр гэх вэ дээ? Харин үүнд он жил л шаардагдана гэхэд нь, 

	— Олон жил орох уу? гэсэнд, Федор Васильевич тамхиа хэд сорж, утааг нь алгаараа сэвж тараагаад ширээний булан дээр сандайлж, 

	— Олоон. Арваас доошгүй жил хэрэгтэй болно байх. Та өөрөө мэднэ дээ, хүн орхоодой бол олон наст ургамал. Үндэсний тогтолцоо нь удаан хөгждөг, үр нь их удаж байж ургадаг. Түүнээс гадна долоогоос арван нас хүрсэн үндэс л сая нэг анагаах чадалтай болдог. Үүнийг бодолцолгүй горьгүй. Жишээ нь хүн орхоодой тарих аргыг гойд сайн эзэмшсэн Солонгост долоон нас хүрсэн үндсийг л ухаж авдаг байна. 

	Үнэнийг нь хэлэхэд манай Уссурийнх хүн орхоодой ч хаана ч байхгүй шүү гэж бахархан өгүүлэв. 

	Хүн орхоодойг тарьж чаддаг болсон цагт зөвлөлтийн анагаах ухааны өмнө сайхан бололцоо нээгдэнэ дээ гэж намайг хэлэхэд, 

	— Гайхалтай гэж Федор Васильевич өгүүлээд, хуучин тамхинаасаа шинэ тамхи угсран асааж, аваад, манай ой тайга хэчнээн өгөөмөр баян ч гэсэн зэрлэг хүн орхоодойн нөөц төдий л их биш юм шүү. Ноднин зуных шиг элбэг ургацтай жил боллоо ч гэсэн эмнэлгийн их хэрэгцээг хангаж хүрэлцэхгүй байна. Бас манай тогтоосон үнээр зэрлэг хүн орхоодой таримлаас бараг зуу дахин илүү үнэтэй байдгийг л бодоод үз л дээ. Зэрлэг хүн орхоодойг эрж олоход ямар шүү бэрх байдгийг та өөрөө бэлхнээ биеэр үзсэн хүн... Тэгсэн ч гэсэн таримал хүн орхоодой тайгынхаас ямар ч ялгаагүй болох цаг ирнэ вий! Би хувьдаа тэгэх бололцоотой гэж итгэдэг гэв. 

	Таримал хүн орхоодойг төвөд эмч нар аль эртнээс нааш анагаах чадалгүй гэж үзээд, үнэ нь ч тун хямд байдаг. Ер нь таримал хүн орхоодойд гүйцэд хүчтэй анагаах чадал бий юу? гэж асуусанд, 

	— Байх байхдаа багагүй бий гэж батлагдсан юм. Би саяхан Владивостокт очихдоо Шинжлэх ухааны академийн Алс Дорнодын салбарын хүн орхоодойн хорооны эрдэмтдийн хуралдаанд суулцсан. Та бидний яриад байгаа, энэ асуудлын талаар хоёр хүн илтгэл тавьсан. Зэрлэг үндсээр хийсэн эм, таримал үндсээр хийсэн эмээс бүтэн хагас-хоёр дахин илүү л хүчтэй байдаг гэж эмчлэн шинжилж баталсан байна. Тэр үнэн бол янз бүрийн өвчнийг эмчлэхэд зэрлэгийгээ бодвол илүү хямд төсөр таримал хүн орхоодой хэрэглэх сайхан боломжтойг хэлээд яах вэ!... Хүн орхоодой тамир тэнхээ оруулах, хүч сэлбэх чадалтай байдаг нь эмчлэн шинжлэх ажлын олон жилийн туршлагаар шалгагдсан хэрэг юм. Хүн орхоодойгоор хийсэн эм, хүний оюун ухааныг сайжруулдаг байна... Энэ сэдвээр тэр хороонд том илтгэл тавьж байна лээ. Манай Зөвлөлтийн эмч нар төвөд эмнэлэгтэй газар орныхоос баахан өөр замаар явж байгаа юм шүү. Манайд эмчлэн шинжлэх ажил хийхдээ хүн орхоодойг өвчин болгоныг эдгээгч ид шидтэй гэж алдаршуулахын тулд биш, чухам ямар өвчинд яаж хэрэглэвэл таарахыг нь нарийн оновчтой тодорхойлохын тулд хийж байгаа юм. Энэ ч яриагүй зөв зам мөн. Манай эрэлчдийг тайгаас буцаж ирэхээр нь Владивостокоос доктор цолтой мэргэжилтэн урьж лекц уншуулна. Манайханд шинжлэх ухааны сүүлийн үеийн ололт амжилтын тухай ярьж өгөг. Эрэлчид эрдэмтэнд жаал зугаа юм ярьж өгнө биз. Ингэхлээр шинжлэх ухаан үйлдвэрлэл хоёрын хамтын ажиллагаа бий болно. Манай ажилд тийм хамтын хүч их ашигтай гээд инээмсэглэн. — Хуучны эрэлчид ч яах вэ, хүн орхоодойг ардын уламжлалаар хэрэглэж байдаг. Манай өвгөчүүлийг хараа биз дээ? Чийрэг шүү! Ой тайгаар явах гэж зүгээр хийсэж л байгаа биз дээ..... За одоо та манай хүлээн авах газар очиж Кислицынтэй ярих л үлдээ шив. Кислицын одоо ажил дээрээ байгаа даг. Явъя гэж Федор Васильевич хэллээ. 

	Бидний очиход Кислицын хүн орхоодой үзэж суув. Бидний орсон уудам тасалгаа ганцхан нарийн цонхтой, түүгээр нь нарны гэрэл нэвтрэхтэй, үгүйтэй ажээ. Хана дагуу нарсан банзаар тавиур хийсний ихэнх нь хоосон хамгийн харанхуй нэг буланд л хэдэн хайрцаг тавиастай харагдав. Эрэлчид саяхнаас л хүн орхоодой тушааж эхэлж байгаа ажээ. 

	Кислицын цонхны дэргэдэх ширээний цаана суугаад урт сахлаг үндсийг гэрэлд харж толгой сэгсрэн, царай нь илт сэтгэл алдагдсан байртай байхад нь, 

	— Юу болоо вэ? гэж Нечитайло санаа тавингуй аяархан асуув. 

	Кислицын ширээн дээрээс галт шил авч хүн орхоодойн хүзүүвчийг их удаан харж харж:

	— Хүзүүвч нь ялзарч байна. Даруйхан эмнэх хэрэгтэй болжээ гээд галт шилээ тавив. Тэгээд хайрцаг дотроос чимх шороо авч, хүн орхоодойн гэмтсэн газрыг аяархан үрж үрж байгаад үндсийг хайрцаглаж нямбайлан боов. 

	Кислицыны ширээн дээр галт шилнээс гадна хоёр ясан савх, адууны зөөлөн хялгасаар хийсэн багс, хүн орхоодойн янз бүрийн төрөл ангийн гэрэл зурагтай зузаан дэвтэр байв. 

	Тасалгаанаас чийгтэн хөвд, шинэ шороо, өвс ногооны үнэр анхилна. Кислицыныг хушны холтсон дугтуй нээхэд тэр үнэрийн дээрээс хүн орхоодойн хурц үнэр сэнхийлгээд явчхав. 

	— Бусад үндэс ямар байна? гэж Нечитайлог асуухад

	— Цөмийг нь үзэж амжаагүй л байна гэж Кислицын хариулав. 

	Энэ үед Казаковын бригадын нэг эрэлчин ойгоос буцаж ирээд ширээн дээр дөрвөн дугтуй тавьж уухилж аахилсаар вандан дээр сандайлав. 

	Нечитайло тэр хүнээс тайгад ажил явдал ямар байгааг асууж лавлаж байх зуур Кислицын шинэ үндэснүүдийг хүлээн авах болж, нэг дугтуй задалж, дугтуйг сайн зөөллөж дэвсэж үү, хөвд шорооны чийг нь таарч уу, үгүй юү гэж шалгаж үзээд, бүгд дүрэм горим ёсоор байгаа учир үндсийг гарган аяархан сэгсрээд, урт сахал нь унжсанд, нягт нямбай шинжиж гарлаа. Тэр хүн орхоодойн бие эрүүл чийрэг, бүдүүн тод цагаригтай, 12 сантиметр урт, доод салаа нь зөв ургажээ. 

	— За муу хөгшин чинь ч догь байгаа биз? гэж Кислицынаас наранд гандаж борлосон хүрэн царайтай, түргэн эргэлдсэн нүдтэй үндэсчийг асуухад, Кислицын уг үндсийг гурван навчит гэж лавтай мэдсээр байсан, хэр нь

	— Тантаз уу? гэсэнд

	— Тантаз аа! гэж эрэлчин хариулав. 

	— Хэдэн настай юм бэ? гэж дахиад л эрэлчийг сорих мэт асуусанд, 

	— Арван тав-зургаатай юм гэж цаадах нь хариулав. 

	— Түүнээс багагүй дэг! гэж Кислицын баттай хэлээд, хүн орхоодойг эмийн жижиг дэнс дээр тавьж, дөчин гурван грамм боллоо гэсэнд эрэлчин дуугарсангүй. 

	Кислицыныг: «Тэргүүн анги, дөрөвдүгээр зэрэгт орно гэж мэдэгдсэнд эрэлчин дуу алдаж, 

	— Хүүе, Федор Иванович аа, юу гэсэн үг вэ, нүгэл байгаа даа! гэхэд нь, Кислицын урдын тайван янзаараа, 

	Уг нь сайхан үндэс байна. Даан ч жин нь бага юм. Дөчөөс тавин есөн грамм жинтэй нь дөрөвдүгээр зэрэгт ордог юм. За тэгэхлээр Саша ах аа, 694 рубль 00 мөнгө бичье гэж наадам болгож өгүүлээд, сампингийн эрх шажигнуулав. 

	Эрэлчийн авчирсан дөрвөн үндэс дөрвүүл нэг, гуравдугаар ангид орсон боловч хоёр нь дөрөвдүгээр, нэг нь гуравдугаар, нэг нь тавдугаар зэрэгт оржээ.... Ерөнхийдөө зуун тавин грамм хүрч, 4250 рублийн үнэ хүрэв. Нечитайло баримтад гарын үсэг зураад, 

	— Саша ах та бүү гутар. Эрэл дөнгөж эхэлж байна шүү дээ. Хэзээ буцах вэ? гэсэнд, 

	— Халуун усанд орохгүй бол муу сайн золигийн хачиг барьж идэх нь ээ... Нөгөөдрөөс буцна... гэж эрэлчин хариулав. 

	Эрэлчин, Нечитайло хоёрыг гарсан хойно би:

	— Нөхөр Кислицын та бодвол урьд эрэлчин байсан биз дээ? гэж асуусанд, 

	— Тэгэлгүй яах вэ. Гучин оноос дайн эхэлтэл арван нэгэн жил шахуу эрэлчин байсан. Тэгээд цэрэгт татагдаж, Москвагийн дэргэд очоод, бүүр Берлиний дэргэдхэн баруун мөрөндөө хүнд шархтсан юм. Цэргээс халагдаад Иманд буцаж ирэхэд Федор Васильевич намайг хүлээн авагчаар томилсон юм. Анхандаа ч уйдаад ойд явмаар санагддаг сан Тэгтэл шарх маань янгинаад болдоггүй. Түүнээс хойш энд зогсдог болсон. Яах вэ, ажил сонин боловч амаргүй дээ... гэхэд нь

	— Юу нь амаргүй гэж? гэсэнд, 

	— Энэ бол их нарийн ажил гэдгийг та өөрөө мэднэ. Гэтэл ойн мод урттай богинотой, олон аавын хүү сайтай муутай гэдэг шүү дээ... Зарим нь сайхан үндсийг санамсаргүй гэмтээж орхиод, сүүлд нь буруугаа хүлээнэ л гэдэг бүр үгүй шүү дээ! Намайг ямаа гэхэд өөдөөс тэмээ гэж зүтгээд байх нь тэр. Тэгээд л хоолойгоо сөөтөл маргалддаг юм. Намайг мэхэлж чадахгүй л дээ! Би хүн орхоодойг таван хуруу шигээ нэвт мэднэ гэж Кислицын нэлээд бардам өгүүлэв. 

	— Юм болгонд бэлхнээ заавар байсаар байхад юуг нь маргадаг юм бэ? гэсэнд, 

	— Заавар ч яах вэ бий л дээ. Түүнээс гадна хурц нүд бас хэрэгтэй. За ухаан нь л гэхэд Рубановыг ч аваад үз дээ мань хүн малтаж авахдаа сайхан үндэсний хүзүүвчийг нь хугалчихжээ. Гологдол болох нь мэдээж хэрэг. Тэгэхлээр мань хашир заль гаргаж, хүзүүвчийг нь чүдэнзэнд суулгаж орхиод, хүлээн авах газар авчирдаг байна. Гаднаас нь харахад бузгай ер нь сайхан гэмээр эр биетэй, зөв салаалсан, сахал нь бүгд зүй ёсоор байна. 

	Рубанов орж ирээд: «Аль вэ, Федор минь бушуухан жигнээд орхиоч. Муу авгай минь өвчтэй гэж дуулдана. Би харих гэж яарч байна гээд их уруу царай гаргахад нь би өрөвдөж билээ. 

	Ямар ч гэсэн би үндсийг жигнэхээс өмнө тэмтэрч үзэх ёстой. Гэтэл хүзүүвчинд нь дөнгөж хурууны үзүүр хүрэхтэй зэрэг хажуу тийшээ далжийгаад, цаанаас нь чүдэнзний мод цухуйдаг байна. 

	 Тэгэхлээр нь би: «Май, Рубанов аа! Энэ үндсийг муу авгайдаа аваачиж өг. Одоо яг хэрэг болно!» гэж хэлсэн юм. Одоо болтол Рубановыг дооглодог юм. Бас нэг ийм хэрэг болж билээ. Уг нь аль эртний явдал даа. Нэг нь ерэн есөн грамм жинтэй, гурван навчит сайхан үндэс олжээ. Түүнийгээ жин ихтэй болгох гэж дотор нь үрэл хийсэн байна. Зуун граммаас дээш бол нэгдүгээр зэрэгт ордог юм. Бас хүн мэдэхийн аргагүй нарийн хийснийг нь яана гээч!... Ийм явдал тоотой л доо. Энэ ч хуучны үлдэгдэл дээ. Манай конторыг федор Василевич хүлээн авснаас хойш таван жил болоход энэ завсар ганц Ивановтой л зөрөлдсөн. Залуу эрэлчид алдаж эндэх байлгүй яах вэ. Гэхдээ ажлаа муу мэддэгээс л болдог юм... За ухаан нь л гэхэд уулын хүүхэлдэй ч юм уу «нохойг» андуураад аваад ирнэ шүү дээ. Хүн орхоодойтой адилавтар тийм ургамал байдаг. Тэгээд л залуучуудад учир явдлыг нь хэлж өгөх хэрэг болдог. «Нохойд» бол жишээ нь насны цагариг байдаггүй, их бие нь цагаан байдаг юм... гэж хүүрнэв. 

	Би федор Иванович Кислицыныг, Ивановын явдлын тухай тодорхой ярьж өгнө үү гэсэнд,

	— Гойд юмгүй. Уг нь тусгүй хэрэг болсон юм, Иванов үнэтэй хүн орхоодой малтаж, аваад яарахдаа дугтуйд нь өөр газраас авсан хуурай шороо дэвссэн байна. Жаал байж байгаад хүн орхоодойн эмзэг булбарай бие нь гэмтэж, үрчгэр болжээ. Уг нь наян грамм шахуу жинтэй, тэргүүн ангид орох таван навчит байсан юм. Иванов маргааш нь үндэсний өлсөж үрчийж байгааг мэдээд, бантахдаа услахаар шийдэж, хүйтэн булгийн усанд дүржээ. Усалсан хүн орхоодой: тэр дороо анхных шигээ чийрэг, уян болсон байна. Тэгээд Иванов дотроо: «Таван навчтаа сайхан байхад нь Кислицынд тушааж орхиод баримтаа авч орхиё. Тэгвэл бусад нь над хамаагүй хаданд чимээгүй... » гэж бодсон байж таарна. 

	Хаанаас түүний санасны зоргоор болох вэ. Би хүн орхоодойг дугтуйнаас нь гаргаж, багсаар шороог нь цэвэрлээд гэрэлд харангуут үндэсний их бие нь бор шар өнгөтэй байх ёстой атал нэг л хачин, цайварлаг өнгөтэй, ер бишийн уян налархай байна... Ивановоос:

	— Пета чи усалчхаа шив дээ? Үнэнээ хэлчих! гэсэн чинь миний урдаас нүдээ том болгож гайхсан царай гаргаад, 

	— Хаанаас даа, Федор Иванович аа. Би яалаа гэж ийм сайхан таван навчтыг гэмтээх билээ... гэв. 

	— Үгүй, чи усалсан байна... гэсэн чинь услаагүй гэж зүтгээд, ингээд зөндөө маргалдав аа. 

	— За яах вэ нөхөр Иванов, энэ үндсийг чинь өглөө болтол байлгаад үзье гэж би хэлсэн юм. 

	Тэгээд яасан гэж бодож байна? Шөнөдөө үндэсний ус нь ууршаад, дахиад өвчтэй үрчгэр юм болчихсон. Би тэгээд гуравдугаар ангид ангилсан. Таван навчит болохоор нь тэгсэн юм. Гурван навчит байсан бол ч шулуухан гологдол болгох байсан л даа гэв. 

	— Иванов салангаасаа болж хэдий хэр юм алдсан бэ? гэж Кислицынээс асуусанд, 

	— Хэдий хэр вэ ий? гэснээ сампинд хийж үзээд, — Есөн зуу шахуу рубль алдсан байна. Тийм болоод ч эртээдийн хурал дээр тэгж их шуугьж байгаа нь тэр байхгүй юу. Одоо ч хянуур хашир болсон биз дээ гээд зурагтай зузаан дэвтрээ надад өгч, 

	— Энд хүн орхоодойн бүх анги, зэргийн зураг бий гэв. 

	Тимофеич гэж өндөр нуруутай, урт сахалтай, богинохон гаанс зуусан хүн орж ирлээ. Хамаг хувцас нь үнгэлдэж үрчийгээд, зарим газраа урагджээ. Зөөлөн гутал дээр нь шүүдрийн ус бөнжгөнөнө. Харваас ой хөвчид удаан явж алжаасан нь илт боловч царайд нь баярын инээмсэглэл тодроод, 

	— Федя хүү минь, минийхээ мөрөөсөл болж гүйцээ шив дээ? Ай даа, энэ жил ажил гэж үстэй толгойноос их байна... Өвөл болтол дийлэхгүй нь бололтой. Ваку голынхыг л малтаж байна шүү дээ.... гэхэд нь, 

	— Олныг авчрав уу даа, Тимофеич гуай. За тэр Вакугийн хааныг дэлгэ дээ гэж Кислицын хэлэв. 

	 Эрэлчин хүүдийгээ яаралгүй задалж, хоёр дугтуй гаргаж ширээн дээр тавиад, хэсэг азнаснаа бас нэг дугтуй гаргаж, хүүдийнийхээ амыг боогоод, 

	— Болох уу? эсвэл дахиад хэрэгтэй юу? гэж асуугаад, нүд ирмэхэд, 

	— Байгаа юм бол гаргаад бай! гэхэд, 

	— Дуртай юу? гэж Тимофеич асуугаад, үг хэлэх, хөдлөх болгондоо Кислицыныг өдөж, хорхойг нь хөдөлгөх гэж оролдох боловч наадах нь өвгөн эрэлчийн занг мэдэх тул тайван байхыг хичээнэ. Түүнийг нь Тимофеич ажиглаад, 

	— За энэ чиний долоон үндэс байна гэхэд нь, 

	— Бүгдээрээ Вакугийнх уу?

	— Зүсээрээ! гэж Тимофеич өгүүлээд, яаралгүй гэгч нь тамхиа нэрснээ, азтай шүү! гэв. 

	— Өөрөө олоо биз дээ? гэсэнд

	— Хаанаас даа! Ногтруу олсон юм гэв. 

	Кислицын өвгөн тийш хөгжилтэй хараад, 

	— За тэр ногтруу гэнэ шүү! гэсэнд, 

	— Юу гэж? Загасыг... шувуугаар бариулдаг уу даа, үгүй юу? бариулдаг шүү дээ. Тэгвэл би ногтруугаар хүн орхоодой эрүүлж сургах ухаан төрсөн юм. Ийм арга олбол сайхнаа даа? гэхэд нь, 

	— Тимофеич та дандаа л тоглоом наадам хийж байх юм. Зуун нас наслахад зугаатай хэвээр байх юмаа даа гэж Кислицыныг инээмсэглэхэд Тимофеич бас жуумалзаад, 

	— Үнэнийг хэлэхэд ногтруунаас хамаг хэрэг эхэлсэн юм аа. Ногтруу л манай бригадыг зөв замд оруулсан юм гэхэд нь, 

	— Тэр ногтруу чинь үнэлж баршгүй амьтан байна. Алтан торонд суулгаад, амьтан хүнд үзүүлж байвал таарах юм байна даа! гэж хүлээн авагчийг үнэн голоосоо өгүүлэхэд, өвгөн хүндээр шүүрс алдаад, 

	— Хэлдэг л үг... Харин даан ч тэр ногтруу чинь байхгүй болсон. Бид идэж орхисон. Федя чи аан гэж бай! Ийм хэрэг болсон юм гэв. 

	Кислицын бид хоёр сонирхсоноо нуулгүй, өвгөн эрэлчийн амыг харж суув. Тимофеич тамхиа асааж, утааг нь бидний нүүр өөд савсуулаад, 

	— Ийм хэрэг болдог байна... Бид өдөржин эрэл хийж, орой нар жаргахын үед амрахаар буув аа! Тэгтэл Преша Егоров: «явж шувуу алж ирье. Дандаа лаазтай мах идсээр байгаад бүр уйдаж орхилоо» гэхэд нь «Тэг тэг. Яваад хэдэн ногтруу алаад ир!» гэлээ. Гал түлж байтал Егоров арваад шувуу алж ирээд, өд сөдийг нь зумлаж, гэдэс дотрыг нь гаргадаг юм боллоо. Тэгтэл нэг шувууны (бахлуурт) хөеөнд яс байж л дээ. Над дээр ирээд «Бригадын дарга аа, хараач, энэ шувууны хөеөнд ийм яс байна» гэхэд нь би анхандаа ойн шувуу элдэв бусын юм иддэг болохоор хөеөнд нь юу эс байхыг тэр гэх вэ гэж бодоод Прохорын үгийг тоосонгүй. Тэгсэн хэр нь тэр ясыг авч алган дээрээ тавиад үзтэл яг л хүн орхоодойн жимсний яс шиг барзгар юм байна. Яах аргагүй мөн дөө. За энэ шувууны хөеөнд ийм яс байгаа хойно саяхан хүн орхоодойн жимс идсэн байж таарна. Тэгэхлээр энүүхэн хавьд л хүн орхоодой байгаа юм байна гэсэн бодол толгойд зурс хийгээд явчихдаг байна. Харанхуй болохоос өмнө эрэх хэрэгтэй. Босон харайгаад, залуучууддаа: «Хүүхдүүд ээ! Хоолоо орхи! Энэ газрыг хурдан бүсэл! өвс бутан дотуур маш анхааралтай эрцгээ» гээд тэр ёсоороо ч эрж гарлаа. Яваад л байлаа, эрээд л байлаа, эрээд л байлаа, бүрэнхий болж байтал Прохор гэнэт: «Панцуй!» гэж хашхирлаа. Ингээд ганц улаан жимстэй үндэс олсон. Бусад жимсийг нь ногтруу хүртчихсэн байв. Тэгээд л тэндээ тэр чигтээ үлдсэн юм даа. За хэр зэрэг ногтруу байна вэ? гэхэд нь Кислицын өндийж, 

	— Алт шиг амьтан юмаа! гээд, нэг дугтуйг задалж, хөвд зөөлөвчийг хуруугаар тэмтрэн, үндсийг гаргаж ирсэнд Тимофеич өвгөн уг үндсийг ямар анги хэрэгт орохыг нь урьдаас мэдсэн янзтай жуумалзана. 

	Кислицын ганцаар ярих мэт:

	 — Цагариг сайтай юм байна. Хүзүүвчний товгор нь сайн, их биеийн хэмжээ ч зүй зохисоороо, хөл нь ч сайхан юм байна... нас нь... хорь хүрчээ... жин нь л таарах болтугай гээд жигнэж үзсэнээ,  — Зуун хорин грамм боллоо. За Иван Тимофеич гуай! Энэ чинь ангигүй экстра-нольд орох үндэс байна гэхэд нь

	— Таван навчит шүү! гэж эрэлчин онцолж хэлэв. 

	— Цэвэр таван навчит! гэж Кислицын хэлээд, дугтуйнд буцааж хийв. 

	Кислицын өөр гурван үндсийг гуравдугаар ангид оруулж, жингээр нь хоёр гуравдугаар зэрэгт ялгаад, тэр дорхон нь хүлээж авч дуусав. Тэдгээр нь түрүүчийнх шигээ зэгсэн их насалсан үндэс байв. 

	— Энэ жил Вакуд элбэг гарцтай шив дээ? гэж асуусанд, 

	— Мундахгүй байна. Энэ долоон үндэс долуул нэг бүлийнх. Бүүр ойр ойрхон байсан шүү. Нэг жимстэйг нь олтол тойроод бусад зургаа нь байсан. Манай бригадынхан тэр хавиар эрж яваа. Өдийд дахиад дөрөв тавыг олсон байх гэхэд нь,

	— Иван Тимофеич гуай, тэр азтай газар чинь хаана байна? гэж би асуув. 

	— Ваку голын яг адагт! гээд, Кислицынд хандаж, — Федя чи «Дуут булгийг» мэдэх байлгүй яах вэ гэж, тэнд булгийн яг дээхэн өтгөн хуш ургадаг... гэхэд нь догдолсон сэтгэлээ барьж ядан, 

	— Хушин дээр нь хуучин тэмдэг байгаа биз дээ? гэж лавласанд, Иван Тимофеич гуай:

	— Чухам тийм. Тэр чинь хуучин хятад эрэлчдийн олсон. Хүн орхоодойтой газар байгаа юм. Эрэлчин хүн явсан газар болгондоо мод цавчиж тэмдэглэдэг нь ёс. Зуун жилийн дараа ч тэр тэмдгээр нь дагаад хүн явна гэв. 

	— Та гарын ухаж авсан үндсийг тойруулаад гадас хатгасан байв уу? гэж намайг асуусанд Иван Тимофеич гуай огцомхон босож над руу дөхөж ирээд, гайхсан янзтай харж байснаа, 

	— Та хэн болоод асуугаад байна? гэхэд нь Кислицын завсраас учрыг хэлж өгөв. 

	Иван Тимофеичийн уур тайтгарч, надад гараа сунгаад.       

	— Уухай одоо мэдлээ. Нээрээ үндсийг тойруулаад гадас хатгасан байсан. Таван навчтын дэргэд нь хөвд ургасан чулуу байсан гэв. 

	Би Тимофеичид үгээ гүйцэд хэлэх зав өгсөнгүй. Баярлаж сэтгэл хөөрсөндөө гүйж очоод, чийрэг бор гарыг нь шүүрэн авч чанга атгаад, 

	— Эрхэм та бүхэнд баярлалаа. Хувиасаа манай сумангийн даргын өмнөөс, Сяо Жувын өвгөний өмнөөс баяр хүргэе! гэв. 

	 


ДАГУУРЫН СУВД

	I

	 

	Өглөөний арван цагт Булагтайд буцаж тэндээс шуудан аваад Хабаровск орох гэж яарч явсан моторт завь намайг муруй урсгалд үүр дөнгөж хаяарч байхад авчирч орхив. 

	Ингээд би тайгын голын доворхог хөвөөнд, хүний хөл гишгээгүй болов уу гэмээр харанхуй их ойн дунд гав ганцаар хоцорлоо. Тэндхийн мод өтгөн шигүү ургаж, мөчир нь зай завсаргүй сүлжилдээд, нарны гэрэл бараг үл нэвтэрнэ. 

	Ой хөвчийн дээгүүр нар мандаж, түмэн зүйлийн жигүүртэн шувууд жиргэн донгодож, мандах нарыг угтан баясна. 

	Би гол уруудаж жаахан явтал босоо хүн далд ором өтгөн бут бургас зам таглан хөшилдөх учир хуучин газраа буцаж ирээд Василий Дынгайг хүлээхээр шийдлээ. 

	Тэр манай эрийг хөнгөн хусан завиар Гаил гол уруудан, шинэ сонин хэвлэл авахаар явж байхад нь Булагтайд танилцаж билээ. Дынгай намайг уг нь Муруй урсгалд хүлээж байна гэсэн юм. Түүнийг яагаа юм бол гэж сэтгэл ихэд зовж суулаа. Надад тэмдэглэлийн дэвтэр, мохоор тамхинууд чихсэн аяны ширэн цүнх, зургийн аппарат хоёроос өөр юм байсангүй. Би Дынгайтай удахгүй уулзана гэж баттай санасан болохоор идэж уух юм юу ч авч гараагүй юм. Ингэж бодохын хамт гэдэс өлсөж байгааг мэдэв, тэгээд тамхиа бүдүүн ороож асаагаад баагиулж, ядахдаа ялаа шумуул үргээе гэж бодов. Элдвийн ялаа, шумуул намайг тойрон үүл манан шиг хоргоогоод амар заяа үзүүлэхгүй болохоор нь тухалж суусан чулуун дээрээсээ босохоос аргагүй болов. Өдөржин элдвийн ялаа шумуул цөөрнө гэж ергүй ажээ. Яг л хуваарьтай юм аятай өглөөгүүр бол чигч дэлэнч ялаа шаваад, өдөр болохоор хөх түрүү хатгаад, орой болохоор шумуул жингэнээд үл сална. Шөнө ч гэсэн хилэн модны дор, ил хэвтвэл мөддөө унтана гэж бүр горьдолтгүй. 

	Гэсэн ч Дынгай ирж, Дагуурын сувдат хясаа барихдаа намайг дагуулаад явбал яамай гээд энэ бүх зовлонг тэсэхэд бэлэн байлаа. 

	Би ой тайгаар бишгүй дээ л нэг ганцаараа үлдэж байсан хүн дээ, уншигч минь. Тэгсэн хэр нь л ганцаараа үлдэх болгонд нэг л аягүй айдас хүрээд байх шиг болдог юм. Бүдүүн хушны дор зогсож байтал гэнэт тэр модны өтгөн мөчир дотор шилүүс хярж нуугдчихаад өчүүхэн эндвэл л над руу дүүлэн мөрөн дээрээс минь базаж авах гэж байгаа юм шиг санагдана. Эсвэл өтгөн ширэнгэ дунд хүний үнэр авсан баавгай үзэгдэх шиг болно. Үгүй бол хяруу шүүдэрт норсон оймыг гутлаараа хөдөлгөхөд дэлэм хэртэй урт барсын могой гараад ирэх шиг болно. Тэнд хортой, хоргүй могой үй түм, үдийн хэрд ширэнгээс гарч, гол руу мөлхөж очоод, голыг ядах цөхөх юмгүй сэлээд гаталчихна. 

	Би өргөст шивэршид ургасан огцом бэл өөд өгсөн, уул дээр гараад, өглөөний нарны алтан шаргал туяанд гийсэн цэлмэг хөх тэнгэр тээр хол мэлтийхийг энэ өглөө, анх удаа олж харав. Нар төөнөж эхэлсэн боловч тайгын сүүдэр уулын хормой хүртэл бараантах тул агаарт халуу хараахан шатаагүй байв. Ойгоос гарахад сэтгэл сэргэм аятайхан үнэр анхилах шиг болов. Гэтэл би Дынгайн юу юугүй ирэх дөхчхөөд байгаа муруй урсгалаас холдчихжээ. 

	Нээрээ Василий Карпович маань яачихаа юм бол оо? Тайгын улс хэлсэн үгэндээ заавал хүрдэг сэн дээ. Намайг Гаилд очиж, ая нь таарвал ямар нэг сувдат гол руу явах санаатай байгааг минь дуулаад дуртай байсныг нь санав. Дынгай:

	— Нээрээ явъя! Миний завиар хаана ч болов хүрч болно шүү. Чи бага гэж бүү бас, жижиг ч гэсэн жирийтэл хурдална. Чиний аз болоход том сувд ч олдож юу магад. Хоёулаа хамтдаа эрж олууз. Гэхдээ амаргүй ажил шүү. Хэдэн зуун хясаа гаргаж ирэхэд ганц ч сувд олдохгүй байх ч ёс бий. Заримдаа болохоор утгуур дөнгөж усанд хийгээд хоёр гуравхан самартал сувдтай хясаа олоод ирнэ гэж мэдээрэй. Чи их азтай хүн ч байж магад. Азыг чинь үзье. Тэгэх үү? гэж билээ. 

	Дынгайн шөвгөрдүүхэн жижиг хамартай, зузаан уруултай, мойл шиг тас хар нүдтэй, бондгор жаахан царай нь дандаа инээмсэглэж байдаг юм. Дынгай нуруу намхан, хөдлөх нь шалмаг, хөнгөн шингэн алхаатай билээ. Өөрт нь хэчнээн хэцүү бэрх байлаа ч гэсэн л хэзээ ямагт хүнд тус болох гэж явдаг цайлган цагаан сэтгэлтэй эр билээ. Надтай хамт сувдат гол орохоор зуун километр ч явсан хамаагүй гэхэд нь миний сэтгэл хөөрч, анхандаа өөрөө тийш явах гэж байгаа болоод тийм амархан зөвшөөрөв үү дээ гэтэл, миний төлөө л тэгэх гэж байгааг нь мэдээд би үнэндээ яах ч учраа олохгүй болж билээ. Би нэг бол больё, эсвэл замын хөлсийг нь өгье гэж хэлэх гэтэл Дынгай миний бодлыг таасан юм шиг ам нээх ч зав өгөлгүй:

	— Тэнд манайхан тэртэй тэргүй эмгэн хумс барьж байгаа. Би очоогүй удлаа, одоо очиж уулзах цаг болсон... гэв. 

	Ер нь Дынгай харваас: «Би бол энэ хорвоогийн эгэл нэгэн эр байна. Та бидний хэн хэн маань сайн сайхан яваасай гэсэндээ юу олдсоноо хуваахад бэлэн... Хар л даа. Энэ ертөнц юутай сайхан бэ? Шүүдрийн усанд угаагдсан Маргад эрдэнийн өнгөт ой хөвчийг хар. Тэртээ дээр цэлийх хязгааргүй уудам хөх тэнгэрийг хар. Цэнгэг устай гол, жигүүртэн мэт хурдлах хөнгөн завийг маань хар!... Өөр юу хэрэгтэй билээ? Сувд хэрэгтэй юу? Тэгвэл Гаилыг олъё. Азтай бол хоёр жилийн өмнө хайрт багш Мария Петровнадаа аваачиж бэлэглэсэнтэй яг адил бор шувууны өндөгний дайтай сувд олоод өгөмз... » гэж хэлэх шиг нүдэнд дулаахан сайхан залуу билээ. 

	Түүнийг ямар шүү сайхан сувд байсан гээч!

	Василий Карпович нэг өдөр ямар нэг гайхалтай тохиолоор өндөг хэлбэртэй эмгэн хумс олж хараад, малтуураа усанд хийж, Гаилын цэнгэг усанд шумбан орж, сувдат дунг элсэн ёроолоос ганцхан базаад гаргаж ирэхдээ эмгэн хумс амьд агаад, хавтсаа хамхиж байгааг мэдэрлээ. Тэгээд завин дээрээ гарч, тэр жигтэй том эмгэн хумсыг ерийнхөөс. их удаан ажиглахад гадна талынх нь цайвар хүрэн хавтас дээр насны цагариг олон байжээ. Завиных нь ёроолд түүнээс хавьгүй жижиг зуугаад эмгэн хумс хэвтээ нь буцламгай халуун усанд хийж, амархан ойлгох гэсэн хэрэг билээ. Гэтэл тэр хясааг даруйхан онгойлгож үзмээр санагдаад болохгүй болохоор нь онгойлгох гэж оролдтол харин дийлсэнгүй. Хавтсаа хамхидаг булчин нь тун чадалтай учир Дынгай хамаг бяраа гаргасан мөртөө ангийн хутганыхаа үзүүрийг ч оруулж эс чадаад, ноцолдож ноцолдож бүр цөхрөөд, сүүлд бусадтай нь хамт чаная гэж шийдэн, завины ёроол руу чулуудаж орхив. 

	Василий Карпович гар утгуураа усанд хийж, дахин хэдэн эмгэн хумс гаргаж аваад, эрэг тийш зүглэхэд, нар баруун тийшээ нэлээд хэлбийж, тэнгэр жаахан бүүдийн, голын усанд тусан, ус ч бас бараантана. Дынгай сэлүүрээ авч, голын ус руу алтан зурвас татуулан орсон нарийн хөндий тийш завиа залав. Удаан бодож эргэлзсэнгүй гал түлж, хэзээ ямагт авч явдаг бяцхан тогоогоо дээр нь дүүжлээд, усыг нь буцалмагц өнөөх сонин өндөг хэлбэртэй хясааныхаа хамт арваад хясаа хийв. 

	Василий Карпович тэр хясаагаа гаргаж ирээд, ногоон дээр жаахан хөргөж байгаад, хутгаар амархан онгойлгов. Хоёр хавтасны дотор талын тана нь ч гэсэн гялалзан солонгорсныг үзээд нанай эр гайхжээ. Нялцгай биетний дотроос үлэмж гялтганан гялалзсан лут том сувд гарч, үдшийн нарны гэрэлд туяарахад нь хэсэг зуур нүдээ анив. Тэгээд Дынгай сая ухаан орж, тэр сувдыг удаан ажиглаж үзвэл бор шувууны өндөгний дайтай, том зэгсэн хүнд байжээ... 

	Тэр азтай сайхан сувдын хамаг сайн чанарыг Василий Карпович тэр дорхон нь таньж, тэртэй тэргүй гүйцэд боловсорч хатуурсан сувдыг улам бөх болгох гэж амандаа хийж хүлхэв. Василийн өвгөн аав Яков Дынгай сувдыг баруун завжиндаа хийж, түүдэг галын дэргэд цаг шахам сууж хүлхэхдээ, энэ сувдыг яах вэ гэж эргэцүүлэн бодов. Сайн үнэ хүргээд худалдахад болох юм. Гэтэл өөрт нь мөнгөний хэрэг байсангүй. Өнгөрсөн өвөл зургаан мянган төгрөгийн ангийн үс тушааж, бас хилэн модны холтос хагас тонн илүүг хуулан тушаасны үнэд яггүй их мөнгө авах ёстой байжээ... 

	Тэгж суутал өөрийн багш эмэгтэй Мария Петровныг санажээ. Багшийн дээд сургуулийн оюутан дүү Оксаныгаа саяхан эргэхээр Хабаровск орохдоо багшийндаа айлчлан очсон юм санж. Хавар нь Алга голын тэнд хөгшин бугын хаясан хос сайхан эврийг Мария Петровнад аваачиж егсөнд хуучин шавьдаа ихэд баярлан, багшийгаа мартаагүй байгаад нь сэтгэл нь их хөдөлжээ. Тэр бугын эвэр тус бүрдээ долоон салаатай үнэхээр ховорхон сайхан эвэр байжээ. Зуны түрүүн сард цусан эвэр ургах үед тийм бугыг олж албал эвэр нь тун ч их үнэнд хүрэх сэн дээ! Дүү Оксанын хамт бэлэг аваачиж өгөхөөр очиход багш эмэгтэйн царайд баярын инээмсэглэл тодорч, гэр хотлоороо баясаж байсныг дурсав... 

	... Мария Петровна Гаил голын нанай суурины бага сургуульд гурван жил багшлаад явснаас хойш таван жил болох гэж байна. Дынгай насанд хүрсэн том эр болсон хойноо ном заалгахаар очсон байжээ. Тэр үед Дынгай сайн анчин, цусан эвэрчин, дагуурын сувд эрэгч гэж нэрд гараад байжээ. Бичиж, уншиж сурах гэж их хүсдэг байв. Өөрөөс нь долоо дүү Оксана охин тавдугаар ангид сурдаг байхад өрхийн тэргүүлэгч Василий үсэгчилж байж сонины гарчгийг чүү чамай нэг юм уншихчаа болдог байжээ. Насанд хүрсэн Василийг жаал хүүхдүүдтэй хамт суулгавал цаадуул нь шоолоод болохгүй гэж Мария Петровна мэдээд, оройн цагаар гэртээ ирүүлэн хичээл зааж байхаар шийджээ. Ингээд Василий чадлаараа мэрийн сурч, орой болгон Мария Петровнын цонхонд гэрэл асахтай зэрэг ном дэвтрээ сугавчлан очдог болов. Анхны өвөл Василий уншиж бичиж чаддаг, энгийн тоо жаал зугаа мэддэг болов. Хоёр жилийн дараа Василийн өмнө, алтан номын хуудас нээгдэж ертөнцийн уудмыг номоор тольдон харж, юм мэдэж эрдэм номын учрыг ухаад ирэхээр өөрийг нь номтой болгож өгсөн өтгөн шаргал үстэй, уулын нуур шиг тунгалаг цэнхэр нүдтэй, намхан туранхай хүүхэн Мария Петровнын цаглашгүй ачийг сая ойлгожээ. Мария Петровна шавийнхаа сайн сурч байгаад баясан инээмсэглэхэд Дынгай гүн цэнхэр нүдийг нь ширтээд баймаар санагддаг байжээ. Тэр хоёр нас чацуу боловч багшийгаа ухаантай, эрдэмтэй, дан ялангуяа сайхан сэтгэлтэй учир ихэд хүндэлнэ. Дынгай ер нь Мария Петровнад ихэд дасаад, хааяа ажлаар район ороход нь их л санан мөрөөдөж, буцаж ирэхэд нь Булагтайн тэнд завьтайгаа яаран угтдаг болов. Хоёул яаралгүй гол өгсөхөд Мария Петровна, Василийн урдаас харж суугаад, Василийн түүж өгсөн тайгын цэцгээр баглаа хийж, Василий удаахан явах гэж сэлүүрээ яаралгүй сэлүүрдэн, багш хүүхнийг нүд салгалгүй ширтэнэ. Нэг өдөр нуурын ус шиг тэр тунгалаг цэнхэр нүдийг ширтсээр байгаад завиа сэлүүрдэхийг мартаж, нэг мэдэх нь ээ бүтэн таван километр уруудаж орхисон байжээ. Мэдсэн хойноо харамссан ч үгүй. Цэнгэг уст Гаил голоор ой модтой өндөр эргийн дагуу Василийтай хамт хөвж явах нь Мария Петровнын сэтгэлд ч бас таатай санагддаг байв. Василий Дынгай багш эмэгтэйгээ угтаж, хамт завинд суугаад гол өгсөж явахаас жаргалтай сайхан өдрүүдийг энэ насандаа үзээгүй билээ... 

	Василий Мария Петровнагаар гурван жил ном заалгахдаа дөрвөн ангийн программ үзэж дуусаад, Оксаныг гүйцэх дөхөж, дүүгээ элсэн дээгүүр мөлхөн яваа сувдат хясаа шиг удаан ахиж байна гэж дооглодог байжээ. Тэгтэл Оксана үнэндээ «мөлхөөгүй» бүх хичээлдээ дан онц сайн сурч байв... Жигүүр ургасан мэт аз хийморь нь сэргэсэн Василий огт өөр хүн болж, хайрт багш Мария Петровныгаа насан турш орхихгүй, цаг үргэлж харж үзэж, тусалж байна гэж дотроо хатуу шийджээ. Василий төрөлхийн цаана наана бодолгүй, үнэндээ гэвэл үймэрсэн сэтгэлээ яаж илчлэхийг мэдэхгүйн улмаас тэр тухайгаа Мария Петровнад хэлсэнгүй. Ямар ч гэсэн өөрийн суурин, төрөлхийн хайрт Гаил нутгаа энэ дэлхий дээр хамгийн сайхан, хамгийн жаргалтай нутаг гэж боддог болохоор Мария Петровныг хэзээ нэг цагт тэндээс явна гэж зүүдэлсэнгүй. 

	Гэтэл Мария Петровна буцах болжээ. Мария дээд сургуульд хамт суралцаж төгссөнөөс хойш гурван жилийн турш захидлаар харилцаж байсан танил дээрээ очихоор Хабаровск орох гэж байгаа ажээ. Өөрийг нь Булагтайд хүргэж явсан Дынгайд ханилан суух гэж байгаа хүн дээрээ очиж явна гэдгийг хэлээгүй боловч Василий Карпович битүүхэндээ тааж мэдээд, нам туж дуугаа хурааж, сэлүүрээ өвдөг дээрээ тавьчхаад, хусан завийг нь урсгагч голын эрчимт урсгалд тэр аяар нь найдаж явав. 

	Журамт нөхрийн сэтгэлийг сэргээх гэж багш хүүхэн:

	— Василий чи хараач! Голын эрэг бидний урдаас давхиад байгаа юм шиг! гэж бахдан өгүүлсэнд хариу дуугарсангүй, өмнөөс нь нэг уйтгартайгаар харснаа гаанс тамхиа гаргаж ирэхэд нь чамд аягүй санагдав уу? гэсэнд, 

	— Гаилыг уруудахаасаа өгсөөд явж байх нь надад илүү аятайхан байдаг сан!гэж битүү үг хаясанд багш хүүхэн дуугарсангүй. 

	Мария Петровна дотроо Василийг тоож үздэг, түүнтэй хамт байх сайхан санагддаг байжээ. Василийтай хамт ой тайгын бөглүүд орохоосоо ч айдаггүй байжээ. Эрт орой нэг цагт энэ нутгаас явах болохоор Дынгайг их санаж мөрөөднө гэдгээ мэдээд, хожимдсон хойно ийм сэтгэлтэй болсондоо харамсдаг байжээ. 

	Булагтайд ирээд, хоёул эрэг дээр буухад Мария Петровна Василийг уйтгартайгаар харж байснаа гэнэтхэн чанга тэврэн авч уруул дээр нь үнсэхэд тунгалаг цэнхэр нүд нь энэ хэдхэн жилийн дотор анх удаа бүүдийж, нулимс гүйлгэнэснийг ч Василий ажигласангүй. 

	«Намайг битгий мартаарай даа» гэж хэлмээр санагдсан боловч нэг л болсонгүй, харин

	— Манай Гаил нутгийг битгий мартаарай даа гэж хэлэв. 

	Мария Петровныг суулгасан шуудангийн моторт завь эрчлэн хурдалсаар тохой тойрон далд орсноос хойш Василий эрэг дээр удтал зогсохдоо багш хүүхэнтэйгээ дахин уулзахгүй, тунгалаг цэнхэр нүдийг нь дахин олж харахгүй гэж санахаас зүрхнээс нь маш дотно үнэтэй нэг юм тасраад явчих шиг болж, дотор нь пал хийж, ганцаардан гиюүрээд, ухаан орсон цагаасаа хойш анх удаа уйлжээ. 

	Гэвч тэд бие биеэ мартсангүй. 

	Мария Петровна, Василийд захиа олон бичдэг, өөрөө «Сурагчийн ташуу шугамтай дэвтрийн цаасан дээр хичээнгүйлэн хариу бичдэг байв. Оксаныг Хабаровскийн багшийн дээд сургуулийн Умардын бага ястны ангид суралцахаар явахад нь Василий бас хамт очив. Мария Петровна, түүний нөхөр Коля хоёр алс холын сууринаас ирсэн гийчдийг халуун дотно угтав. Дынгай хайрт багш хүүхнийхээ амьдралыг гутрал гуниггүй байгаасай гэж туйлаас хүсдэг байсан болохоор Мария Петровныг дутагдсан гачигдсан зүйлгүй жаргалтай хөөртэй байгааг нь үзээд, сэтгэл онгойх шиг болжээ. Хүүхний нөхөр Николай Андреевич ч Василийн сэтгэлд таарав. Тэр хоёр хоол идэж нэг лонх архи хувааж уухдаа Коляд Василий: «Мария Петровна бол хорвоод хосгүй сайхан сэтгэлтэй хүүхэн байгаа юм. Тэгэхээр хэзээ ч бүү гомдоогоорой» гэж гуйсан ч юм шиг, тушаасан ч юм шиг хэлжээ... 

	Василий Дынгай багш эмэгтэйн гэрт гурав хоног шамбалын оронд байгаа юм шиг жаргаж өнгөрүүлээд, эргэж ирмэгц цусан эвэрт буга намнахаар ойд явж, тэгж байтал намрын ан хийх цаг, өвлийн ан хийх цаг залгаа залгаагаар болоод, уйтгарлаж, элдвийг бодож байх зав чөлөө ч олдсонгүй. 

	Ингээд энэ өдөр аз дайрч Василий Карпович энэ гайхамшигт сувдыг олж, амандаа хүлхэж суухдаа энэ насныхаа явдлыг нэгд нэгэнгүй нэхэн санаж, ялангуяа Мария Петровнаар ном заалгаж өнгөрүүлсэн гурван жилийг өдөр өдрөөр дурсан санахдаа энэ үнэт сувдыг хэнд ч худалдахгүй, харин багш хүүхэндээ л бэлэглэе гэж санаа шулууджээ. 

	Дынгай ингэж элдвийг бодож суусаар мөнгөлөг өнгөт тоорой модны сүүдэр шингэх нарны туяаны аясаар өөр тийшээ шилжсэнийг ч ажсангүй, ажсан хойноо өнөөх сувдаа хүлхсээр байгааг сая мэдээд, амнаасаа гаргаж, хэсэг сиймхий даавуу булгийн усанд норгож сувдаа боогоод өвөртлөв. Ингэвэл сувд улам ч хатуу бөх болдог гэж өвгөн эцэг нь сургадаг байжээ... 

	... Зуны дунд сарын сүүлчээр цусан эвэрт буга намнах ажил дуусаж, Дынгай түүхий эдийн бэлтгэл конторт хэдэн үнэт цусан эврийг духны арьстай нь хамт тушаагаад хот оров. 

	«Штори» гэдэг галт онгоцон дээр танил нанайчуудтайгаа дайралдаж лангууны дэргэд хэдэн шил жимсний дарс ууж, хатуу боов идэх завсар агнуур, загасны ажил явдлыг нь асууж сурагласанд цаадуул нь бас цусан эвэрт буга аль хэр удаан хугацаагаар намнасан, анчдад хэдэн пиу өгснийг лавлацгаав. Бас танан хавтаст хясааны тухай яриа гарахад, Дынгай: Тана хүлээж авахаа больсоор хоёр жил болж байна. Товчны үйлдвэрүүд хуванцар хэрэглэдэг болсон бололтой. Тийм бол тун тоогүй байна. Хясаа их элбэг болсон. Голын эргээр нэг хясааны мөр гарчээ. Гүехэн газраас гүн газар нүүсэн нь тэр! гэж ярихын хамт: 

	 — Тбилиси ч яах вэ, манай эндээс хол юм. Харин Биробижанд тана авахаа больсоор удсан нь ямар учиртай юм бэ? Хясааг Тунгус голоор завиар Николаев хүргэж болно. Тэндээс Биробижан хүртэл юухан байх вэ, тав алхаад л хүрэхээр ойрхон шүү дээ. Урд бол Тбилисид ч зөндөө эмгэн хумс явуулдаг л байлаа. Хэнийх нь буруу юм бэ, хэн мэдэх вэ гэх зэргээр хүүрнэсэнд:

	Василий Карповичийн хэлдэг үнэн шүү гэж танил нанайчууд нь зөвшөөрөв. Дээр цагт хязгаар нутаг даяар алдартай байсан дагуурын сувдат хясааны их нөөцийг муу ашигладаг болсны учрыг тэд бас мэдэхгүй гайхаж байжээ. 

	Дынгай өврөөсөө боодолтой юм гаргаж, задлан өнөөх сайхан сувдаа үзүүлсэнд нөхөд нь их л гайхан шохоорхож, ойр хавь байсан хүмүүс цөм шавж, нэг залирхаг байрын эр сувдыг нь худалдаж авах санаатай үг хаясанд худалдахгүй гэдгээ шууд хэлжээ. Тэгэхдээ тэр үнэт эрдэнээ хэнд өгөх гэж яваагаа ярьсангүй. Ямар хэргээр хот орж явааг нь асуухад:

	— Охин дүү Оксаныгаа эргэе. Захиа занаагүй удлаа гэж хэлжээ. 

	Ер нь зам турш л галт онгон дээр Дынгайн авч яваа сувдын тухай яриа болж, элдэвт дуртай хүүхнүүдийг нь асууж шалгаахад ийм үнэт эрдэнийг хэзээ хаанаас яаж олсноо хөөрөх гэж түвэг болжээ. Дынгай хэрэв хөрөнгөтөн оронд суудаг сан бол ийм том сувдыг биеэрээ ил авч явахын аргагүй сан. Тэгэхэд манай энд ийм үнэт эрдэнэ үзээд атаархах ч хүн байхгүй, аян замд айх ч юм байхгүй санаа амар юм даа гэж яриад, 

	Би алс Дорнодод ирэхдээ танай энд шар цагаан алт, хүн орхоодой байдаг гэж дуулсан. Хүн орхоодой алтнаас илүү үнэтэй байдаг биз дээ. Харин танай эндхийн гол мөрөнд сувд байдаг гэдгийг өнөөдөр л нүдээр үзэж, чихээр дуулж байна гэв. 

	Түрүүнд сувдыг нь худалдаж авах гэж оролдсон нөгөөх өвгөн шиг билээ дээ, хэн нэг нь Василий Карповичийг чимэг зүүлтийн дэлгүүрт очиж, сувдынхаа үнийг мэдэж авбал зүгээр шүү гэж зөвлөсөнд түүнийг огт тоосонгүй. Харин танил нанайчууд нь энэ сувдын үнийг мэдэж авбал сонин гэж үглээд байхаар нь нээрээ замдаа дэлгүүрээр дайрч ороод үнийг нь мэдэхэд илүүдэх нь юу билээ гэж боджээ. 

	Дэлгүүрийн худалдагч туранхай өвгөн унтарсан янжуураа хоёр завжиндаа сэлгүүлэн зууж, сувдыг нь эргүүлж тойруулж, галт шилээр харж жижиг дэнсээр дэнсэлж, үзэж үзэж, сүүлд нь атираа суусан духан дээрх нүдний шилээ буулгаж, Дынгайг ийм их үнэт эрдэнийн эзэн гэж итгэж ядсан янзтай эгцлэн ширтээд байхаар нь удаан хүлээж цөхсөн Дынгай. 

	— Хэд хүрэх вэ? гэж асуугаад, нүд нь ерийн зангаараа хөгжилтэй инээмсэглэв. 

	— Манайд хүлээж ав гэсэн заавар байхгүй. Сувд авах заавар өгөхөө болиод их удаж байна гэж худалдагч өвгөнийг хэлэхэд, 

	— Яагаад заавар өгдөггүй юм бэ? гэж гэнэн хонгор зангаараа гайхав. Ер нь Василий юмыг дэндүү амар хялбараар бодох тул хашир хянуур улсад бол дэндүү гэнэхэн хонгор мэт санагдана. 

	— Яагаад саад байх вэ дээ. Манайд сувд эрж олохоо бүрмөсөн больсон гэж бодох болсон юм гэж ялангуяа бугуйн цаг үзэж байгаа хоёр хүний дэргэд энэ сэдвээр Дынгайтай олон юм ярьж маргахыг төвөгшөөсөн өвгөн хэлэв. 

	Гэвч Дынгай салахгүй:

	— Яах вэ дээ ер нь ямар үнэтэй эд вэ, хэлчих л дээ гэсэнд, өвгөн худалдагч лангууны араас:

	Их үнэтэй эд дэг ээ! Ганц хоёр мянган рублиэр тогтохгүй байх... гэхэд нь, 

	Олон мянга хүрэх юм бол яамай даа гэж Василий Карпович сэтгэл хангалуун хэлээд дэлгүүрээс гарахдаа Мария Петровнадаа өгөх эцээхэн энэ дайтай юм олсон нь дээр гэж бодож явав. 

	 

	* * *

	 

	Дынгайг Мария Петровнынд очиход бараг хуучин шавь нар нь, дүү охин Оксана нь хүртэл цөм тэнд байжээ. Яг тэгж тааралддаг байна шүү. Мария Петровна Василийг суулгаж, цай, нарийн боовоор дайлав. Василий Карповичийг алчуураа задалж дотроос нь сувд гаргаж, багш хүүхэнд барьсанд бүгдээр гайхан дуу алдав. Мария Петровна ийм үнэт бэлэг авахаар юм бүтээсэн биш зүдэг байгаадаа гэж удтал цааргалсанд Василий Карпович түүнийг манай ястанд энэ ганц сувдаар ачийг нь хариулж баршгүй их тус хүргэсэн гэж шууд хэлэв. Мария Петровна балмагдаж царай нь улайгаад, үнэт бэлэг авах юм хийгээгүй гэж мэтгээд байхад нь Василий бас хэлэх үгээ олохгүй жаахан тэвдлээ. Тэгтэл хүүхнүүд тус болж, Мария Петровын ач тусыг дурсан, авах ёстой, өгөх ёстой гэж ам амандаа шаагилдав. 

	Ах нь чухам энэ үнэт сувдыг багшдаа бэлэглэх санаа төрсөнд баярласан Оксана:

	— Хайрт Мария Петровна минь, та бидэнд алтан номын үсэг анх таниулж, эрдмийн үүдийг нээж өгсөн ачтай хүн шүү дээ. Харин энэ бол ганц Вася ахын бэлэг биш, Гаилын ойн сургууль төгссөн бүх нанайчуудын барьсан бэлэг болно гэж хэлэлцэж таарцгаая гэв. 

	Тэгтэл номын тавиурын дэргэд зогсож байсан тормолзсон хар нүдтэй, магнай уруугаа унжуулсан үсээ хөхөл мэт болгон тэгшхэн хайчилсан Надя Ковчан гэдэг хүүхэн хөндлөнгөөс орж, Фадеевын «Залуу Гварди» номын хуудсыг эргүүлж байснаа Мария Петровнын ач тусын тухай маргаан болоход шүлэг уншиж байгаа юм шиг: «Багш гэдэг амаргүй үгээ! Хүүхэд болгон сургуульд сурдаг манай оронд багш хүн бол хамгийн чухал хүн! Манай үр хүүхэд, манай ард түмний ирээдүйн хувь заяаг багш хүн шийднэ. Багшийн алтан зүрхнээ... » гээд уншиж байтал хажуугаас нь Оксана таслан:

	— Зүйтэй! Зүйтэй! Хайрт Мария Петровна минь, таны алт шиг сайхан сэтгэл зүрхийг бодож бид үүнийг барьж байгаа юм... гэсэнд сэтгэл уярсан Мария Петровна наадам болгож:

	— Би ч одоо хатан хаан Клеопарт шиг л боллоо шүү гэж өгүүлээд, тэр домгийг ярьж өгөв. Эрт урьд цагт дэлхий дээр хамгийн том, хамгийн үнэтэй сувдыг эзэмшсэн Клеопарт гэдэг хатан хаан байжээ. Тэр хатан хаан сурвалжит баян гийчин зочдын харсаар байтал өнөөх сувдаа цуутай хундаганд хийж уусгаад, уусаж дуусахаар нь тэр цууг ууж орхисон гэнэ. Үүнийг Оксана дуулаад, 

	— Тэр чинь харин тэнэг хатан байна даа гэж дуу алдав. Дынгай:

	— Би энэ сувдыг удаан хүлхсэн. Цуунд ч уусахгүй тийм хатуу сувд даа... гэсэнд, 

	— Би энэ бэлгийг нандигнан хадгална. Үүнд та бүхэнд багш гэдэг даруухан мэргэжлийг их хүндэтгэн үздэгийн бэлгэ тэмдэг оршиг гэж Мария Петровна өгүүлээд, тэрхэн зуур Василий Дынгайтай харц тулгарахад зүрх сэтгэлдээ юу бодож санаж байгааг багш хүүхэн ойлгож мэдэх шиг санагдав. Дынгай өгүүлрүүн:

	— Манай эмээ бидэнд өөр нэг домог ярьж өгдөг байсныг Оксана чи санаж байна уу? Хярууны дусал хясааны хавтасны завсраар ороод сувд болдог гэж эмээ ярьдаг сан. Дусал дуссан тэр өдөр тэнгэр ямар байна сувд нь мөн тийм өнгөтэй болдог юм гэнэ лээ. Үүлгүй цэлмэг, нартай сайхан өдөр байвал мөн тийм тунгалаг цэвэрхэн хөх юм уу ягаан туяа татсан сувд болдог гэнэ ээ гэсэнд, 

	— Энэ сувдыг ургуулсан шүүдрийн дусал хачин сайхан цэлмэг өдөр унасан байхаа гэж Мария Петровнагийн үнэн голоосоо өгүүлсэнд бүгдээр түүнийг хэлснийг зөвшөөрөв. 

	Тэгээд бүгдээр нарийн боовтой цай ууж, Мария Петровныг Гаилд сургуулийн дэргэдэх жижигхэн өрөөнд сууж байх тэр цагт өвлийн үдэш тэднийд цуглаж, сонин ном уншуулдаг байснаа дурсан ярьцгаав. Василий Дынгай нэг өдөр багштай хамт гол өгсөж явснаа яриандаа болоод бүтэн таван километр уруудаж, урсан, тэгээд бүр харанхуй бүрэнхий болж, сар гарсан хойно сая гэртээ ирснийг ярьжээ. 

	— Үгүй мөн сайхан орой байж билээ. Василий Карпович аа! Санаж байна уу? Тэнгэрт тэргэл саран мэлтийгээд өдөр шиг саруулхан байж билээ. Зун Гаилд заавал очно. Вася чи намайг сартай шөнө завиар зугаалуулаарай. Тэгэх үү? гэж Мария Петровныг сэтгэл хөөрөн өгүүлэхэд, Дынгай дахин тийм жаргал олдоно гэж итгэж ядан, 

	— Очдог юм бол ч тэгэлгүй яах вэ, гэжээ. 

	 

	* * *

	 

	Василий Карпович надтай Булагтайд уулзаж, ойн цагдаагийнд цуг хонох шөнө энэ бүхнийг ярьж билээ. Сувдын энэ түүхийг ярьж өгөөд, 

	 — За тэгээд надтай хамт сувдат гол орох уу яамаар байна? гэж асуухад нь түүний сайхан сэтгэлд уярсан би, 

	— Явалгүй яах вэ. Одоо ч явсан хамаагүй, гэсэнд

	— За тэгвэл одоо Аким Дятала өвгөн Никифор хүүтэйгээ хясаа барьж байгаа тэр газар очъё. Николай Иванович Петухов ч тэнд байж магадгүй. Петухов дайнд явж баруун гаргүй болоод ирсэн хэр нь хясаа барина гэж яана аа бүр хачин шүү гэв. 

	Дынгайгаас ийм юм дуулсан хүн зүгээр сууж чадах уу даа? Хэрхэвч үгүй! Би хэлснийг нь дагаж, моторт завиар муруй урсгалд ирээд, тэндээс жижиг завиар өөртэй нь хамт нууцлаг ой хөвчийн гүн тийш, жижиг артель, дагуурын сувд эрж авдаг хүслэнт газар тийш явахаар тохирсон маань энэ билээ. 

	 

	 

	Ингээд би муруй урсгалын дурсгалт чулуун дэн сандайлж, ялаа шумуулд зэгсэн шиг идүүлэн, Дынгайг тэвчээртэй гэгч хүлээн сууж байв. Цаг хороох гэж, алс холын аян замд үзсэн дуулсан сонин юм болгоноо бичиж авдаг тэмдэглэлийнхээ дэвтрийг гаргав. Харандаагаа дөнгөж автал миний өмнөх ширэнгэн бут чимээ аниргүй шахам ярагдан, буга цухуйн үзэгдэв. Тэр буга өндөр, гуа сайхан биетэй агаад хатуурч эхлээгүй залуу эврээ омог бардам өргөн дүнхийнэ. Хэсэгхэн зуур зогсож, хамраа сарталзуулан үнэртэж байснаа гэв гэнэт хар авч, эхлээд гэдрэг ухарснаа хажуу тийшээ холби үсрэн, өргөст нохойн хошуун дундуур өрөөсөн бөөрөө цус гартал шалбалаад нисэх мэт давхин одоход бут сөөгийн завсраар улаан шаргал зоо нь хэдэнтээ гялсхийгээд арилах нь тэр ээ. Тэр бол тусгай зөвшөөрөл үгүйгээр намнаж болдоггүй, агнах бичиг авсан анчин ч гэсэн заримдаа хөвчин ойн дундуур мөрийг нь мөшгөж долоо найман хоногоор тэнэж байж сая нэг юм барааг нь хардаг цусан эвэрт буга байв. Гэтэл тэр буга намайг буу ч байхгүй, буудах эрхийн пиу бичиг ч байхгүй, огт нь аймшиггүй амьтан гэж мэдсэн юм шиг өөрөө хүрээд ирдэг байна шүү. 

	Бага үд болж байхад Дынгай маань бас л бараа туруу ч байдаггүй. Хуурайвтархан гацуурнууд олж, унасан бүдүүн хусны үйс хуулж, овоохой босгоод, шөнө болбол тайгын хүнийг намбатай шиг угтах хэрэгтэй шүү дээ. 

	Баахан хуурай гишүү цуглуулж, хусны үйс огтолж, гишүүн доогуур хийж орхиод гал ноцоов. Төдхөн түүдэг гал тас няс хийж, улаан ягаан дөл нь дээш өрвөлзөн, гал дүрэлзэх тусам би улам ч ганцаардан эвгүйрхэнэ. Ой тайгад байж үзсэн хүн галын дэргэд ганцаархнаа амрах ямар эл хуль байдгийг мэдэх биз ээ. Гал тас няс тачигнаж, утааны үнэр шингэсэн аагтай халуун цайны үнэр ханхлах үед хүнтэй сэтгэлийн үг ярьж, гангар гунгар гэж суух сан гэдэг бодол өөрийн эрхгүй л төрдөг юм даа. 

	Аз болоход энэ удаад ганцаардахын түгшүүр даанч их зовсонгүй. Тэртээ тэнд голын дээрээс доош тонгойж ургасан өтгөн бургасан дотор гэнэт чих чийрэм чанга исгэрэх сонсогдсонд би босон харайж, гол руу гүйж очоод, огцом тохойн тэртээд нанай залууг олж үзэв. Василий завин дээрээ босож зогсоод, эрэг тийш яаран сэлүүрдэж яваа харагдав. 

	— Дынгай! Дынгай! гэж намайг хашхирсанд

	— Ашгүй амьд уу? гэж хариу дуугараад, гол гатлан эрэг дээр гарч ирсэн хойноо ярьсан нь:

	— Ийм хэрэг болоод оо. Өглөө эрт завин дээрээ ирсэн чинь завь маань болохоо байчихжээ. Яагаад тэгж муудчихсан юм бол доо? Бодвол хажуугаар нь яртай мод урсаж гарахдаа шургаад цөмлөсөн байх. Засахаас яах вэ дээ. Лав хоёр цаг зассан байх аа, завиа засаж байх зуураа дандаа л, чамайг бодоод байлаа шүү. Хүнийг урьж дуудчихаад ой тайгад ганцаарыг нь орхичих гэдэг юу гэсэн үг байх вэ, энэ чинь тун тоогүй муухай юм боллоо шүү. Гэвч чи бүү уурлаарай. Ямар ч гэсэн сувдат голд очиж амжина шүү, яриагүй амжина... гээд шударга журамт Василий Карпович маань уучлал эрж өдий төдий юм яримаар царайтай байхад нь би түүнд хоромхон зуур итгэл алдаагүй гэдгээ хэлсэнд сая нэг санаа нь амрав. 

	Бид завиа элсэн сайр дээр татаж гаргаад, Василий Карпович маань жаал зугаа ачаа бараагаа буулгасны дараа завиа хөмөрч «ёроолыг нь нударгаар цохиж, цоорхойг нь яггүй зассанаа үзүүлэв. Тэгээд ихэд баярлан:

	— За амьд мэнд уулзсан нь л яамай. Одоо ажил явдлаа түргэхэн шиг төвхнүүлье. Гал бэлэн байна, талх сонгино авчирсан. Одоохон загас бариад шөл хийе. Чи лав их өлссөн байлгүй дээ гэв. 

	Дынгай галын дэргэд очиж, ийш тийшээ тарж унтрах шахсан цуцлыг засаж сэлгээд гацуурын боргоцой цуглуулж гал дээр хаясанд хүний хамарт таатай боловч, ялаа шумуулд нэн ч ёозгүй эхүүн ногоовтор утаа дорхноо уугив. 

	Василий Карпович гаансаа нэг нэрээд, дандаа авч явдаг урт иштэй сэрээгээ бариад, чулуу дамжин явсаар голын тэхий дунд хүрч, түрүүлгээ харж хэвтээд загас харуулдан хэсэг зуур хөдлөмгүй ажиж байснаа гэнэт тохойгоо аяархан өргөж, тэгснээ огцомхон буулгаж, нүд ирмэхийн зуур уснаас нэгэн тул загас гаргаж ирээд, сэрээний үзүүрээс мулталж, эрэг өөд шидэв. Дынгай хагас цаг ч болоогүй байтал ийм янзаар гурван тул барьж, урагштай сайн загасчилсандаа урамтайхан болж хоол хийж эхлэв. Би туслалцах гэтэл намайг ойртуулсангүй:

	— Чи миний айлчин. Би чамайг дайлах ёстой. Сүүлд би танайхаар айлчилж очимз. Тэгсэн цагт чи намайг дайлаарай. За юу? гэж хэзээ язааныхаа зангаар баяртай цогтой инээмсэглэн өгүүлэхэд нь, 

	— Тэгэлгүй яах вэ. Василий Карпович минь. Харин чи л заавал очоорой гэсэнд, 

	— За тэр дээ, би зөв хэлсэн байгаа биз? гэлээ, 

	Хоол их сайхан болжээ. Утааны үнэр шингэсэн шөл ч сайхан, шорлож битүү шарсан загас ч гэж хуруугаа хазчихмаар амттайхан болсон байв. Тэгээд цай ууцгаав. Дынгай том сияан аягандаа цай хийж, алган дээрээ тавиад их л амтархан том том оочингуут ёотон тачигнатал хазаад, 

	— Их сайхан цай байна. Би ч уг нь хандгайн дав! салж хатаасан мах хөшиглөсөн цай уух дуртай л даа гэв. 

	Василий Карповичийг цай ууж дуусаад жаахан амаръя гэхэд би ч цааргалсангүй. Дынгайг замдаа орохыг яарсангүй гэж ч гомдсонгүй, түүнд тэр аяараа итгэж суулаа. Тэр өдөр Василий Карпович өдий төдий сонин сайхан юм ярьж хөөрснийг болдог сон бол бүгдийг нь ч бол бичиж тэмдэглэж авмаар л байлаа. Нэг тийм намтрыг би бичиж авснаа сийрүүлбэл энэ байна:

	Аагим халуун өдөр байжээ. Амьтан болгон бүгчимдэн байж тэсэхийн аргагүй болж шувуу хүртэл модны сүүдэрт хоргодоод, жигүүртний дотроос хамгийн шилдэг нисээчин шовх сүүлт алтан хараацай л эрвээхэй, ялаа элдэж, төөнөж шатсан агаарт ийш тийш элэн халин ниснэ. Алтан хараацайн жигүүр дэлгэн хумхин нисэхийг түмэнтээ үзэвч уйддаггүй Дынгай тэр өдөр мөн л сонирхон ширтэж, сэлүүрээ өвдөг дээрээ тавьчхаад завиа түргэн урсгалд даатган орхижээ. Нэг мэдэхэд завь нь өтгөн монос ургасан нарийхан салаа руу орчихсон байв. Василий ухаан сэхээ орон, болсон мойл багсайсан том моносны дээр баавгай байхыг харангуут, удаан бодсон ч үгүй буугаа шүүрэн авсан боловч тэр даруй буудсангүй» Баавгай идшиндээ улайгаад анчны зүг толгойгоо ч эргүүлсэнгүй. Гэтэл шархтсан араатан осолтой учир Дынгай баавгайн араас буудъя гэж бодсонгүй. Дынгай цааш хөвж, завь нь өнөөх моносны чанх доогуур дуу чимээгүй гарахын үес баавгай модноос салж завинд нь унажээ. Дынгай сайн шумбагч болохоор тэр даруй усан дор орж минут хэртэй болоод дээш гарч ирэхэд дайснаа эрэн архирч усан дотор тонгочиж байгаа хилэгнэсэн баавгайгаас нэлээд холдсон байжээ. Василий эрэг тийш сэлж очоод ширэнгэ рүү гүйж орсон хойноо баавгай монос тийш дахин сэлж очоод, хэр зэрэг бөх юм бэ гэж шалгах шиг ганхуулж байснаа дахин бүр чанх оройд нь хүртэл зовох юмгүй дорхноо авирч гараад мойл идэж байгааг харав. 

	Дынгай завиа гүйцэж, хайрдсан газар татаж гаргаад, буу нь алга болсонд сэтгэл түгшиж гол нь харлахдаа хашхираад авмаар санагджээ. Анчин хүн ойд буугүй гар мухар үлдэнэ гэдэг ямар сайн байх вэ! Тэр даруй мойлны модны дор очиж, алга болсон буугаа эрмээр санагдсан авч арайхийн биеэ барьж, орой тийшээ цатгалан баавгайг тайга руу орохыг хүлээхээр шийдэв. 

	Дынгай голын эрэг дээр хүлээн суув. Нар уулын цаагуур жаргахын үес нөгөө баавгай сая нэг юм модноос бууж голын дэргэд хэсэг зогссоноо ой тийш сажлан одов. Дынгай ч даруй завиндаа сууж, моносны тэнд чимээ аниргүй сэлж очоод ихэд болгоомжлон, сарны саруулд хэдэнтээ шумбан буугаа эрээд эрээд олсонгүй. 

	— Аяа, буугаа алдчихаад мөн ч уйтгартай байж билээ гэж хэлээд Василий Карпович санаа алдав. 

	Тэгтэл удалгүй ая нь таарч, ооос анчин Архипчукаас цоо шинэ шахуу бельга буу худалдан авчээ

	— Тэр модонд өлгөөтэй байгаа буу даа гэж Дынгайг хэлэхэд нь

	— Үнэтэй авсан уу? гэж асуусанд, 

	— Таван зуун рубль дээр дунд зэргийн гурван сувд нэмж өгөөд авсан. Тэр гурван сувдыг зэрэг олсон юм сан. Уг нь Оксандаа хүзүүний чимэг хийж өгөх санаатай байсан юм. Архипчукийг нэмж өгөөч гэж гуйхлаар нь өгчихсөн. Тэдний охин хуримаа хийх гэж байсан юм гэнэ билээ, яая гэх вэ. Дахиад сувд олно биз гэж бодсон юм. Яг тэр үед манай артель хясаа бэлтгэж байсан. Хясаа байсан газар сувд байдаг хойно доо гэв. 

	Василий Карповичийг баавгайтай нүүр тулгарч, буугаа алдсан намтраа ярьж дууссан хойно:

	— Явах болж байгаа юм биш үү? гэсэнд тэнгэр өөд нэг харж, голын эрэг дээр ургасан өнчин модны сүүдрийг нүд онийлгон хэмжээд

	— Нээрээ явах цаг ч болчхож гэв. 

	Их үд өнгөрч тэнгэр баахан муухай аашлах шинж орж, уулсын цаанаас бараан үүлс гарч, нарыг халхлав. Салхигүй тогтуухан байсан тул үүлс удтал буухгүй байснаа хэсэгхэн зуур зөөлөн бороо ороод хэд хэдэн газраар үүл цоорч нарны алтлаг туяа цацрав. Тайгын дээгүүр уур манан савсаж, туяарсан тунамал агаарт сонин хачин зэрэглээ үзэгдэв. Муруй урсгалд ирсэн бугын дүрс агаарт удтал үзэгдсэн нь амьд мэт агаад гагцхүү цусан эвэр нь хатуурч, данхайсан том ясан эвэр болсон мэт үзэгдэнэ. Тэр буга эврээ нуруун дээрээ тавиад, нарийхан хөлөө сунган, эврийнхээ үзүүрээр тэнгэр цоочиж, үзүүртэй модны дээгүүр хөвөн нисэх мэт ажээ... 

	— Явцгаая гэж Дынгай шийдэмгий хэлээд, гол руу алхлав. 

	Завиа өргөж дээш харуулаад усанд оруулж хөвөнтэй цамц, хоёр сияан аяга, тогоо, данх үлдсэн сонгиноо дотор нь хийв. Дараа нь унтарч байгаа галын цуцлыг тарааж, мөчир болгоныг ганц ч оч үлдээлгүй дэвсчин унтраав. 

	Харин бяцхан завин дээр хоёр хүн багтана гэдэг тийм ч яггүй байв. Дынгай эхлээд намайг завины хошуу дээр суулгаж, өөрөө яг голд нь суувал тэр дороо ус руу гудрав. Тэгэхлээр нь өөрөө хажуу тийшээ суусан боловч бас тус болсонгүй, завь далжийж, золтой л хөмөрчихсөнгүй. Тэг тэгсээр Дынгай завийг тогтвортой болгосон газар олж суугаад бид хөвлөө. 

	Биднийг шумуул даган нисэж, би шилэн хүзүү юм уу, дал мөрөө маажих санаатай өчүүхэн төдий хөдлөхөд завь хэлбийж, биднийг эмнэг хангал морь шиг түргэн урсгалт голын эрэг рүү шидчих гээд болдоггүй. 

	— Чи байна шүү дээ, тэвчсэн нь дээр. Хөдлөхгүй суу. Эс тэгвэл гай болж юу эс мэдэх магад вэ. Харахгүй юу, намайг бас хазаад л байна, би тэсээд л байна шүү дээ гэж Дынгай өгүүлэв. 

	Тайгад өсөн төрсөн Дынгайтай би яаж дүйцэх билээ дээ! Нүүрээр нь шавсан бөөн ялаа шумуулыг цустай нөжтэй нь ханцуйгаараа арчиж орхиод, жишим ч үгүй явахыг нь би хэд хэд хараа. Гэсэн ч яая гэх вэ, тэсэж л үзэхээс биш. 

	Хажуугаар маань элгэн хавцал хад зөрөн хөвөх мэт өнгөрнө. Дынгай урсгал зөөлөнтэй, сэлүүрдэхэд амар гэж, завиа хүрмэн чулуутай газраар оруулаад

	— Одоо зүгээр. Дуу дуулсан ч болно гээд хүүхэн хүнийх шиг жингэнэсэн нарийхан хоолойгоор ой тайга, гол мөрөн, наран, хайр сэтгэлийг магтсан энхрийлэн өхөөрдсөн үгтэй нанай дуу дуулав. Тэр дууг би сүүлд Дынгайтай хамжиж орчуулсан юм. Үг нь барагцаалбал иймэрхүү:

	 

	Мөрөн голын тунгалаг усанд

	Мөнгөн загас хөвөн наадна 

	Тэр голын тунгалаг усанд

	Тэнгэрийн наран тольдон наадна

	  Хани-рани-нани-на... 

	 

	Сэлүүхэн завинд би ганцаараа сууна. 

	Сэлүүр минь гарт эргэн наадна. 

	Тэртээ ногоон эргийг би харуулдана. 

	Тэнд нэг хүүхэн хүлээж байгаа даа. 

	  хани-рани-нани-на... 

	 

	Цэнгэг усны мөнгөн загас шиг

	Цээж зүрх минь амрагаа мөрөөднө. 

	Зогсох газраа би олж ядна. 

	Зорчих долгио завийг минь туугаасай

	  хани-рани-нани-на. 

	 

	— Энэ дууг хэн зохиосон юм бэ? гэж намайг асуухад Василий Карповичийн нүд нь цогтойёо эргэлдээд

	— Сайхан дуу байгаа биз? гэж урьдаас асуув. 

	— Сайхан дуу байна гэсэнд, 

	— За тэр дээ. Чиний санаанд бас таарлаа. Нэг орой голын дэргэд ганцаар сууж байв аа. Шөнө саруулхан, нам гүм голын усанд тольдон тэргэл сар мэлтийнэ. Элдэв хангайн юм бодон дурсаж, хүнтэй яримаар хөөрмөөр санагдавч дэргэд хүн байхгүй, тэгэхлээр нь ганцаар ярьж сууснаа дуу аяллаа шүү дээ... Тэр дуу манай Гаил голын ус шиг амнаас аяндаа урсаж гарсныг яана. Түүнээс хойш дандаа дуулдаг болсон юм даа. Ингэсэн л юм даа... Аятайхан дуу байгаа биз гэхэд нь энэ дуу над их сайхан санагдлаа гэдгээ би дахин хэлээд замын уртыг мэдэж

	— Василий Карпович ан, сувдтай газар хүрэх дөхөж байна уу? гэж асуусанд, 

	— Би чамайг зуугаад километр хол аваачна гэж хэлсэн шүү дээ. Одоо замын дундаас жаахан өнгөрөөд байна гэхэд нь, 

	— Бид баахан удаан явж байна уу даа? гэсэнд, 

	— Санаж явбал бүтдэг, сажилж явбал хүрдэг юм даа, хө! гээд ийм зүйр үг олж хэлсэнд сэтгэл ханаж, гаансаа гаргаж, тамхи нэрж утааг нь савсуулах завсар «хани-рани-нани-на гэдгээ аман дотроо аялав. Тэгснээ гэнэт зүүн тийшээ огцом эргэж, өндөр байцыг тойртол голын ус бидний өмнө цэлийв. 

	 

	 

	Дээр үед Манжуурын хойд захын хятадууд сувд шүүрдэхээр хүйтэн уст Гаилд ирдэг байжээ. Сувд эрээчид хүн орхоодойн эрэлчидтэй бараг нэг замаар явж, хүн амьтны хөлөөс зайдуу хөвчин ойн дөлгөөн урсгалд гол мөрөнд хүрэлцэн ирдэг байжээ. Тэр үед хятад манай хоёрын хил тойм төдийхөн, буугүй бол хэн ч хил давахад саадгүй байжээ. Гэтэл хүн орхоодойн эрэлчид, сувд шүүрдэгчид, цусан эврийн ангуучдын аль алин нь ч биедээ буу зэвсэг авч явдаггүй байсан билээ. Бугын ангуучид бугын ус уух замыг уран нарийн харшиж нарийхан гарц үлдээгээд, түүнийхээ аман дээр том нүх малтаж, гишүү мөчир, өвс ногоогоор сайтар өнгөлөн далдалдаг байжээ. Шөнө буга ус уухаар явж байгаад хашаанд тээглэн гарцаар гарах гэж яваад өнгөлсөн нүхэнд унадаг ажээ. 

	Сунгаар мөрөнд цутгасан гол горхинуудын сувдат хясаа ховордсоноос хойш сувд шүүрдэхийг тусгай хуулиар хязгаарлажээ. Тэр нутагт ордны торгон цэрэг, дарга нараас бүрдсэн ордныхонд л сувд эрэх эрх олгодог байв. Хятадад хуандийн өөрийн зохиосон сувд шүүрдэх маш хатуу дүрэм байжээ. Сувд эрэх хэсэг бүр гучин цэрэг, нэг ахлах дарга, хоёр бага даргаас бүрдэнэ. Хэсэг бүр хаврын сүүл сараас намрын эхэн сарыг шувтартал ордны санд арван зургаан сувд тушаах үүрэгтэй байв. Сунгаар мөрөн дээр бүгд жаран тийм хэсэг ажиллаж, ордны санд хөндлөөшөө хагас ямх томоос эхлээд шар будаан чинээ жижиг янз бүрийн хэмжээний есөн зуун жаран сувд тушаадаг байв. Хэсгийнхний олсон сувдыг ордны мэргэжилтэн нар гурван зэрэгт ангилж, жишээлбэл тэргүүн зэргийн сувдыг энгийн таван сувдтай, хоёрдугаар зэргийн сувдыг энгийн дөрвөн сувдтай тэнцэнэ гэх зэргээр үнэлдэг байна. Хөндлөөшөө хагас ямх хүрэхгүй гучин энгийн сувд нийлээд нэг хувь болно. Хэсэг бүр тогтоосон хэмжээнээс илүү тушаасан хувь бүрдээ шагнал авдаг байв. Ахлах даргыг толгой пүүсүү, бага дарга нарыг толгой торго буюу чисчүү, ахлагчийг толгой цэнхэр дурдан, шумбагчдыг тогтоосон хэмжээнээс илүү олсон сувд бүрд хуй бүрдээ арван таван тохойтой хоёр хуй дурдангаар хөхүүлэн шагнадаг байв. Заримдаа барааны оронд цагаан мөнгөөр шагнадаг байжээ. 

	Дутаасан сувдыг бол бүр ч нарийн тооцдог байв. Шар будаан чинээ арван сувд дутсан ч мөн л нэг хувь дутсан гэж тооцно. Дутсан хувь тутамд хэсгийн ахлах даргыг нэг сарын цалингаар торгож, бага дарга нарыг нүцгэн нуруу руу нь арав ташуурдаж шийтгэдэг байв. Хоёр буюу түүнээс ч олон хувь дутвал ахлах дарга нарыг нэг жилийн цалингаар торгож, тушаал буруулахын хамт зуу ташуурдаж шийтгэнэ. Сувдын онц эрх ийм хатуу чанга дүрэмтэй байсан болохоор цэргийн хэсгийнхэн сувдат хясаа элбэгтэй газрыг өмчлөн авдаг байсан нь аргагүй. Ийм ч учраас цэргийн хэсэгт хамаагүй хүмүүсийг Сунгаарын хавиас хавчин зайлуулж, сувд шүүрдэхэд гоц мэргэжсэн олон зуун хятад иргэн Манжуур нутгаас гарч орос нутагт, ялангуяа цуут дагуурын сувдаар баян Гаилд ирдэг байв. 

	Тэр үед голын ёроолоос хясаа гаргаж авах ямар ч багаж хэрэгсэл байсангүй, өөрөө биеэрээ шумбан орж байж гаргаж авдаг байжээ. Сувд шүүрдэгч хүн нэг үзүүрийг нь голын ёроолд хатгасан урт модноос барин усанд шумбаж, амьсгал хүрэх хэмжээгээрээ хясаа цуглуулдаг байна. Гэтэл сувдат голын ус маш хүйтэн байдаг нь бүр ёс бөгөөд хоёр гурав шумбасны дараа нэг мөч хиртэй амарч дулаацах хэрэгтэй болдог аж. Тэгээд дахиад л модоо хатгаж, дахин шумбана. Тавин хясаа гаргаж ирэхэд нэг сувд олдоно гэж үздэг байв. Дынгай бол зуун хясаанаас ганц нь сувдтай бол аз гэж үздэг юм. Тэр үед сувд шүүрдэх гэдэг маш хүнд, осолтой ажил байсан боловч урагштай бүтэмжтэй бол шан хураамж нь бас сайн байжээ. 

	Одоо бол Гаилд гагцхүү саваагүйтэж л шумбах буюу эсвэл сувд шүүрдэгч хүн чухамхүү ажиглаж тэмдэглэсэн хясаагаа гаргаж авах гэж шумбана. Жишээ нь: Василий Карпович өндөг хэлбэртэй том хясаа хараад чухам тийнхүү шумбан гаргаж ирсэн нь бор шувууны өндөгний чинээ гайхалтай сайхан сувд олжээ. 

	Хятадууд тухайн үедээ манай алс дорнодын гол мөрнөөс нэг жилд таван мянга гаруй янз бүрийн сувд олж авдаг байсан гэж хуучин ном сударт тэмдэглэсэн байдаг. Гэхдээ том сувд дөнгөж хорь-хорин тав, дунд зэргийн сувд зуугаад, бусад нь жижиг, түүнийг дэнсэлж худалддаг байжээ. Дөчөөд жижиг сувд нэг лан болж, нэг лан сувд ердөө л арван мөнгөн рублийн үнэ хүрдэг байв. Харин том дунд зэргийн сувд их үнэ хүрдэг байв. Хөндлөөшөө хагас ямх хүрэх дунд зэргийн нэг сувдыг гучаас тавин мөнгөн рублиэр, нэг том сувдыг зуугаас гурван зуун рублиэр үнэлдэг байв. Заримдаа мянга гаруй мөнгөн рублийн үнэ хүрэх том сувд ч дайралддаг байв. 

	Василий Карповичийн өвөг эцэг Яков Дынгайн танил Чжу гэгч хятад хүн Гаил голоос тахианы өндгөн чинээ том, хосгүй сайхан сувд олсон удаа буй гэнэ. Тэр Чжу иргэн ямар нэг зальтай панзчинд залилуулчихна гэж айгаад, сувд худалдаж авдаг Муданьзянь хотод уг сувдаа аваачдаггүй байжээ. Тийм ховор сувдыг үзээд хэрмэл тэнэмэл этгээд буюу эсвэл сэм нууц хүнээр дамжуулан сайн сувд болгоны тухай мэдээ олж авдаг байсан ордны түшмэдийн шунал нь хөдөлнө. Тэгээд Чжу иргэн л сувдаа их үнэ хүргэх нь байтугай, өөрөө үл бүтэх хүний гарт амь үрэгдэж ч болзошгүй билээ. 

	Тэгээд Чжу иргэн өнөөх сувдаа муруй урсгалын хөвөөнд, сайны билэг тэмдэг болгон ургасан өндөр хар хусны ёроолд элсэнд булж орхихоор шийджээ. Сувдаа тэгж булж орхиод, өөрөө хот орж, тийм ховор эдийн үнийг битүүхэн сураглаж, өөрийг нь мэхэлмээргүй шударга наймаачин хайжээ. Гэтэл Чжу иргэн нэг жил болоод Гаилд ирж, булсан сувдаа хайсан боловч олсонгүй. Хавар нь их үер болж, усанд идэгдсэн элсэн эрэг нураад, дээр нь ургаж байсан өндөр хар хус ч хамаг үндэс нь ил гараад эргийн ирмэг дээрээс тонгойжээ. Сувд нь уулын чинээ нураг элсэнд дарагдсаныг Чжу мэдээд, хамаг горьдлого нь тасарч харамсаж гутарсандаа муруй урсгалын хөвөөн дээр гурван хоног сууж үмх хоол ч идсэнгүй, тавхан алхмын зайтай гол байсаар атал балга ус ч уусангүй, тэр чигтээ үхье гэж боджээ. Тэгтэл буга агнаад бууж явсан Яков Дынгай тааралдаж хятад иргэнийг дагуулан гэртээ аваачиж хооллож, нимбэгийн шүүстэй аагтай цай уулгаж тэнхрүүлэв. Чжу иргэн бие илрай болсон хойно нанайд уйтгарт намтраа хүүрнэж, Муданьцзян хотод сувдыг нь их үнээр худалдаж авахыг зөвшөөрсөн сайн санаат хүн олсноо ярьжээ. Чжу тэр мөнгөөр Амар мөрөн дээр хэсэг газар түрээслэн авч, нэг илжиг худалдаж аваад өтлөх насандаа өөрийн гэсэн толгой хоргодох оронтой болох гэж бодож явснаа хэлжээ. Тэгэхэд Хятад иргэнд Яков Дынгай хэлсэн нь:

	—Тэр «сайн санаат» наймаачин гэдэг чинь чиний сувдад тийм бага үнэ өгснийг бодвол их зальтай, новшийн амьтан байх нээ. Хэсэг газар түрээсэлж, нэг илжиг худалдан авахад дунд зэргийн хоёр сувдыг тогтоосон үнээр худалдахад л хүрнэ. Чжу чи иймхэн юмны төлөө үхэх гэж саналаа гэж үү? Ай-яа-яа, тусгүй хэрэг байна! Чамд хэсэгхэн газар, нэг илжигнээс өөр юу ч хэрэггүй юм бол би чамд тус болъё гэж хэлээд шалан доогуур нуусан үйсэн бортогоноос хоёр сувд гаргаж, хятад иргэнд өгөөд май, эрхэм нөхөр минь чи үүнийг ав. Над хэрэггүй. Бид амьдралдаа хэрэгтэй юм болгоныг төрөлх ой тайгаасаа олж авдаг гэжээ. 

	Чжу тэр хоёр сувдыг авч нанай эрд сэтгэлийн угаас тал өгөв. Чжу завинд суугаад, элсэн эрэг нурснаас хойш үүссэн муруй урсгалын шинэ голдирлоор явж байхдаа нөгөө хар хус эргээс мултран унаж байхыг холоос хараад айсандаа нүдээ анив. Тэр мод өөрт нь гайтай мод байжээ! Тэгээд ухаан орохдоо хар хус унахтай хамт өөрийн нь зовлон бас дуусаж, одоогоос эхлээд амьдрал нь энэ гол шиг шинэ замаар орно. Яагаад вэ гэвэл, хүний нөхөрлөл гэгч аливаа эд баялгаас үнэтэй билээ гэж баясан боджээ. 

	Эрт дээр цагт орос оронд сувд олборын ажил байсан юм. Манай ойрх умардын гол мөрөнд гойд сайхан сувдтай нялцгай биетэн элбэг байжээ. Тэр ч байтугай нэгдүгээр Петр хаан: Сувдын ажил сайн мэдэх «анчдыг» урьж ажиллуулах, хэрэв татгалзвал боол болгох тухай тусгай зарлиг буулгаж байжээ. Сайн дураараа ирсэн «анчдыг» бол улсын сангаас сард гурван рублиэр шагнадаг байв. Гол мөрний сувдыг цөлбөн хоослохгүйн тулд нэгдүгээр Петр хаан: Нас гүйцээгүй сувдат хясааг шүүрдэж авахыг хориглосон тусгай заавар гаргаж байжээ. Гойд гоё, том сувд олбол нэн даруй айлтгаж, улсын санд тушаан тусгай шагнал авах ёстой байжээ. Зааврыг зөрчвөл гэм буруутай этгээдийг торгож, залхаан цээрлүүлдэг байжээ. 

	Хатан хаан Елизавета Орос орны сувд олборын ажилд бүүр ч их анхаарал тавьж байв. Сувд олох ажлыг улсын сангийн хөрөнгөөр хийж, амь хувиараа сувд шүүрдэхийг хатуу чанд хориглодог байжээ. Нэг лот (гурван золатник) тэргүүн зэргийн сувд бүрд улсын сангаас жаран рубль, нэг лот хоёрдугаар зэргийн сувдад гучин рубль олгодог байв. Сувдат хясаатай гол мөрнийг чандлан харж цагддаг байжээ. 

	Гэтэл сувдын ажлыг ингэж улсын онц эрх болгосон нь улсын санд их хохирол учруулж, хоосруулах аюул учруулаад ирэхлээр нь түүнийг удалгүй өөрчилжээ. 

	Хүмүүс амь хувиараа сувд шүүрдэх болж, тэднийг харгалзаж байх тусгай хуяг томилсон боловч хуягууд нь тийм нарийн ажлыг төдийлөн мэдэхгүй тул цаадуул нь амархан шиг араараа тавьдаг байв. Жишээ нь: он жил удаж өнгө буурсан сувдыг худалдаж аваад цэвэрлэж өнгө оруулан, шинэ сувд гэж өгдөг байжээ. Тэр үед сувд цэвэрлэх олон арга байсан юм. Жишээ нь: (Сувдаа тариа будаатай хольж тахиа, нугас, тагтаанд идүүлээд, хэдэн минутын дараа сувд шувууны бахлуураас ходоодонд орохын үед шувууг алж, сувдаа гаргаж авахад шинэ юм шиг өнгө ордог ажээ. Сувдыг хаврын бас сүүл сарын хяруунаар цэвэрлэдэг байжээ. Өглөө эрт эвэр тунгалаг шүүдрийн усыг шил саванд сэгсэрч аваад, дотор нь өнгө алдсан сувдаа амсрыг цоочсон лавтай цаасаар таглан боож, наранд тавьдаг ажээ. Тэгээд хэсэг байзнаад савнаас гаргаж, илгээр сайтар зүлгэнэ. 

	Орост яваандаа сувд олборын ажил доройтож, сүүл сүүлдээ түүнийг бүрмөсөн мартаж орхижээ. Одоо бол умар зүгт ч, Алс Дорнодод ч сувд олборын ажил байхгүй. Гэтэл тэнд сувдат хясаа элбэгтэй өдий төдий олон гол мөрөн бий билээ. 

	 

	 

	Хэвгий элсэн дан газар, унтарч байгаа түүдгийн дэргэд Аким Дятал өвгөн, түүний хүү Никифор, баруун гарын нь ханцуй хоосон, өрөөсөн эрүүл гараараа ялаа үргээж эв хавгүй доёлзуулах Николай Иванович Петухов гурав сууна. 

	Тэд биднийг ирнэ гэж санаагүй байсан бололтой. Голын тохойг тойрон бидний завийг гарч очиход Никифор холоос хараад, гол руу гүйн очиж, хэн явааг таних гэж удтал саравчлан ширтэж байснаа Дынгайг таниад, 

	— Батькафу! гэж баяртай хашхирсанд Дынгай:

	— Батькафу! гэж хариулав. 

	Висилий Карпович, Никифорын өгсөн модны үзүүрээс шүүрэн авч хүчтэй татсанд завь тэр даруй элсэн даг руу шигдэн оров. Бид эрэг дээр гарч, амар мэндээ мэдэлцээд, түүдгийн дэргэд суув. 

	— Танай гал унтрах дөхсөн байх чинь. Цайгаа уучихсан юм шив дээ? гэж Дынгайг өгүүлэхэд, өвгөн

	— Уусан болсоон гэж дахиад цай уух юм сан гэсэн байртай хэлээд, гансаа тогшиж дахин тамхи чихэн асаагаад цаана чинь Петрович юу гэж байна. Олон хясаа хүлээж авах гэнэ үү? юм дуулаагүй биз гэсэнд

	— Сергей Петрович гуай бариад л бай гэж хэлсэн. Хэчнээн л бол хэчнээнийг хүлээж авах гэнэ лээ Биробиженаас тань авах захиалга ирсэн байлгүй дээ хясаа хир элбэг байна даа? гэхэд нь

	— Зүгээрээ яах вэ гэж Аким өвгөн хэлээд, хүүдээ: — Дуулав уу? бариад бай гэж Петрович хэлсэн гэнэ шүү гэсэнд Никифор дуугарсангүй. Харин ч бэлтгэл конторын дарга Сергей Петрович Слоновын үгэнд дургүйцсэн байртай:

	— Буга намнах пиу олж өгсөн бол дээр сэнж. Цусан эврийг хэзээ ч авна шүү дээ. Хясааг бол өнөөдөр хоёр гурван тонноор авч байснаа маргааш болоход ганцыг ч авахаа байчхаж мэдэх л байх даа. Тэгвэл энд дэмий гөлөрч суух болно: гэсэнд Петухов түүнийг тайтгаруулах гэж:

	— Зүгээрээ дүү минь. Ганц пиу өвөрлөчхөөд буга эрж ой модоор тэнэж явснаас хясаа эвтэйхэн баривал дээр гэсэнд

	— Би ч буга эрж нэг их цөхрөнгөө бардаггүй хүн юм шүү гэж баахан гомдсон байртай өгүүлэв. 

	Хясааг өнөөдөр нь авч байснаа маргааш нь гэнэт авахаа больчихдог ийм учир тодорхойгүй байдал артелийн ажилд их түвэг болдгийг Николай Иванович Петуховоос би хожим сонссон юм. Хэрэв сувдат хясаа барихаар зориг шулуусан хүйтэн гол тийш тайгын гүн рүү явж элбэг газар олж авсан байвал наанадаж өөртөө, цаанадаж улсдаа тустайг бодож эцээхэн ажилламаар санагдана. Нэг килограмм цэвэр хясааг нэг рублиэр авдаг юм. Нэг хүн гар дараагаар өдөрт таван килограммаас доошгүй хясаа гаргаж авна. Хясаа болгоныг онгойлгож, махыг нь цэвэрлэхдээ сувд байна уу, үгүй юу гэж үзэж байтал аз тохиолдвол сайхан сувд ч олдож магадгүй. 

	— Сувдыг тусгайлан хүлээж авдаггүй гэж би дуулсан. Тэгэхлээр ажлын далимд зугаа болгодог хэрэг үү?-гэж намайг асуухад Николай Иванович инээд алдаж

	— Сувд гэдэг чинь ямар ч гэсэн үнэт эд. Ер нь яваандаа сувдын үйлдвэр сэргэх ёстой биз. Тэгэхлээр сувд хүлээн авах ээлж хэзээ нэг цагт ирэх биз дээ гээд, Акимд хандаж: Гаилд сувд шүүрддэг байсныг Дятала өвгөн гуай мэдэх байх аа. Тийм биз дээ, Аким Иванович гуай? гэсэнд

	— Тийм нь ч тийм. Их л эртний явдал даа гэхэд!

	— За тэр дээ. Ямар ч гэсэн тийм ажил байсан юм биз дээ? гэж Петуховыг лавлахад, 

	— Байх нь байсан юм аа гэв. 

	— Одоо бол сувдыг урьдынх шиг өөрөө шумбаж байж авах явдалгүй. Гар драгаар ажилладаг. Түүнийг яаж тааруулсныг та удахгүй үзнэ. Дээр үед бол өөрөө шумбадаг байсан юм шүү дээ. Би ч гэсэн шумбаж л байсан. Хажуудаа цүнх зүүгээд амьсгаагаа эцээхэн аваад, завинаас ус руу харайна. Усны ёроолоос хясаа ховх татаж аваад, цүнхэндээ хийж, өөр нэг рүү ухасхийнэ. Амьсгаа хүрвэл гуравдах руу ч ухасхийнэ. Тэгэхдээ нэг амьсгаагаар гурваас илүүг авч бардаггүй золиг доо, гэхэд нь түүний яриаг сонсоод их гайхсан би:

	— Та зөв гаргүй байж яаж ийм айхавтар байсан юм бэ? гэсэнд Петухов инээмсэглээд, 

	— Дассан юм. Уушги сайн бол ч бусад нь гайгүй л дээ. Миний уушги ч бурхны өршөөлөөр дархны хөөрөг шиг шүү. Урьд би... гэхэд нь

	— Юу гэж санана, одоо ч гэсэн мөн яггүй шумбана гээч! гэж Никифор сэргэж өгүүлэв. 

	Залуу намайг харваас нас хорин гурав хүрч яваа бололтой. Бондгор нүүр нь наранд гандаж борлосон, том хар нүд нь заримдаа бодлогоширсон, баахан дуу цөөтэй байрын харцтай ажээ. Никифор зогсоо зайгүй тамхи баагиулаад, сэтгэл нэг л таагүй байгаа бололтой. Тэгвэл нь таныг заримдаа аваад, заримдаа болохоор, авахаа байчихдагт дургүй нь хүрээд тэгж сэтгэл тавгүй байсныг хожим мэдлээ. 

	Тайгын хүйтэн уст голуудад дагуурын сувдын нөөц их бий гэнэ. Николай Ивановичийн өгүүлэх нь:

	— Сувд олборын ажлыг сэргээвэл аштай байх уу. Одоогийн техникээр хясааг зовлонгүй гаргаж авч болно. Сүүлийн үед сувдат хясаа элбэгшсэн шүү. Сайр дагаад л хараад яв л даа, энд тэндгүй хясааны мөр орчлон дээрх ариун сайхан сонирхолтой ажлын нэг дээ. Энэ ажлыг сэргээцгээе! гэв. 

	Петуховынх Орёл губернээс Алс Дорнодод нүүж иржээ. Иван Иванович Петухов 1916 онд Уссурийн явган цэргийн хороонд алба хааж дуусаад дасаж идээшсэн тэр нутагтаа бүрмөсөн суухаар шийдэж, төрсөн нутагтаа очиж ажил хэргээ цэгцлээд, эхнэр хүүхдээ дагуулан Амар мөрөнд эргэж иржээ. Петуховынх анхандаа Хабаровский хавилдаа сууж байснаа Иван Ивановичийг Тахиат голын тайгын хөндийд ойн эргүүлийн албатай болсноос хойш оросын нанайчууд суудаг Шаманх гэдэг бяцхан сууринд ирж суужээ. Тэр цагаас хойш Петуховынх тэндээ бүүр нутагшиж, их хүү Николай нь арваад настайгаас эхлэн ан агнах, загас барих хорхойтой болж, нанай хүүхдүүд дагуурын сувд эрж шумбаж байгааг үзээд удаж түдэлгүй тэдэнтэй нийлж үерхэх болжээ. Нэг өдөр эхдээ цас шиг цагаан өнгөтэй хоёр сувд авчирч өгсөнд эх нь хүүгээ голын ёроолоос олж авсан гэхэд үнэмшихгүй байв. Тэгэхэд найз нанай хүүхдүүд нь үнэнийг баталж

	— Катя эгч ээ! Коля завин дээрээс ямар мундаг үсэрсэн гэж санана. Тэгээд үүнийг олж ирсэн юм. Одоо хясаа эрж шумбахдаа бидний хэнээс ч дутахгүй болсон гэхэд нь Екатерина Дмитриевна авгай гар дэлгэн гайхаж

	— Пээ! завинаас үсэрнэ гэдэг чинь юу гэсэн үг вэ, та минь! Яах ийхийн завдалгүй живж үхнэ. Бурхан минь завинаас үсэрнэ гэдэг чинь ямар гай вэ, хөөе!» гэж дуу шуу болжээ. 

	Нанайчууд нүүж ирсэн оросуудад дагуурын сувд шүүрдэхийг зааж өгөөд зогссонгүй, ойд очиж цусан эвэрт буга намнах, Амар мөрний хилэн модны холтос хэрхэн бэлтгэхийг бас зааж өгчээ. Өвөл нь ханиараа анд явж, тэр ч байтугай баавгайг ичээнээс нь шүүрддэг болов. Сүүл сүүлдээ оросууд нанайчуудаас юугаар ч дутахаа больж, улам бат зузаан нөхөрлөжээ. 

	Товчоор хэлэхэд, Петуховынхон бол Алс Дорнодод яс махнаасаа дасаж идээшсэн орос айлын нэг нь байв. 

	Николай Иванович Петухов эх орны их дайнд яваад баруун гаргүй тахир татуу болж ирснийг дээр нэгэнт хэлсэн билээ. Гэсэн ч чадал тэнхээ хэвээр тул сул цалин аваад зүгээр сууя гэж бодсонгүй. Ер нь угийн зүгээр сууж сураагүй, тайга нутагт хайртай болсон Петухов түдэлгүй дассан сурсан ажилдаа эргэн оржээ. Анхандаа өрөөсөн ядаж солгой гартай түүнийг ажил хийж чадахгүй болов уу гэж нөхөд нь зовж байв. Гэтэл хувцсаа тайчаад, хажуудаа цүнх зүүж, завин дээрээс голын хүйтэн ус руу харайхад нь Петуховыг сувд эрэхдээ сайн хэвээр байгааг мэджээ. Гар драг хэрэглэх болсноос хойш бүүр ч хүнээс дутахаа больжээ. Тэр драг гэдэг төвөггүй мөртөө ажилд их тустай эдээ. Дотогш нь матийлгасан хурц шүдтэй тармуур шиг, үүнд нь тор бэхэлсэн байна. Урт нарийхан ишид бэхэлж, голын ёроолд тавиад завиар алгуурхан чирэхэд араа нь голын ёроолоос ташиж цухуйсан хясааг хамж торонд хийнэ. 

	Нэг өдөр драг нь хугарсанд Петухов зүгээр сууж цаг дэмий өнгөрүүлэхгүй гэж өөрөө шумбажээ. 

	Тэр өдөр жар гаруй килограмм хясаа түүгээд тогоонд чанаж боловсруулахдаа вандуйн чинээ гурван сувд олжээ. 

	Аким Иванович Дятала одоо нас нэлээд ахиж, дал гарч яваа боловч хөнгөн шингэн хэвээр ажээ. Бие жижиг туранхайвтар, жаахан майга богинохон хөлтэй агаад нанайчууд шиг нэлээд уужуу тайвуу бус, харин баахан дэвэлзүүр хүн юм. Цэцэг өвчнөөс болж яльгүй цоохор тогтсон өргөн нүүр нь нар салхинд их л ганджээ. Хацрыг нь дагаад хүзүүгээ хүртэл гүн атираа суужээ. Үл ялих хялардуу байрын хурц онигор нүдтэй, нүдний цагааны судсыг дагаад жаахан цус харваж улайсан нь Аким Иванович цагтаа дагуурын сувд эрж их шумбадаг байсныг гэрчилнэ. 

	Дятала өвгөн бүх насаа ой тайгад өнгөрүүлж, сувд шүүрдэж, буга намнаж, модны холтос цуглуулж, хүн орхоодой эрж явжээ. Тэр өвгөн байгалийн хамаг нууцыг таньж, ном унших адил мэддэг болоод хүн ажигламааргүй өчүүхэн төдий тэмдгээр цаг агаарын байдлыг урьдаас этгээд сайн мэднэ. 

	Аким Иванович гуай Арсений Дерстэй нэг л адилавтар харагдана. Хөх даавуу өмднийхөө шуумгийг хандгайн ширээр хийсэн зөөлөн гутал дотуураа хийж ташуу хээ угалз хатгасан сатин цамц өмссөн байв. Бүүр түүр буурал сууж яваа хар үсээ гэзэг даран богинохон сүлжиж, муусайн даавуугаар боогоод, зүүн санчгийн хавьд даруулан уяжээ. 

	Дятал өвгөн сувд шүүрдэхээ одоо больжээ. Дынгай, Никифор Петухов гурвыг завь завиндаа сууж эргээс холдмогц нь Аким Иванович гуай тэднийг эргэж ирмэгц авчирсан хясааг нь ямар ч саадгүй боловсруулах гэж тогоонд ус буцалгаж эхлэв. Галын дэргэд өвсөн дээр чанаж цэвэрлэчихсэн зөндөө их хясаа овоолоотой харагдана. 

	— Аким Иванович гуай, өнөөдөр олон сувд олоо юу? гэж намайг асуухад Дятала өвгөн онигор хурц нүдээрээ намайг харж жуумалзаад, 

	— Арваадыг олов уу даа гэхэд нь

	— Том сайхан сувд байна уу? гэсэнд

	— Үүнийг үз л дээ! гээд өмднийхөө халаасан савнаас боодолтой юм гарган задалж, будаа шиг жижиг атга хиртэй сувд үзүүлсний хоёр гурав нь интоор жимсний ясны чинээ том байв. Харин өнгө нь цав цагаанаас аваад ягаан оюу өнгөтэй маш олон янз агаад хоорондоо хослохдоо этгээд сайхан үзэгдэнэ. 

	Өвгөн өөрөө өнгө өнгийн сувдын солонгорон гэрэлтэхийг сонирхон алган дээрээ удтал байлгаж, шохоорхон ажиглана. 

	Никифор Дынгай хоёрын завь зэрэгцэн зогсжээ. Нанайчууд завиа урсгахгүй гэж, урт модоор яльгүй тулан саатуулжээ. Тэд драгаа бараг зэрэг усанд хийгээд, голын ёроолыг хэдэн минут шүүрдэж байснаа уснаас гарган торыг завь руу хөмөргөхөд завины ёроолд хүнд хясаанууд цохилон унах нь сонстов. 

	Тэднээс хориод алхмын зайтай газар Петухов хөлөө усанд унжуулан завиа тогтоож, солгой гараар драгаа усанд хийж авна. Өрөөсөн гараар тортой юмаа юүлэхэд хэцүү учир нэлээд цаг орох боловч хөдлөх нь дадамгай, яаралгүй ажээ. 

	Голын дундаас Никифор:

	— Би нэг шумбаад үзье, байз! гэж хөгжилтэй хашхирах сонстов. 

	Никифор хувцсаа бушуухан тайчиж орхиод, цүнхээ зүүж завины хошуун дээр унаж суугаад, тонгойж ус руу нэг харснаа шумбаад орчхов. Орсон хойно нь усан дээгүүр дугуйрсан долгио мяралзан түгж харагдана. Никифор нэг хоёр минутын дараа уснаас гарч ирээд цүнхнээсээ хоёр хясаа гаргаж, завь руу шидэж орхиод, амьсгаагаа сайн аваад дахин шумбав. Ингэж гурвантаа шумбах завсар завь нь урсан яггүй холдов. Завиныхаа хойноос сэлж очих үед их хүчдэл гаргаж амьсгаагаа дарснаас царай нь чинэрэн хөхөрсөн байлаа. 

	Завиа гүйцэж очиж, арайхан дээр нь гарч амьсгаадан байхад нь:

	— Ядрав уу? гэж би хашхирсанд:

	— Жаахан ядарлаа. Ялихгүй амарч байгаад дахин шумбана даа гэв. 

	Дагуурын сувд шүүрдэгчийн ажлыг би эрэг дээрээс шохоорхон ажигласаар байгаад ойртож үзмээр санагдахад нь Дятала өвгөний завийг гуйсанд

	— Ав ав, асуух юу байх вэ! гэж өвгөн хэлээд, өөрөө туслалцан завиа усанд түлхэн оруулалцав. 

	Би Никифорыг яг уснаас гарч ирэх үед дэргэд нь хүрч очив. Түүний царай хүн аймаар байлаа. Бүтэж үхэх гэж байгаа юм шиг ихэд амьсгаадан байхад нь муужрах нь уу гэж бодоод

	— Никифор чи яав? гэсэнд гараа уйтгартай зангаад, дорой дуугаар

	— Би байна шүү дээ, эргүүлэгт орчоод, золтой л цацаж үхсэнгүй гэхэд нь

	— Яах гэж тийм аюултай газар шумбадаг юм бэ? гэсэнд, Никифорын царай жаахан засарч, намайг хараад, 

	— Эргүүлэгтэй газар хамгийн сайн хясаа байдаг юм шүү дээ, уг нь холоос зорьж ирсэн чамд сайхан сувд бэлэглэх гэсэн юм. Их хот газраас энд хүн ирэх нь цөөн байдаг. Гэтэл чи зорьж ирсэн байна гэхэд нь:

	Эргүүлэгтэй газар яагаад хамгийн сайн хясаа байдаг юм бэ? гэсэнд. 

	— Сайн мэдэхгүй байна. Юу ч гэсэн би эргүүлэгт орж тэндээс хамгийн үнэтэй сайн хясаа олддог байсан гэхэд нь

	— Бас сувдтай байв уу? гэхэд, 

	— Сувдтай байдаг. Тэгэхдээ байна шүү дээ дандаа том сайхан сувд байдаг гээч. Нэг өдөр цэвэрхэн цагаан сувд гаргаж ирээд үзсэн чинь наранд өнгө ялгаран солонгороод, нүд гялбаж билээ, нээрээ шүү гэхэд нь, 

	— Тэр сувд чинь хаана байгаа вэ? гэсэнд, 

	— Хязгаарын орон нутаг судлах музейд явуулсан. Хот орвол хэрэг болгоод очиж үзээрэй л дээ гэв. 

	Хясаа илүүрдэгчийг буцаж ирэхэд Аким Иванович гуай ус буцалгаад зэхчихсэн байлаа. 

	Завьтай юмаа дорхон нь буулгаад, Дятала өвгөн овоолгоотой хясаанаас арван хэдийг авч буцламгай усанд хийж, арваад минут болгоод, шүүрэн шанагаар шүүж, ногоон дээр тавьж хөргөв. Дараа нь явган сууж хясаа бүрийг онгойлгож махыг нь цэвэрлэхийн хамт сувд байна уу, үгүй юу гэж нягтлан үзнэ. 

	Би тэр ажилд нь туслалцаж, нэлээн олон хясаа цэвэрлээд, үнэтэй цэнтэй юм огт гарч ирэхгүй болохоор нь гайхлаа. Гэнэт ер бишийн хачин хэлбэртэй бузгай том хясаа миний нүдэнд тусав. 

	Тэр хясаа бусдаасаа хүнд ч юм шиг санагдахад нь эргүүлгээс Никифорын гаргаж ирсэн нөгөөх хясаа нь мөн байх гэж бодлоо. 

	Би түүнийг тогоонд хийж, гаргаж ирээд, нээж үзэхэд хавтасны дотор талын тана нь зуны халуун өдөр түр бороо орсны дараа татдаг солонгын бүх өнгөөр туяараад, нэг харахад үд дундын тэнгэр шиг оюун өнгө татаж байснаа өглөөний мандах нарны өмнөх шиг улаан ягаан, эсвэл Гаил голын хүйтэн ус шиг цэнхэрдүүхэн усан болрын өнгө ялгарч үзэгдэв. 

	Би сувд хэрхэн үүсдэг тухай Николай Иванович Петуховын ярьсныг санаад, «энэ хясааны дотор элсэн ширхэг орсон бол яасан сайхан сувд болох байсан биз ээ?» гэж бодлоо. 

	Хясааны хавтсан дотор орсон элсэн ширхэг нялцгай биетэнд цочрол үүсгэж, энэ танатайгаа адил гайхамшигт сайхан хальсаар хучигдана. Тэгээд он жил удахад нялцгай биетний дотор үнэтэй гоё сувд бий болно. 

	Намайг нэг хясаа барьчхаад гөлөрч суугааг ажигласан Аким Дятала гуай

	— Ай хө, ажлаа хийгээч! гэж бараг хашхирахад нь би өвгөн өөд харвал хөгжилтэй жуумалзаж байх тул тоглож байна гэдгийг нь ухаарав. 

	За чанасан хясааг эвхмэл хутганы үзүүрээр түрүүчийнхээсээ яаралгүй их удаан огтолж байтал, муутуу цаас шиг нимгэн, атирсан махан дотроос нь вандуйнаас жаахан томоохон сувд гарч ирэв. 

	Тэр сувд засаж өнгөлсөн юм шиг бөв бөөрөнхий, нулимс мэт цэвэр тунгалаг ажээ. Тана нь солонгын бух өнгөтэй атал тэр сувд зөөлөн намуухан өнгөтэй болсныг би гайхав. Хэдэн жил болж хоёр, гурав дахин томрохдоо өөр өнгө нэмэгдэх байсан болов уу. Гэсэн ч би тэр сувдыг азаар олсондоо олзуурхаад, 

	— Аким Иванович аа, энэ сайхан сувдыг хараач гэж бахархан хашхирсанд, өвгөн хийж байгаа ажлаа орхилгүй, намайг хөгжилтэйгөөр хараад

	— Чи олсон хойно чинийх болог. Хийгээд бай, дахиад лав олдоно гэв. 

	Би хийгээд байвал дахиад заавал сувд олдоно байх, олохлоор нанайчууд бас л над бэлэглэх байх гэж сэтгэл зовоод түүнд туслахаа болив. Би сониуч сэтгэлээ нэгэнт хангасан болохоор тэр цагаан цайлган сэтгэлт хүмүүсээс дутахгүй цагаан цайлган байх гэж бодсон юм. Би тоорой мод налж суугаад алсыг ширтэн бодлогоширч, тамхиа татаж суугаа Дынгай дээр очсон чинь, 

	— Суу, суугаад юм бодож үз гэв. 

	Василий Карповичийн энэ үгийг би баахан хачирхсан боловч элдвийн юм асууж үймүүлэлгүй, хажууд нь суув Дынгай нэлээд удаан юм бодож суухдаа аман дотроо:

	 

	Зогсох газраа би олж ядна. 

	Зорчих долгио завыг минь туугаарай

	Хани-рани-нан-на!

	 

	гэж аялна. 

	Өдөр ер бусын хурдан өнгөрөөд, оройн сэрүү орж эхлэв. Шовх сүүлт хараацай нисэхээ больж, хөгшин тоорой модны хонгилд хоргодов. Гагцхүү Япон... гэдэг хүрэн улаан өнгийн өдтэй жижгэвтэр шувуу эцэх цуцахыг мэдэхгүй нисэж, өдрийнхөө ажлыг хийж ойм дээр нисэн буух эрвээхийг барина. Ойролцоо газар хөхөө донгодож байтал, шар шувуу дуугарах дуулдав. Царс модны өтгөн навчис дундуур сарьсан багваахай сар сүр хийв. Ууль уйтгартай гиншгэнэх сонстоно. Энэ бүх эмх замбараагүй дуу чимээ гаравч нам гүмийг үл эвдэнэ. 

	Бид эндээ хонох юм байх гэж бодож байтал Николай Иванович Петухов «бүтээгдэхүүнээ» харанхуй болохоос өмнө бэлтгэл конторт тушаахаар завиа Булагтай тийш элдэнэ гэж хэлэв. 

	Булагтай хүртэл ер зуугаад километр хол боловч түргэн урсгалт гол уруудаад гэгээ тасрахаас наана хүрнэ гэж боджээ. 

	Хэн ч татгалзсангүй. Никифор бүр ч дуртайяа зөвшөөрч:

	— Бас кино үзэж амжих юм байна гэв. 

	 

	* * *

	 

	... Хясаа ачсан завинууд яльгүй бараантах голын усан дээгүүр нисэх мэт хурдална. Би Дынгайтай хамт ачаагүй жижиг завинд нь сууж явлаа. Бүх олз омгоо Аким Дяталын ухмал том завинд ачаад, өвгөн өөрөө хошуун дээр нь сууж, богинохон сэлүүрээр яаралгүй зална.

	Урдаас минь модтой модгүй хадархаг гүвээ довцог угтан жирэлзэнэ. Тохойн цаанаас гэнэт хүн дуугарах дуулдсанд Дынгай Никифорт:

	— Хараач. Цаана чинь холтос бэлтгэгчид байх шив гэлээ. 

	Энэ үес нүүрээ шумуулын халхавчаар бүтээсэн цайвар үстэй өндөр залуу голын эрэг дээр гарч ирэхэд Дынгай таниад. 

	— Сайн уу, Тимофей Петрович оо! олз омог ихтэй юү? гэсэнд:

	— Сайн, сайн уу Василий Карпович аа. Олз яах вэ овоо л байна гээд, халхавчаа өргөхөд наранд борлосон царай нь инээмсэглэн байв. 

	— Танайхны ажил хир байна даа? гэж асуухад нь

	— Гомдоод баймааргүй ээ, яах вэ гэж Дынгай хариулав, 

	Тэд бол хилэн модны холтос хуулж бэлтгэгчид байжээ. Энэ нь дагуурын сувдат хясаа шүүрдэхээс дутуугүй сонирхолтой ажил ажээ. 

	— Буугаад ирцгээ! Тамхилцгаая гэж Тимофей Петровичийг урихад Дынгай цаг орой болсон, явалгүй горьгүй нь дээ гэж учраа гаргав. 

	— Цаг хиртэй болоход бид ажлаа амжуулна. Тэгээд хамтдаа Булагтай орцгоо гэж Тимофей Петровичийг гуйгаад байхаар нь

	— За яах вэ тэгье. Никифор Аким хоёр Булагтай орж байг. Бид энд сууж тамхилцгаая гэж Дынгай өгүүлээд, над — Чи ч гэсэн холтос бэлтгэгчидтэй уулзмаар юм гэхэд нь би дуртайяа зөвшөөрөв. 

	Булагтай орох гэж яарсан Петухов:

	— Та нар үлдэцгээ л дээ гэв. 

	Энэ нутагт хилэн модны холтос эрэгчдийн бригад ажилладаг гэж би урьд өмнө нь дуулсан билээ. 

	Амар мөрний хилэн модны холтсоор үйсэн бөглөө хийж болдог тул ихэд үнэлэгддэг билээ. 

	Бүр гучаад оны үед Алс Дорнодын тайгад хилэн модны холтос төлөвлөгөөтэй бэлтгэж эхэлснээс хойш манай Зөвлөлт улс гадаадаас үнэтэй үйс авахаа больсон юм. 

	Амар мөрний хилэн модны холтос бэлтгэгчид аж үйлдвэрийн олон салбарыг хангаж, жил бүр манай улсад ихээхэн алтан хөрөнгө хэмнэж өгдөг. 

	Алс Дорнодын тайгад тэр үнэт сайхан мод арвин бий. Харин даан ч энд тэнд хоорондоо хол ургах учир нэг модноос нөгөөг дамжин удаанаар эрэх хэрэг гардаг. 

	Амарын хилэн мод голдуу уулархаг газар, гол мөрний хөндий уулын суга амаар ургана. 

	Модыг нь гэмтээлгүйгээр мөнгөлөг бор өнгийн барзгар налархай холтсыг нь хуулж авахад тусгай дасгал дадлага хэрэгтэй. Холтос хуулан бэлтгэгчид цаг ямагт шахам ойд байна. Сүүлийн үед хар ногоон оюу өнгөт навчис нь багсайсан гоолиг сайхан хилэн модны холтсыг зөвхөн зун хуулж бэлтгэдэг байснаа больжээ. 

	Одоо өвөл ч гэсэн шуурганд унасан хилэн модны холтсыг хуулахаар цанаар яваа хүмүүс тааралдана. Тэгэхдээ модны шүүс өтгөрч, холтос нь их түргэн ургадаг зун цагт гойд урагштай байдаг нь зүйн хэрэг. 

	Зун модны үйсэн холтсыг хуулахад амархан бөгөөд мод нь ч гэмтдэггүй байна. Амарын хилэн модны холтсыг хутгаар ховхлохгүй, хурц үзүүртэй, өөгүй зүлгэсэн модоор ховхолдгийг үзээд би их гайхаж билээ. Хүн орхоодойн эрэлчид ч гэсэн хүн орхоодойн үндсэнд төмөр хүргэдэггүй, ясан юм уу модон малтуураар ухдагийг би санав. 

	Нэг даваа даваад санамсаргүй Тимофей Петровичийн бригад ажиллаж байгаа хуваарьт газар очиход, доод талыг нь нүцгэлсэн хориод мод байв. Тэгж холтсыг нь ховхлоход мод огт гэмтдэггүй, өргөн хар ногоон навчит оройгоороо цэлмэг тэнгэр өөд өлийгөөд сахлаг сайхан ургасаар байх юм. 

	Тайгыг харах хандах эзэнгүй байсан хуучин цагт л ой тайгыг хамаагүй цөлмөж, хилэн модны үйсэн холтсыг оройноос ёроолыг нь хүртэл тэр аяар хуулж авах буюу аягүй бол биеийн амрыг харж, модыг нь унагаад, бүр нүцгэлдэг байжээ. 

	Одоо бол зааврыг хатуу баримталж, модны голын зөвхөн доод талын холтсыг хуулж авдаг байна. Тэгэхэд нэг хоёр жил болоод холтос нь дахин ургадаг ажээ. 

	Холтос хуулагчид ахиад арваад модны холтос хуулах дутуу байсан учир ажлаа шалавхан амжуулах гэж их л мэрийж байв. Тимофей Петрович тамхиа татаж дуусаад, Дынгайд

	— Василий Карпович аа жаахан хүлээ. Бид одоохон гэв. 

	Тэгээд сайн хоёр тэвэр хүрэх бүдүүн хилэн модны дэргэд очиж, модны ёроолоос дээш бүтэн хагас метр хиртэй хэсгийг нүдээ онийлгон хэмжээд, шөвх модныхоо үзүүрээр дээрээс нь доош нь хоёр гүнзгий огтолж, тэр хэсгийг бусад холтосноос хувааж салгав. 

	Тэгээд хөндлөн огтлоход холтос нь захаараа жаахан ховхров. Дараа нь хуулж авахад ямар ч түвэг орохгүй, холтос нь жигд налран, хөөсөрсөн ягаавтар шүүс гоожсоор ховхрох ажээ. 

	Ингээд л гүйцэх нь тэр дээ. Холтсыг нэлэнхийд нь ховхолчихвол мод нь амархан үхдэг юм гэж Тимофей Петрович өгүүлээд, өөр мод руу очлоо. 

	Ямар ч ажлыг сайхан бүтээдэг энэ гайхамшигт сайхан ажилчид тайга нутагт хаанаас ирснийг сонирхож сураглавал Тимофей Петровичийн өгүүлэх нь:

	— Бид нүүж ирсэн улсаа. Эх орны дайны үед манай Полесье нутгийг Германчууд эзэлчхээд, тариачин олон айл Алс Дорнодод дүрвэн ирэхэд манайх ч бас ирсэн юм. Тэгэхэд би бүүр жаахан хүүхэд байсан юм. Энд ирж сууснаас хойш бүр идээшиж дасаад тайгад хайртай боллоо. Манай Полесье нутгийнхан энд хаа сайгүй бий. Хилэн модны холтос бэлтгэх загас барих ажил хийдэг ч хүн бий, зарим нь ойд буга намнаж явдаг. Ер нь энд хийх ажил мундахгүй л дээ. Эргэн тойрон өгөөмөр баян, гоо сайхан нутаг даа! Ой тайга үхээнц дорой хүнд дургүй гэдэг. Энд байхад бие чийрэгжээд ирэх шиг болдог. Ингээд бид эрвийх дэрвийхээр зүтгэсээр байгаад эндэх нутгийнхнаас дутахгүй болж байна гэсэнд Тимофейн үгийг их таашаасан Дынгай:

	— Нээрээ дутахаа больсон шүү. Орос, Нанай гэж ялгаагүй цөмөөрөө тайгынхан болсныг чи өөрөө харж байгаа биз дээ. Чи Москвад очоод нааш нь олон хүн явуулмаар байна гэдгийг зохих хүнд нь хэлж өгөөрэй. Энд ирэхэд гомдолгүй шүү. Тийм биз дээ, Тимофей? гэсэнд цаадах нь дүрэлгэр нүдээ эргэлдүүлэн байж;

	— Нээрээ тийм шүү. Энд ирсэн хүн баясахаас биш, гомдохгүй шүү гэж батлан өгүүлэв. 

	Бүрэнхий болж тэнгэрийн хаяа улайрч байх үед замдаа орлоо. Моддын орой улайран үзэгдэнэ. 

	Жаргах нарны гэрэлд ягаарч барайсан голын усан дээгүүр хурдалж яваа бидний завинуудыг холоос харахад яасан сайхан байсан бол!

	Агаар улам улам сэрүү татаж, тайгын анхилуухан сайхан үнэр анхилан сэтгэл сэргээнэ. 

	Дагуурын сувдат хясааны эрэлд явсан бидний аялал ингээд дуусаж билээ. 

	Василий Карпович Дынгай бид хоёр удалгүй алс холын тайга дахь мөрний эрэгт удалгүй дахин уулзана гэдгийг тэр өдөр хэн хэн маань мэдсэнгүй. 


 

	БУГА НАМНААЧ

	I

	 

	Буга хамаагүй агнахыг хориглон тусгай пиу бичиг олгодог болоогүй байх үед буга намнагчид өртний хужир марцтай газар тийш тайга руу арав хориороо явдаг байжээ. Тэр цагт Иван Федорович Нечибуренкийн тухай сонинд олонтоо бичиж, зураг нь районы алдар цуутны хүндэт самбарт тавиастай байдаг байжээ. 

	Иван Федорович зуны тэргүүн сарын шинэдэх дунд үе хүртэл цусан эвэр тогтох анхны үед л бугын анд явдаг билээ. Тэр үед бугын шинэ эвэр цул цусаар дүүрч, бугын амьдралын хамаг хүч шим шүүс нь олон салаа том эврээ ургуулахад зориулагддаг. Буга шинэ эврээ амин голоосоо хайрлан хамгаалж, зуны эхээр ой хөвчийн бөглүү гүн тийш олдохын аргагүй газар руу очиж нуугддаг ажээ. Чухамдаа яг тэр үед л Нечебуренко хоёр-гурван хос дээд зэргийн цусан эвэр бэлтгэлд тушаадаг билээ. Хоёр гурав хоног хожимдож, эврийн цус жаахан бүлэгнэж хатуураад ирсэн үед Иван Федорович бугатай халз тулгарсан ч бууддаггүй өнгөрдөг ажээ. Иван Федорович энэ яваа насандаа хоёр, гуравдугаар зэргийн цусан эвэр тушааж байсан удаа ганц ч үгүй. Тэгэхдээ үнэ нь бага болоод ч тэр биш, харин хүмүүст ашиг багатай болохоор нь тэгдэг байжээ. 

	Оросын ахмад анчин Нечебуренкийг районы бэлтгэл контурын Сергей Петрович Слонов ингэж тодорхойлоод, намайг түүнтэй хамт бугын анд яв гэж зөвлөсөн юм. Нечебуренко ч намайг дагуулж явахыг дуртай зөвшөөрч билээ. 

	Этгээд ховор, сонин сайхан мэргэжлийн хүмүүс аж төрдөг тэр тайга нутагт юм бүхэн хэвийнхээ жам жимээр явдгийг үлгэрлэвэл тариа тарьж, мал маллаж, улсын өмнө хүлээсэн үүргээ биелүүлж үйлдвэрлэлийн болон намын хурал цуглаанаа хийж байдаг хөдөө аж ахуйн районтой адил юм. Нэг үгээр хэлбэл, манай Зөвлөлтийн нөхцөлд түүнгүйгээр оршин тогтнож аж төрж үл чадах тэр л ажлуудыг хийж байдаг билээ. Гэлээ гэхдээ тэр район бусад ямар ч районтой огт нь төсгүй юм. Тийм л дээрээс бид тэр нутаг, тэндхийн анчин, мөрчин, хүн орхоодойн эрэлчин, дагуурын сувдат хясаа шүүрдэгч үнэт үйсэн холтос бэлтгэгчид, болдоос бөх бат чулуун хус бэлтгэгчид, зэрэг хүн ардынх нь тухай тун ч бага мэддэг байна. Тэдэнтэй хамт ой тайгаар хэрж, задгай галын дэргэд унтаж, нэг тогооноос хоол идэж, нэг савнаас тамхи татаж явах нь надад хэзээд хөгжилтэй сайхан байдаг билээ. 

	Би бугын агнуур яг эхлэх гэж байх үед Иван Федорович Нечебуренкотой танилцсан юм. Тэгэхдээ анчид буга намнах зөвшөөрлийн пиу бичиг авахаар Булагтайд цугларч байсан цаг сан билээ. Нечебуренко намайг дагуулж явахыг зөвшөөрөхөд зарим нөхөд нь хачирхаж гайхжээ. Үнэндээ ч тэдний зөв байсан байж болох л доо. Одоо бол цусан эвэрт буга намнахыг тун их хязгаарласан цаг л даа. Анчин хүн ганцхан пиу аваад буга гэдэг сонор соргог хашир хянуур амьтны мөрийг олохын тулд заримдаа ой тайгын гүн рүү хэдэн арван километр явах хэрэг гардаг байна. Бугын мөртэй тэр дорхноо тааралдана гэдэг тийм амаргүй, их төлөв бугын дуртай ургамал юм уу, эсвэл хужир марц элбэгтэй бөглүүд газар удтал эрдэг байна. Бас анчин бүр цусан эвэр анх тогтож, гойд сайн, их үнэ хүрдэг тийм л үед нь амжиж буга алахыг хичээдэг юм. Тэгтэл зургийн аппарат зүүсэн, пайргар том гутлаараа хуурай мөчир хугалж чимээ анир гаргасан сурвалжлагч нэмэрлэнэ гэдэг чинь юу гэсэн үг байх вэ! Тэндэх нутгийнхаас холоос ирсэн айлчин гийчнийг баярын царайгаар угтдаг болохоор миний нүүрэн дээр ингэж хэлсэн хүн байхгүй л дээ. Гэвч би зарим анчны царайг хараад нэг их таашаахгүй буйг нь гадарлаж мэдсэн юм. 

	Гол нь миний гутал л Иван Федоровичийн саваанд нийцэхгүй байжээ. Миний гутал буга намнахад даан ч таарахгүй, дэндүү пайргар том, бойдог эд байжээ. Бугын мөртэй тааралдсан цагт ганц ч мөчир тачигнуулалгүй, анчдын хэлдгээр хөл газар шүргэлгүй сэмхэн явах хэрэгтэй байдаг. 

	— За яая гэх вэ. Би чамд зөөлөн гутал өгье. Надад нэг илүү юм бий гэж Нечебуренко хэлээд, богцноосоо хандгайн зөөлөн арьсаар хийсэн цоо шинэ шахуу илгэн гутал гаргаж өгсөн нь надад яг таарлаа. 

	Өглөөний арван цагийн үед Тахиатын голын дээгүүр татсан манан арилж, хөндийн ойг тойрон тохойрсон уулсын орой тэнгэрийн хаяанд тодрон харагдав. Нар нэлээд дээр хөөрч аятайхан өдөр болмоор царайтай байлаа. Иван Федоровичийг ан хийх эрхийн бичиг сачгаа хөөцөлдөж явах зуур би мухлагт очиж, замд хэрэглэх лаазтай мах, загас, нэг кило элсэн чихэр, хандгайн давсалсан мах, хэдэн талх, нэг шил нийслэлийн архи авав. Ийм аян замд явж байтал аадар бороо цутгах юм уу, эсвэл завь хөмөрч усан хулгана болтлоо нэвт норох явдал бишгүй тохиолдох тул архигүй явахын аргагүй байдаг юм. 

	Нечебуренко контороос гарч ирээд. 

	— Аян замдаа гарах шив дээ! гэж золбоотой өгүүлэхэд нь

	— Би бэлхэн, Иван Федорович гуай! гэсэнд, 

	— За тэгвэл, би ч бэлхэн! гэв. 

	Бид хоёрыг нөхдөөсөө салж явахын цагт тэдний хэн нь ч «ойд очоод уулзууз» гэж хэлсэнгүйг би гайхлаа. «Яагаад тэр вэ? эднүүд тайгын голын хөвөөнд, түүдгийн дэргэд ч юм уу марцын дэргэд уулздаггүй юм болов уу?» гэж бодов. Гэтэл хожим л учрыг нь мэдсэн билээ. Анчин бүр явах жимээ нууж, бөглүүд газар олж, бүүр намар нь буга харуулдахад тохиромжтой нууц отоогоо бэлтгэдэг ажээ. 

	Жил болгон өвөл өнгөрч. цас хайлж эхлэн гол горхины усан шоржигнон шуугьж, ой хөвч нойрноос сэрэхийн хамт буга ширэнгээс гарч хуучин эврээ хаяад, хаврын дунд сар хүртэл ойгоор эвэргүй явдаг байна. Хаврын сүүл буюу тавдугаар сард зулзаган ногоо соёолж, модны ногоон нахиа цухуйх үес бугын шинэ эвэр ургаж эхэлнэ. Бугын эвэр хаврын сүүл сарын туршид мөн зуны түрүүн сарын эхний хагаст цусаар дүүрдэг бөгөөд яг л энэ үед анагаах чадал нь хамгийн сайн байдаг гэнэ. Анчин хүн жаахан хожимдож орхивол бугын эвэр хатаж үзүүр нь ясжиж, хальс нь хайрсжиж эхэлнэ. Энэ үед буга бөхөжсөн эврээ төдий л гамнахгүй нуугдах ч үгүй болж, ойгоор хэрэн, бут зулзаган мод шөргөөж, эврийнхээ нимгэн хальс хайрсыг хуулна. Зуны сүүл сард бугын эвэр чулуу шиг хатуу цул бат бөх болно. Анчид мод бутан дээр гарсан эврийн мөрийг үзээд, бугын ороо орж, хань ижилгүй үлдсэн бугууд согоо булаацалдаж ширүүн тулаан хийх цаг ойртжээ, гэж мэддэг юм. 

	Хятад эмнэлэгт цусан эврийг эрт дээр үеэс авхуулан хүн орхоодойн дайтай тамир тэнхээ оруулдаг маш хүчтэй эм гэж үзсээр иржээ. Өвчтөнийг мадаггүй сайн эмнэх гэж цусан эвэр хүн орхоодой хоёрыг хольж эм хийх нь олонтоо байдаг. Цоохор бугын цусан эврийг анагаах чадлаар хамгийн сайн гэж үздэг. Тухайн үедээ нэг хос нь мянган рублийн үнэ хүрч байжээ. Зүгээр бугын эвэр хоёрдугаар зэрэгт орж, нэлээд бага үнэлэгдэх боловч дээр үед хос нь таван зуугаад рубль хүрдэг байв. Манайд одоо цоохор бугыг гол төлөв ан өсгөх сангийн аж ахуйд үржүүлдэг бөгөөд зэрлэг тайгад дайралдах нь ховор байжээ. Ийм учраас голдуу цусан эвэрт буга анагаадаг юм. Тийм буга ч их цөөрчээ. 

	... Бид бага үдийн хэрд тайгад орж, Нечебуренко өдрийн ихэнхийг халуун наранд төөнүүлж явах хэрэг боллоо гэж их дургүй явав. 

	Бидний өмнө өндөр өндөр навчит моддын завсраар нарийхан жим мурилзан одсон нь бидний замыг зааж өгөх шиг, тэр жим өглөөний шүүдэрт норсон өтгөн ширэнгэ өргөст шивэр-шид модны дундуур орж үе үе замхарна. Өндөр өндөр гацуур өрөөсөн тийшээ хазайсан шилмүүс мөчиргүй тачир ядлай зулзаган гацуур холилдож, улингар хус хоёр, хар мод, жодоо хоёр салаавчлан ургажээ. Ойн захаар голдуу сахлаг нүүрсэн мод, монос, тэс мод ургасан байлаа. Унасан хуурай гишүү ч зөндөө агаад хөл доор намрын нимгэн заармаг мөс шиг тачигнана. 

	— Би хэлээгүй юу! Зөөлөн илгэн гутал дор ингэж тачигнаж байгаа юм чинь хатуу ултай савхи өмссөн бол уу... гэж Иван Федорович хэлээд, надад зөөлөн сайхан илгэн гутал өмсүүлсэн дээ сэтгэл их л хангалуун яваа төлөвтэй байв. Иван Федоровичийн өгсөн гутал үнэндээ хөлд хөнгөн эвтэйхэн байв. 

	Нечебуренко бугын нүдний хурц, чихний сонор, хамрын үнэрчийг шагшин ярив. Хүний чихэнд хэрхэвч сонстохгүй, навчис сэрчигнэх чимээг буга хагас километр газраас тов тодхон сонсдог байна. Бас буга маш хурдан давхидаг агаад аюултай агшинд бууны сумнаас ч түрүүлж чаддаг ажээ. 

	Иван Федорович гуай намайг их л анхаарч тэр ч байтугай намайг дагуулж гарсандаа сэтгэл хангамжтай ч байгаа юм шиг байлаа. 

	Намайг өтгөн өргөст ширэнгэд орооцолдчихоод будилж байх хооронд Нечебуренко жаахан түрүүлээд явчихжээ. Би арай гэж гартал Нечебуренко буугаа мөрнөөс мултлаад. 

	— Наашаа бушуухан! Модон дээр шилүүс байна! гэж зангирсан дуугаар шивгэнэв. 

	Би чухам юу болсныг сайн мэдсэнгүй, хурц өргөсөнд нүүр гараа цус гартал шалбалан түүн тийш ухасхийж очоод. 

	— Шилүүс хаана байна гэж хирдхийн асуув. 

	Нечебуренко мод өөд араатныг эрж харахад нь царайг нь ажиглаваас ихэд түгшжээ. 

	— Биднийг шилүүс харуулдаж байсан бололтой. Биднийг салахаар чам руу довтлох гэж зэхээд байж. Өтгөн мөчир дунд харагдахааргүй нуугдчихдаг юм. Гайтай муу новш чинь чамайг алхах гишгэх бүрд чинь анаад байж л дээ. Би мэдсэн нь болж. Тэргүй бол яг мөрөн дээр харайгаад буучихдаг юм шүү. Би энэ зовлонг биеэрээ нэг үзсэн хүн... гэж Иван Федорович өгүүлээд, тэр үнэхээр аймаар явдлыг ярьж өгөв. 

	Намар цаг байсан юм санж. Ой тайга дахин цэцэглэсэн юм шиг өтгөн хэвээр байжээ. Иван Федорович их явсандаа эцэж ядраад, хятад нимбэгийн ороонго модны мөчирт өтгөн ороогдсон улиангар мод түшин зогсож, тамхи татах зуур буга урамдахыг чагнаж байснаа хэсэг үйс ховхлон хүйлж гуурс хийгээд, урамдан үлээж бугыг хуурч ойртуулъя гэж боджээ. Гэтэл ойролцоох хусны дэргэд хүрч амжаагүй байтал улиангар модны орой ганхаж, Иван Федоровичийн мөрөн дээр шилүүс харайн буужээ. Тэгэхэд нь өөрийн мэдэлтэй мэдэлгүй улайрсан араатныг биеэрээ дарж унасан боловч шилүүс бултан мултарч, анчны дээр гаран зайдалж амжаад, Нечебуренкийн багалзуур тийш хүзүү сунгажээ. Аз болоход элгэн дээр байсан бууны амыг нэгэн агшинд шүлүүсний ангайсан ам руу хийсэнд соёо нь төмөр хазаж хугараад муухай архирахад Нечебуренко огцом өшиглөж зайлуулав. Шилүүс дахиад ухасхийхэд урдаас нь буу тас хийж, өнөөх араатан анчнаас хоёрхон алхам газар хоншоороороо өвс хатган сунаж унажээ. 

	— Ээ мөн ч аягүй юм болж билээ! гэж Иван Федорович гунигтай дурсаад, — Цаашаа явж чадаагүй. Тэр чигтээ өвсөн дээр үхсэн шилүүстэй хамт өдөржин хэвтсэн. Орой тийшээ нэг юм арайхийж сэхээ орж билээ. Хөөтэй муу шидэл чинь намайг айхавтар үнгэсэн шүү. За Булагтайд буцаж очсон цагт манайд очиж тэр шилүүсний арьсыг үзээрэй. Мөн ч гоёхон арьс биз дээ! гэв. 

	Нар жаргаж, модны мөчир дээр шувууд бууж суусны дотор ногтруу олон байхыг би хараад Иван Федоровичид хэдэн ногтруу төхөөрч, оройн зоог болгох санал тавьсанд өвгөн инээд алдаад. 

	— Буга намнахаар яваа үед чимээ гаргаж болдоггүй юм. Буудвал бууны дуу уулны оройд хүртэл алсад цуурайтаад, ан араатан мэдэж нуугдана гэв. 

	Бид хоёр гал түлж лаазтай махаа хагалж, хурдан зуур хооллов. Иван Федорович маань харин цай буцлахыг хүлээлгүй шилмүүс дэвсэж хэвтээд тэр дороо алжаасан хүний нойрт дарагдан бөх гэгч нь унтчихлаа. Миний нойр хүрдэггүй. Шөнө дунд өнгөртөл галын дэргэд сууж, гал өрдөж, навчийг сэржигнэхийг чагнаж байхдаа ноднин намар Иван Федоровичийг дайрсан шилүүс ялангуяа өнөөдөр намайг дайрах гэсэн тэр шилүүс санаанд дандаа орж ирээд тун болдоггүй. 

	Иван Федорович завиа бургасан шугуй дотор өвс модны мөчрөөр дарж нуужээ. Завь нь энд ноднин намраас хойш хэвтсэн боловч засаж сэлбэхийн хэрэг байсангүй. Иван Федорович завиа нуусан газраасаа чирэн гаргаж, усанд тавиад ёроолд нь шуудайтай юм хумаа ачиж, бороо орвол норгохгүй гэж шинэ өвс ногоогоор хучаад, завиа голын дунд оруулав. Тэгээд хатгуур модоор хүчтэй хатган, урсгал сөрөн сэлэв. Бид буга цуглах дуртай Алга гэдэг тайгын бяцхан гол орохоор замналаа. Тэнд бугууд шөнө очиж, хүйтэн цэнгэг ус ууж, усны ургамал идэж жаргалаа эдэлдэг ажээ. 

	Ой тайга өндөр уулсыг ингээд хажуухнаас нь харахад эндхийн байгалийн сүр жавхлантайг үнэхээр мэдрэн сэтгэх ажээ. Үүгээр бишгүйдээ явдаг Иван Федорович хүртэл голын эргийг сонирхон ширтэж байв. Энд зүсэн зүйлийн ургамал ургах тул нэг юман дээр хараа тогтохгүй нүд бэлчих ажээ. Тэртээ тэнд гоолиг сайхан хуш модод эгнэн жирийж байснаа цаашлаад өргөн сахлаг оройтой хайлаас модон ирийж цаахна талд нь хонгил нүхнүүд болсон хөгшин далдуу модод ярайж, дээгүүр нь зэрлэг зөгий нисэлдэнэ. Түүнээс цааш өндөр өндөр улиангар мод дүнхийнэ. Тэгснээ Амар мөрний хилэн мод нүдэнд минь торлоо. Энд холтос хуулагчид ирээгүй бололтой, хилэн модны мөнгөлөг бор холтос наранд гялалзан харагдана. 

	Иван Федоровичийн ядарсныг би мэдээд, сэлүүрээ надад өгөөч гэсэнд баахан түдгэлзэж, 

	— Хүү минь энэ чинь тийм амаргүй шүү. Эвгүйнхэн хөдөлбөл завь маань хөмөрч орхино. Эндхийн урсгал их ширүүн гэхэд нь

	— Зүгээр. Сэлүүрдэхийг би Василий Дынгайгаар заалгасан юм гэсэнд, 

	— Василий Карпович уу? Та хоёр танил юм уу? гэж Нечебуренко гайхахад нь. 

	— Танил аа! гээд, би нанай залуутай яаж уулзаж учирсан дагуурын сувдад хясаа шүүрдэхээр хамт явж байснаа ярьж өгөв. 

	— Догь хэрэг байна. Дынгай миний сайн нөхөр. Ер нь Василий Карпович ч аргагүй л нэг тайгын эр шүү гэж бахдан өгүүлэв. 

	— Бид хоёр болгоомжтойёо байраа сольж би уян налархай тулгуур модыг нь аваад завиа түлхэж эхлэхэд завь дайвалзах ч үгүй байгааг Иван Федорович үзээд гайхах зуур. 

	— За би тамхиа татъя гэлээ. Би цаг хэртэй завиа жолоодож, дараа нь Иван Федорович миний халааг авлаа. 

	Өдрийн гурван цагт бид, дагуурын сувдат хясааны мөр жимнэсэн элсэн сайр дээр бууж үлдэв. Бид гал түлсэн ч үгүй, тэнгэр сайхан байгаа дээр Алга гол тийш дөхөж, газар авах гэж яараад, жаал юм идэж өл залгаад цааш хөдөллөө. 

	Хужир марц тийш явах зам Алга голын дагуу байдаг болохоор Алга гол дээр нанай анчидтай дайралдаж магадгүй гэж Иван Федорович хэллээ, 

	— Иван Федорович та өөрөө марцтай газар очихгүй юм уу? гэсэнд, 

	— Очдог л байсан юм гэхэд нь. 

	— Аа одоо гэсэнд      

	— Алга гол дээр л буга отно доо. Буга алахыг хязгаарлаагүй байх үед марц дээр очдог л байсан юм. Бугыг мэхлэх гэж өөрөө ч хужир марц хийж явлаа гэв. 

	Оройхон тийшээ тэнгэр муухай аашлах төлөвтэй болсонд

	— Бороо орох нь шиг байна. Майхнаа шаана байгаа гэж Нечебуренко хэлэв. 

	Бид голын эрэг дээр гарч, завиа бургасан дотор чирч оруулаад, майхнаа босгов. Биднийг дөнгөж майхандаа толгой шургуулав уу, үгүй юү л дуутай ширүүн бороо цутгаж, тэр оройжингоо, шөнөжингөө цутгав. Намайг өглөө үүрээр л майхнаасаа толгойгоо цухуйлган харахад тэнгэрт тэвнийн чинээ ч үүлгүй цэлмэг саруулхан болжээ. 

	Бид цааш хөдлөв. Тэр өдөр урь дахь өдрөөс ялгаатай юм бараг байхгүй, өнөө л голоороо хөвж өнөө л өтгөн ой өмнөөс маань жирэлзэн өнгөрч байсныг хэлэх хэрэгтэй. Тэнд олон байдаг цутгал голуудыг ашиглан бид Алга гол хүрэх замаа ихэд дөтөлж, орой тийшээ хүрэх газраас таван километрийн зайтай боллоо. Уулын цаанаас тэргэл саран мандахад Иван Федорович маань:

	— Цаашаа явна байгаа. Сар саруулхан өдөр шиг байна гэв. 

	Сарны гэрэлд гийсэн голын эргийг би илбэдүүлсэн юм шиг ширтсээр явав. Голын ус ч сарны туяанд мэлтийгээд тэр гэрэл хэзээ ч унтрахгүй байх гэмээр санагдана. Үлгэрт гардаг гэрэлт сайхан ертөнц шиг гээч!... 

	Ингээд удтал хүссэн Алга гол дээрээ хүрээд ирлээ!

	Болор мэт тунгалаг уст дөлгөөн гол мандах нарны туяан доор мэлмийн мэлтийнэ. Удтал ширтээд байвал салхины аясаар урсаж байгаа юм уу гэмээр. Тайгын түргэн урсгалт шуугиант бусад голыг бодвол Алга гол биегүй хөнгөн санагдана. Завь маань усан дээгүүр анир чимээгүй гулсан, Иван Федорович гуай сэлүүрээ усанд хүргэхтэй үгүйтэй хөдөлгөнө. Алга дээр одоо хүн амьтан алга. Усан дээгүүр дэлэнч, шумуул, ялаа, батгана бараантан нүүгэлтэж байгаад, орой болохоор нисэн одож, Алга гол дээр амьдрал буцлах шиг болж, буга сүргээрээ ирж цэнгэг усаар ундаална. Алгад усны холтсон цэцэг, хөх удвал, бодвол өвс гэх мэт бугын дуртай элдэв цэцэг ногоо элбэг ургана. 

	Бид эрэг дээр гарч ирмэгц Иван Федорович маань энд өнгөрсөн шөнө ирсэн бугын олон мөрийг ажиж эхэллээ. 

	— За үүнийг хар. Энэ согооны мөр байна. Согооны мөр нарийн, ялимгүй шовх байдаг юм. Энэ бол бугын мөр. Бугын мөр өргөн, мохоо байдаг юм гэж Нечебуренко хэлээд, хэсэг зуур юм бодолхийлснээ. Согоо олон буга цөөн, ердөө хэдхэн ирсэн байна... Мэдэв үү? гэхэд нь, 

	— Мэдэхийг хичээе гэж би хэллээ. Үнэндээ би мэдье гэж хичээвч бараг цэх болсон өвсөн дээрх буга согоо хоёрын мөрийг ялгаж чадсангүй. 

	Иван Федорович маань шугуй руу орсноо түдэлгүй бугын мундаг том эвэр барьсаар гарч ирээд олон салаа сайхан эврийг ихэд шохоорхон үзэж, 

	— Энэ хавар гуужсан эвэр байна. Алга голоос л ийм сайхан эвэр олдоно уу гэхээс биш өөр газраас горьгүй шүү, үүнийг чи ав гэлээ. 

	Тэр эвэр далан сантиметр шахуу өндөр, гол бүр нь есөн салаатай үнэхээр сайхан эвэр ажээ. Тэр буга ноднин зуны эхээр шинэ эврээ дөнгөж цусаар дүүрч, торгомсог булбарай хальсаар хучигдаад байх үед нь хэчнээн их хайрлан явсан бол? Буга намнаачтай дайралдалгүй эсэн мэнд гарсан нь гайхалтай, нэг хоёр сарын дараа дахиад л ийм олон салаа эвэртэй болох тэр сайхан амьтныг өнөө маргаашгүй буудаад алчих болов уу гэхээс өрөвдөж харамсахын сэтгэл төрөв. 

	— Энэ буга бидэнтэй л бүү дайралдаасай! гэж бодож байтал Иван Федорович намайг хараад жуумалзав. Тэр миний өрөвч зөөлөн сэтгэлтэйг мэдээд, дотроо дооглож буй мэт санагдахад нь хашир догь анчнаас ичих шиг болов. 

	— За ингээд нууцад суухад бэлтгэх шив дээ гэж Нечебуренко ерийн зангаар тайван өгүүлэв. 

	Бид завиндаа суугаад шөнө буга отох нууц хайж Алга голоор явав. Эргэн тойрон хачин нам гүм агаад голын эргийн битүү ширэнгэ ой унтсан юм шиг ганц ч мөчир навч хөдлөхгүй нь жигтэй сонин. Алга гол салхи үлээсэн зүгт урсаж байдаг ийм дөлгөөн зөөлөн урсгалтай байж өндөр уулыг даван, өтгөн ой тайгыг нэвтлэн урсаж чадсаныг нь сонирхоод баршгүй. Бид өргөн чулуун тохойг тойрч, нарийн салаанд орлоо. Дээгүүр нь тогли бургас битүү ургажээ. Иван Федорович завиа зогсоож эргэн тойрон харснаа:

	— Үүнээс дээр газар олдохгүй биз. Бугын жимээс жаахан зайдуу ч гэсэн эндээс Алга гол тодхон харагдаж байна гэв. 

	Бид эрэг дээр түр гарч, ногоон мөчрүүд огтлон завиа өнгөлөн далдалж буттай адилхан болгов. Бид завь дотроо ороод суухад хучсан мөчрүүд биднийг сайхан далдалж байлаа. Нечебуренко голын ёроолд урт мод хатгаж, түүнээсээ барин завиа байраас нь хөдөлгөхгүй тогтоож байв. Бид ийм янзаар орой болтол суух ёстой боллоо. 

	Ингэж зогсож байхдаа Иван Федорович гуай бугын намрын орооны үед ширүүн үзэлцээн болдгийг ярьж өгөв. Тэр үед бугууд согоогоо эрж ой хөвчөөр хэнэггүй хэрэн тэнэж явдаг байна. Бугын өрөвдмөөр уянгатай урамдах нь газар сайгүй дуулдаж, тэртээд нэг буга урамдахтай зэрэг ой хөвчийн гүнээс өөр нэг буга тосон урамдаж хариулна. Бугын урамдах чимээгээр согоонууд сүрэглэн цуглах боловч хань ижилгүй буга олон үлдэж, толгойгоо гулдайлган модны навч мөчрийг эврээрээ ярж, ой дундуур газар шунамгай гэгч шиншлэн үнэрлэсээр одно... Тэгээд «өрсөлдөх дайсантай тулгарвал улайран үзэлцэнэ. Хоёр буга мөргөлдөж байтал эвэр нь орооцолдон зууралдвал салахаа болиод, сүүлдээ хоёулаа харангалж үхэх явдал ч байдаг байна. Орооны үед анчид хусны үнс хуйлж гуурс хийгээд, хий дотогш татаж, яг буга урамдахтай адил дуу гарган бугыг хуурч ойртуулан намнадаг байна. 

	Иван Федорович нэг удаа намрын дунд сар геологийн хайгуулынхныг дагаж явжээ. Оготор шар наран ээж жаахан сэрүү орсон намрын налгар цаг байсан учир ой тайгаар явахад зүдэргээгүй байжээ. Намрын дунд сарыг өвс ургамалд чийг хур ч хэрэггүй, хурц нар ч хэрэггүй, боловсорч гүйцэх алтан шар цаг гэлцдэг нь учиртай. Энэ үед хүн орхоодой эх хөрсөндөө үнэт үрээ гөвж, хятад нимбэгийн анагаах чадалтай жимс нь гүйцэд боловсорч өндөр уулын бэлээрх зэрлэг үзэм болж гүйцээд бараантан харлана... Нэг үгээр хэлэхэд тэнгэрийн хаяа тултал мянган бээр газар үргэлжилсэн Алс Дорнодын хөвч тайгын элбэг баян хишиг буяныг ёстой л нэг хурааж цуглуулдаг цаг билээ. 

	Иван Федорович геологичдыг зорьсон газар нь хүргэж өгөөд, анчдын цугларан уулздаг Иван цовоо гэдэг тайгын бяцхан сууринд очихоор яаравчилжээ. Өдөр өнгөрч тэнгэрийн хаяагаар жаргах нарны улбар шар туяа судал татан байв. Иван Федорович өтгөн өвсөн дундуур зам татуулан алхаж явтал гэнэт өөрөөс нь арваадхан алхмын цаадтай модон дотор буга чанга урамджээ. Тэр буга хөөрсөндөө болоод анчныг ажигласангүй. Түдэлгүй бас л улайрч хөөрсөн өөр нэг буга гарч ирээд өөд өөдөөсөө ухасхийн, мөргөлдөж эврээрээ орооцолдон хөшиж зогсоод толгойгоо газар шүргэтэл тонгойлгон урд хөлөөрөө газар цавчилна. Тэгснээ нэг буга хөсөр унаж, удтал өндийж чадахгүй байснаа амсхиймэгц босон харайж, өстөн рүүгээ дахин ухасхийв. Цаадах нь хавьгүй илүү хүч тэнхээтэй ажээ. Хоёр буга дахин эврээ сүлжилдүүлж бие биеэ татаж чангааж, чанга орилолдож, тэр чимээгээр нь согоонууд цугларсанд бугын тулалдаан улам ч ширүүсэв. Согоонууд дийлсэнтэй ой тийш одох гэж аль нь дийлэхийг хүлээн байв. Аль тэнхээ ихтэй нь дийлэлгүй яах вэ дээ. Согоонууд дийлдээд хөсөр унаж бахардан уухилж байгаа бугыг басамжлан тавлах мэт нэг эргэж хараад, дийлсэн бугыг даган оджээ. 

	Үхэх шахтлаа бахардсан өнөө буга урт хүзүүгээ сунган хамраа сартайлган, ногоон дээр тэрийн хэвтжээ. Иван Федоровичийг дэргэдээ очиход тэр буга арайхийж өндийн, хүйтэн цэнгэг усаар шархаа угааж ханатал ундаалахаар согтуу юм шиг хөлөө солбилзуулсаар цааш гэлдэрчээ... 

	Иван Федорович гуай бугын тулааны тухай хүүрнэж байх зуур харанхуй болж, од түгэв. Удалгүй модтой уулын цаанаас саран бултайв. 

	— Алга дээр буга цугларах цаг ойртлоо гэж Иван Федорович өгүүлээд, тулгуур модоо сугалан авсанд ногоон мөчрөөр өнгөлөн далдалсан завь маань дөлгөөн урсгалт голын урсгал даган алгуурхан хөвөв. Хааяа морин хараацайн, хонх жингэнэх мэт чихэнд чимэгтэй дуу гарч, тэгснээ ууль шувуу гунигтай уйлах нь сонстоно. Шөнийн анчин хулд загас уснаас цойлно. Хулд загас өдөржин элсэнд шигдэж байгаад од түгэхийн үед олз хайж анд гарна. Хулд загас цойлох бүрийд Алга голын ус мяралзан долгиотож усанд тольдсон одод жирвэлзэнэ. 

	Завь маань огт чимээ анир гаргалгүй, нэг ч дайвалзалгүй, хар хун аятай хөвж байв. Бид сарны гэрэлд гарахгүй гэж, усан дээрээс тонгойсон бургасан шугуйн доогуур эрэг барин явлаа. 

	— Чагнаач! Бугууд Алга гол руу орж ирж байна гэж Иван Федорович шивнэн өгүүлэв. 

	Нэг буга өргөст шивэршдийн бутыг яран голын хөвөөн дээр гарч ирснийг ажвал л өндөр гоолиг биетэй, үзэсгэлэнт сайхан тэр амьтан залуу эвэртэй толгойгоо омог бардам өлийжээ. Элсэн тохой дээр гарч ирээд хамраа шуугьтал үнэрлэж, чимээ чагнаж, өөр нэг амьтныг дооглож байгаа юм шиг уруулаа шазвалзуулж байснаа ойр хавьд хүн амьтан алга гэж итгэсэн бололтой, ус руу ихэд болгоомжлон гэлдрэв. Сарны гэрэл тольдсон Алга голын ус руу дөнгөж тонгойв уу, үгүй юу сүүдрээсээ бусган гэдрэг огло үсрэв. Хойно нь учрыг мэдсэн байртай гол руу нэлээд зоримог очоод, бас тэр даруйдаа ус уусангүй хэсэг зуур толгойгоо гилжийлгэн чимээ чагнаж зогсов.        

	Тэг тэгсээр бүүр тайвширч тунгалаг усанд хошуу хүргэн ууж эхэллээ. Элсэн тохой дээр өөр гурван буга гарч ирээд, түрүүчийн бугыг харж, ус руу зоримог ойртож очив. Дараа нь бас таван буга гарч ирсний дотор өндөр гоолиг биетэй, алхах гишгэх нь хүртэл сүрлэг сайхан нэг буга байв. Тэр буга сүргээс жаахан тасарч, уснаас урт урт ургамал зулгааж эхлэв. Иван Федорович тэр бугыг л буудах байх гэж бодтол буудахгүй алгуурлан, нэг юм хүлээгээд байх шиг. Нечебуренко тэнгэр ширтээд байхаар нь сарны гэрэл саад болж дээ гэж би тааварлав. Миний таасан оножээ. Тэнгэрийн хаяанаас жижиг хар үүл гарч, Алга тийш нүүхээр Иван Федорович буугаа өргөж, овоон дээр нь ялзарч хөх дөл сүүмэлзсэн хэсэг үндэс тавиад, сүргээс жаахан зайдуу байгаа нөгөө сайхан бугыг яаралгүй шагайж эхлэв. 

	Буу ч тас хийж, завь маань доргилоо. Хоромхон зууртаа өнөө буга юу болсныг мэдээгүй байснаа гэнэт толгойгоо огцом гэдийлгэж, ус үсэргэн эрэг өөд харайхад сүрэг буга тэр даруй хойноос нь ухасхийв. Алга гол дээр аймшигт чимээ шуугиан дэгдэж, буга согоонууд бие биеэ түлхэлцэн шахцалдан шугуй руу давхилдахад үхлийн шарх олсон өнөө буга хоцорч эхлээд, найгаж, урд хөл нь солбилзож, хөлөө дөнгөж нугалмагц хөсөр түсхийн унав. Иван Федорович завинаас үсрэн бууж тийшээ гүйхэд би ч хойноос нь босон харайв.

	Биднийг очиход тэр буга улаан голтой байв. Хүн хараад дарж унасан урд хөлөө сугалж цавчих гэж оролдсон боловч тамир нь сулраад чадсангүй. Бүлтгэр том нүдээрээ биднээс өршөөл гуйж цөхрөнгөө барсан янзтай ширтэж байснаа нүднийх нь гал буурч буурсаар удалгүй хөдлөхөө байж цэхийв. 

	Бугын цус урсаж дуусахаас өмнө завдан, Иван Федорович бүснээсээ жижиг хурц сүх авч, залуу эврийг нь магнайн ястай нь хамт тас цавчиж авч, тэр даруй угаар нь марлаар чанга боож, сэрүүн газар тавиад. 

	— Ай хө, яваад хувин аваад ирээч гэж гуйв. 

	Би завин дээрээ очиж, хувин аваад ус утгаж ирэх хооронд Иван Федорович гал ноцоож амжжээ. 

	Бид хоёр гал асаж байх зуур сууж тамхилав. 

	— Сайн эвэр үү? гэж намайг асуухад, 

	— Чанасан хойно л үзье. Харахад ч сайхан л эд байна. Гол сайтай, гол бүр таван салаатай юм байна. Жингээр ч яггүй, зургаан килограмм хүрмээр гэхэд нь, 

	— Нэгдүгээр зэрэг үү? гэж асуусанд Иван Федорович инээмсэглээд, 

	— Одоо ч яах вэ, нэгдүгээр зэргийн л эвэр байна. Харин муу чанавал гуравдугаар зэрэгт ч орж мэднэ... гэлээ. 

	Энэ үгийг дуулаад би бүүр их сонирхож, гал маань ч муу асаж байгаа юм шиг, хувинтай ус ч буцалж өгөхгүй байгаа юм шиг санагдаад болдоггүй. Цусан эврийг чанаж болгоно гэдэг тун нарийн төвөгтэй ажил гэж би урьд өмнө нь сонссон билээ. Зөөлөн эврийг хэт чанахгүй, нарийн торгомсог хальсанд нь хий оруулж хагалахгүй тааруулахын тулд ганц ч минут осолдож болдоггүй байна. Нэг л газар өчүүхэн төдий ан цав гарвал үнэт цус нь урсаж тэгж гэмтсэн эвэр огт хэрэггүй болдог гэнэ. 

	Бугын цусан эвэр чанах хэд хэдэн арга байдаг боловч хамгийн хялбар найдвартай нь гэвэл манай эвэр чанагчдын одоо болтол ашигласаар ирсэн хятад арга юм байна. 

	Иван Федорович хувинтай усанд бүтэн шахмал цай хийж галынх нь дөлийг бууруулах гэж цуцлыг нь жаахан тараагаад, цай задарч, ус нь өтгөрч цай буцлаагүй байх үед цусан эврээ усанд дөнгөж дүрж аваад уурыг нь үлээж залуу эврийн хальс нь хагараагүй байгаа гэж их л нягтлан үзээд, зүгээр байх тул дахин агшин зуур усанд дүрж авав. Цусан эврийг ийнхүү 4 удаа усанд дүрж аваад жаахан хөргөж энд тэнд нь зүүгээр хатгаж үзэв. Хатгасан газраас цус гарахгүй байгаа нь анх удаагийн чаналт сайн болсных ажээ. Иван Федорович үүнийг гойд анхааралтай нямбай хийж буйг үзвээс цусан эвэр чанахад ус буцлах дөхсөн боловч арай даргилаагүй байгаа үеийг олох нь л хамгийн чухал байдаг бололтой. Дэндүү их даргилж буцалсан ус эврийн цусыг түлэхээс биш болгож чаддаггүй, тэгээд булбарай зөөлөн хальс нь хагардаг ажээ. 

	Иван Федорович эврийг хайлаасны мөчирт дүүжлээд, 

	— Сэрүүн газар дөрвөн цаг дүүжлээстэй байлгаад дахин сайн чанана. Одоо жаахан дуг хийгээд босъё, гэлээ. 

	Өглөөний дөрвөн цаг болж, үүрийн ягаан туяа татаж, ойд хүйтэн жихүүн байв. Бид галынхаа дэргэд хэвтлээ. 

	Нарнаар бид сэрэхэд дөлгөөн Алга гол мандах нарны туяанд гийгээд, ойд өглөөний сэрүү татаж байв. Бид цай чанаж уугаад, өглөөний найман цагт нэг мөч дутуу байхад Иван Федорович хувинтай цайгаа гал дээр дүүжлэв. Энэ удаа бас л даргилтал буцалгасангүй, буцлах төлөв оров уу, үгүй юү эврээ дахин чанав. Тэгэхдээ усанд хоёр гурван минут байлгаж гаргаад, хөргөж дахин усанд хийв. Ийнхүү богино богино завсарлагатайгаар цаг шахам чанаад дахин сэрүүн газар дөрвөн цаг өлгөв. Хэдэн газар зүүгээр хатгаж үзэхэд огт цус шүүрсэнгүй. 

	Гурав дахь чаналтыг бүүр үд болсон хойно хийлээ. Эврээ зууралдсан өтгөн усан дотроос гаргаж ирээд наранд нарийвчлан үзэж, гаж муу юм олоогүй бололтой, дахин өнөөх модондоо өлгөж, 

	— За даа, зүгээр л болсон юм шиг байна. Цусыг нь нэгмөсөн болгохгүй, эхлээд дээд талыг нь, дараа нь дунд талыг нь, сүүл нь бүр голыг нь болтол давхраатуулах хэрэгтэй байдаг юм гэхэд нь, 

	— Иван Федорович гуай, эврээ сайн чанасныг тэмдэглэж жаахан ууна байгаа гэж хэлээд би шилтэй юмаа гаргаж ирсэнд, 

	— Жаахан уухад бололгүй яах вэ... гэлээ.

	Бид хоёр хундага тулгаж амжаагүй байтал биднээс таван алхмын зайтай бут хөдлөхөд Иван Федорович ухасхийн буугаа шүүрэн авч хүлээв. Шугуй дотроос салам норсон Василий Карпович баярын царайлан гарч ирсэнд, 

	— Пээ, чи сочоож орхилоо. Би золтой л бууныхаа гохыг дарчихсангүй шүү... гэж Нечебуренко хэлэхэд Дынгай инээмсэглээд, 

	— Хүн буудаад яах нь вэ, тайгад ан олдохгүй байна уу? Алга голын эргээр явж байтал салхин дээрээс утаа үнэртэхээр нь эвэр чанаж байна гэж мэдээд «Бугын ан хэр бүтэлтэй байгаа юм бол, үзье байз» гэж бодлоо гээд хайлаасны мөчирт өлгөөтэй байгаа эврийн дэргэд очиж, тал, талаас нь анхааралтай үзээд бэрх чанасан байна шүү, сайхан ч эвэр байна гэхэд нь Иван Федорович хуучин танилтайгаа уулзсандаа баярлан, 

	— Хаа хүрэх нь вэ дээ? гэсэнд, 

	— Хаачих вэ дээ, марц дээрээ очих гэж явна гэхэд нь, 

	— Бид ч агнахыгаа агначихсан гэв. 

	Дынгай надад, 

	— Чи Иван Федоровичтай хамт бугын анд явж амжаа шив: гэхэд нь, 

	— Амжсаан, Булагтайд очоод хэд хоносны дараа Иван Федоровичийг дагаад салаагүй юм гэв. 

	— Надтай хамт марц дээр очих уу? гэхэд нь

	— Марц чинь хол уу? гэсэнд, 

	— Буга намнах хүн ойр явдаггүй юм даа. Таланж хүртэл арваад километр бий. Тэнд миний завь нуугаастай байгаа... гэхэд, 

	— За бодож байж болъё. Одоо суугтун. Уулзаж учирсны баярт нийлүүлэн жаахан юм балгацгаая... гэсэнд хэзээ ч уйдахыг мэддэггүй манай залуу:

	— Тэр болохгүй яах вэ... гэлээ. 

	Дынгай цусан эвэр ургах анхны үеийг хий өнгөрүүлэхгүй гэж өдөр цаг болгоныг эрхэмлэн яараад бидэнтэй хамт хонохыг хүссэнгүй. Намайг хамт явъя гэж гуйгаад, Таланж их сайхан гол, марц дээр буга агнахад Алга дээр агнаснаас дутуугүй сонин гэж ярихын хамт,

	— Тэнд миний сайхан марц бий. Би бүүр аль намар бэлдэж зэхсэн юм. Хамт явъя л даа... гэхэд нь би зөвшөөрлөө.

	Бид хоёр Иван Федоровичтой салах ёс элэгсэг дотно гүйцэтгээд, бүрэнхий болж байх үеэр хөдлөв. Дынгай түдэлгүй ангийн жим олж, бид гурван цаг яваад Таланж гол хүрэхэд, Василий Карпович үнэхээр тэнд завиа нууж орхисон байв. Таланжийн хөвөөнд хоноод, маргааш үүрээр цааш явбал яасан юм бэ? гэж намайг асуухад.

	— Дэмий цаг алдахын хэрэг юу билээ? Завь гол уруудаад тайван явна. Алга дээр сайхан байв уу? гэхэд нь,

	— Аятайхан байлаа гэсэнд,

	— Алга ч аятайхан гол доо. Салхи л хаашаа үлээвэл тийшээ урсдаг юм шүү... гэж Василий Карпович мөрөөсөнгүй өгүүлэв.

	— Яагаад тэр вэ? гэсэнд Дынгай хэсэг дуугүй байснаа,

	— Энэ голыг яагаад Алга гэж нэрлэсэн гэж санадаг вэ? Алга гэж нанай хэлээр юү гэсэн үг вэ? 

	Мэдэх үү? Алга гэж нанай хүүхний нэр юм шүү дээ гэж хэлээд царай нь уйтгартай болох шиг санагдав.

	— Бодвол тэр хүүхэнтэй энд нэг явдал тохиолдож, тэгээд нэрээр нь нэрлэсэн байх. Тийм үү? гэсэнд,

	— Тиймээ тэгсэн юм гээд Дынгай хүүрнэсэн нь;

	— Эрт дээр цагт юм гэнэ лээ. Гэсэн ч Улик, Гаил гэх мэт манай жижиг голуудын тайгын сууриныхан дурсан ярьсаар л байдаг юм. Кянду гэж маш их зоригтой анчин залуу байж гэнэ. Юунаас ч айдаггүй сүрхий эр байж л дээ. Ойд явж байгаад баавгайтай дайралдсан, шилүүстэй ч дайралдсан буцаж няцдаггүй, буга намнахаар явбал олз омог сайтай ирдэг байжээ. Кяндуг аз хийморь үргэлж дагаж явдаг гэлцдэг юм. Тэр Кянду цэвэрхэн сайхан эр байсан болохоор хүүхнүүд их дурладаг байж. Гэсэн ч Кянду өөрөө ганцаас бусдад нь царай өгдөггүй байжээ. Өвөл нь олз омогтой ан хийгээд, хавар нь тэр хүүхний эцэг эхэд их сүй тавьж хүүхнээ шинэ гэрт авчирна байх гэж улс боддог байж. Тэр хүүхний нь Алга гэдэг байж. Тэгтэл гай газар дороос гэж Кяндуд гай тохиолджээ. Нэг өдөр голын дэргэд унтаж байсан чинь баавгай гарч ирээд, Кянду тийш гэтэн очиж, нүүрийг нь самардаж, өвсөн дээгүүр тоглоом шиг өнхрүүлжээ. Залуу эр сэрмэгц баавгайтай тулалдаж, хутгаар гэдсийг нь хүү татаад хаячихжээ. Кянду өөрөө цус их алдаж, үхдэгийн толгой дээр тулаад байтал тэр үеэр ашгүй анчид дайралдаж, нөхрийгөө завинд нь тавьж Гаилд авчирчээ. Тэгэхдээ шууд Алгын гэрт аваачжээ. Тэгсэн чинь тэр хүүхэн янаг хүнээ хараад айсандаа зүрх нь дэлбэрч үхэх шахсан гэнэ. Алга хүүхэн хайрт хүнийхээ дэргэдээс холдохгүй хоёр хоног сахиж элдэв янзын өвсөөр эмнээд нэмэр болсонгүй.

	— Алга минь, чи бид хоёр нэг гэрт аж төрөхийн ерөөлгүй юм байна. Би одоо хэнд ч хэрэггүй эрэмдэг зэрэмдэг амьтан боллоо гэж Кяндуг хэлэхэд, Алга хүүхэн асгартлаа уйлж байгаад санаа алдаж,

	— Кянду минь бүү ингэж хэл. Сайн цусан эвэр олж чанаад эм хийж чамайгаа эдгээнэ гэхэд,

	— Цусан эвэр хаанаас олох вэ? Одоо хавар болж байхад буга дөнгөж хуучин эврээ гуужиж байгаа. Шинэ эвэр нь ургатал хаа ч байсан... гэсэнд,

	— Би хавар ч гэсэн цусан эвэр олно. Хараад байгаарай, заавал олно гэж хүүхэн хэлжээ.

	Алга хүүхэн өөрийг нь гуравдах эхнэрээ болгож богтолж авах гэж гуйсан нэг анчин дээр очиж, ойд очиж сайн цусан эвэр авчирч өгөөч гэж гуйжээ. Тэр анчин дотроо инээд хүрэвч хүүхний үгэнд оржээ.

	Анчныг аян замдаа төхөөрч байх зуур нь Алга хүүхэн буга болж хувираад түрүүлэн давхиж гэнэ. Гэтэл эвэр ургаагүй байжээ. Алга хүүхэн: маргааш анчныг ойд ирэхэд толгой дээр минь цусан эвэр ургаагүй байдаг яана даа гэж уйтгарлажээ. Гэтэл тэр үеэр аз болж, хаврын анхны дуутай бороо ороход Алга хүүхэн аянга дор толгойгоо тавьсан чинь аянгын цагаан гал буусан яг тэр газар нь арван салаатай бүтэн хагас тохой өндөр сайхан эвэр ургаж гэнэ. Алга хүүхэн арван салаа сайхан эвэртэй толгойгоо омог бардам өргөж, ой дундуур хүн амьтнаас нуугдалгүй явж байжээ. Тэгээд уулын оройгоос анчин бууж явааг хараад бутан дотроос угтан очсонд анчин буудаж алдалгүй онож, Алга хүүхэн ч гуйван дайвалзсаар ойчоод өгчээ. Анчин цусан эврийг сүхээр тас цавчиж аваад авчирч гэнэ. Ийм л хэрэг болсон гэлцдэг юм даа... гэв.

	Дынгай сэтгэл хөдлөн тамхи асааж, хэдэнтэй ховдоглон сороод, энэ оройдоо анх удаа чимээ чагнав. Дынгай энэ домгийг ярьж дуусалгүй, дунд нь оруулаад орхичихсон байх гэж би бодоод, цааш ярихыг нь тэсвэртэй хүлээж байв. Василий Карпович маань тамхиа татаж дуусаад, уртаар шүүрс алдаж, намуухан дуугаар;

	— Цусан эвэр тус болж, Кянду сэхэж дээ. Шарх илрай болмогц Алга хүүхнээ дуудан дуудавч байсангүй. Удтал эрээд олсонгүй... Алга хүүхэн буга болж хувираад, анчны өөдөөс угтаж алуулсныг хэн ч мэдсэнгүй... Уйтгарт автсан Кянду Гаил нутгаас явжээ. Олон жил тэнэж, хайрт хүүхнээ эрж, өвгөн болтлоо хань ижилгүй гав ганцаар явсаар насыг баржээ. Кяндуг нас барснаас хойш Алга хүүхэн усанд унаж үхсэн гэдэг цуу үг тарж, тэр үеэс хойш энэ голыг Алга гэдэг болсон гэнэ билээ. Алга дээр буга хэчнээн элбэг байгааг чи өөрөө үзээ биз дээ гэхэд нь,

	— Василий Карпович чи өөрөө яагаад Алга гол дээр очиж буга намнах дургүй юм бэ? гэсэнд,

	— Би марц дээрээ очсон нь дээр биз дээ гэлээ.

	Буга болж хувирсан нанай хүүхний тухай энэ түүх үлгэр мэт боловч Василий Дынгайн сэтгэл хөөрөн ярихыг үзвээс Гаилын анчдын сэтгэл зүрхэнд хэчнээн их лав шингэснийг би ойлголоо. Хясааны хавтасны завсраар орсон элсэн ширхэг сувд болж хувирдгийн нэгэн адил Алга хүүхэнтэй тохиолдсон явдал ер бишийн дурлалын тухай гайхамшигт домог болон хувирчээ.

	... Бидний завь Дынгайн дадмаг гарын аясыг даган Таланж голоор жирэлзэн хөвж, өмнөөс маань шингэх нарны улаан ягаан туяан дунд ой модтой өндөр эрэг угтан жиргэнэнэ. Дынгай бодлогошрон тамхи баагиулж явснаа,

	— Одоо ийм юм байхгүй гэж бодож байна уу? Байдаг юм шүү. Би үнэн хэлж байна. Сайн хүний төлөө зүрхээ сугалаад өгсөн ч гомдолгүй гэв. Бид үүрээр марцад хүрэв.

	Цусан эвэр тогтох үед буга давс хужир их хэрэглэдэг, үнэрийг нь холоос мэддэг ажээ. Хужир марцтай газар нэг очвол тэндээ удаан тогтож, туурайгаараа газар цавчлан, хужир долоодог байна. Хужир дээр буга сэрэмж муутай байдгийг анчид хэдийнээс ажиглаж мэджээ. 

	Дынгай бугыг хуурч цуглуулах гэж хиймэл марц тун чадмаг зэхсэн байна. Дынгай намар орой цас орохоос өмнө тайгад салхигүй нам гүм газар эрж олоод, хурц гадсаар арав арван таван нүх гаргаж, бүдүүн давс хужир хийгээд, дээрээс нь нимгэн шороо цацжээ. Хавар болж цас хайлахын үед давс хужир нь усанд уусаж хөрсөнд шингэдэг байна. Давс хужиртай газар тайгад хэчнээн далд байлаа ч гэсэн буга заавал салхи цохиж олж ирдэг байна.

	Хужрын дэргэд анчин нууц бэлтгэж, бугыг харуулдана.

	Дынгай отооны газраа хонгилорхог улиангар модон дээр барьжээ. Тэр нь шээрийн мөчрөөр хийсэн бяцхан овоохой байв- Ногоон бүрхүүл нь өвөлдөө гандсан боловч яс мод нь бүрэн үлджээ Василий Карпович шинэ ногоон мөчир огтолж бүрээд, нэг цагийн дараа нууц газар нь улиангарын ногоон навчнаас огт ялгарахаа болив.

	— За одоо жаал юм идье гэв. 

	Бид гал түлсэнгүй. Бугын махан борц хатаасан талхтай идээд, Дынгай маань «амттан» гэж хатаасан нимбэг гаргаж өгөв.

	— Сайн байдаг юм шүү. Нимбэг идэхээр сэтгэл сэргэх шиг болдог юм гэв.

	Анчид ой хөвчөөр явахдаа тамир алдахгүй гэж хятад нимбэгийн хатаасан жимс авч явдгийг би мэдэх билээ. Түүнээс гадна нанайчуул нимбэгтэй бол нэг их хүнс хоол үүрч түүртэхгүй, хөнгөн шингэн ачаатай гардаг ажээ.

	Идэж дуусаад, Дынгай:

	— За одоо суугаад байна даа, хө. Отоонд сууж байхдаа юм ч ярихгүй, тамхи ч татахгүй, юм бодоод л суугаад байна за юу? гэв.

	Би ч зөвшөөрлөө. Давчуухан овоохой шиг юманд хоёул амьсгаагаа дараад сууна гэдэг бэрхээр барах уу, харанхуй болсноос хойш бид хоёр бүүр аниргүй болж, зүрхний маань лугших сонстож байв. Гэнэт Василий Карпович миний тохойноос базаж, гэдрэг түлхэв. Мөчрийн завсраар бууныхаа амыг болгоомжтой гаргаж байгаа нь харагдлаа. Иван Федоровичтой нэгэн адил, бууны овоон дээр ялзарч гэрэлтэх болсон хэсэг өвс тавиад хүлээж эхлэв. Дынгай сэтгэл нь хөөрсөндөө болоод намайг мөрөөрөө улам улам шахаж байгаагаа ч анзаарсангүй бололтой. Би модон дээрээсээ юу юугүй унаад, хужир тийш ирж яваа бугуудыг үргээж орхих байх гэж санав. Тэгэхэд би нээрээ яаж ч ойчиж Дынгайг хөөдөөгүй, яаж тэгж тогтож байснаа одоо болтол гайхдаг юм.

	Шугуй дотор чимээ гарч, хуурай.гишүү тачигнаж байснаа" туурайн төвөргөөн сонстож, хужрын үнэр авсан бугууд ирж буй бололтой. Би сүрэг бугын дотроос Дынгайн онилж шагайсан бугыг нүдний булангаар ч атугай харах сан гэж хүсэв. Тэгтэл өдий олон цаг дуугүй байсан Дынгай:

	— Хараач, ай хө! гэж шивгэнэв.

	Би харж амжаагүй байтал буун дуу тас хийхэд нь өөрөө мэдэхгүй урагшаа ухасхийн өлийж өнгийвөл, сүргээсээ хоцорсон нэг буга дээш цойлж, битүүхэн гунигтай дуугараад хөсөр унахыг тодхон харлаа.

	Дынгай модноос үсрэн бууж, бугын дэргэд гүйж очоод, түүнийг цааш нь хөөж байгаа юм шиг гараа хачин сарвалзуулав. Тэгээд бүсэндээ хавчуулсан жижиг сүхийг авч, Иван Федоровичийн нэгэн адил, бугын цусан эврийг магнайн ястай нь хамт тэр дорхноо цавчиж аваад, сайн боож модонд дүүжлэв. 

	— Чанахгүй юм уу? гэж намайг асуухад,

	— Үгүй, Чанахгүй. Шөнө сэрүүн байна муудахгүй. Өглөө эрт чанана. Одоо хоёул унтъя гэлээ.

	Дынгай хэзээ язааных шигээ түргэн зуур гал түлж модны гишүүгээр дэвсгэр засаад доргоны арьсан дэвсгэрээ надад өгч бид унтахаар хэвтлээ.

	Би шөнөжингөө тувтан нэг хачин зүүд зүүдлэв. Сарны гэрэлд мэлтийсэн голын эрэг дээр хүүхэн хүнийх шиг гайхмаар сайхан хар хүрэн нүдтэй залуу буга намайг зэмлэсэн байртай ширтэн зогсоод байх юм. Янаг хайрт Кяндугийнхаа амийг аврах гэж зүрхээ анчны бууны аманд барьсан нанай хүүхэн Алгагийн нүд л тийм харцтай байсан байх даа гэж бодогдоод байв...

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

